ಕಪ್ಪರ ಪಡಿಯಮ್ಮ: ಶಬ್ದಪಾರಮಾರ್ಗಮಶಕ್ಯಂ
ಕರ್ನಾಟಕದ ಆಧುನಿಕ ಚರಿತ್ರೆಯಲ್ಲಿ ಕರ್ನಾಟಕ ಏಕೀಕರಣ ಒಂದು ಮಹತ್ವ ಪೂರ್ಣ ಐತಿಹಾಸಿಕ ಘಟನೆ. ಹಾಗೆಯೇ ಕನ್ನಡ ವಿಶ್ವವಿದ್ಯಾಲಯದ ಸ್ಥಾಪನೆಯೂ ಮತ್ತೊಂದು ಮಹತ್ವದ ಘಟನೆ. ಕನ್ನಡ – ಕನ್ನಡಿಗ – ಕರ್ನಾಟಕ ಸಂಸ್ಕೃತಿಯ ಕಲ್ಪನೆಯಡಿಯಲ್ಲಿ ಅಸ್ತಿತ್ವಕ್ಕೆ ಬಂದ ಕನ್ನಡ ವಿಶ್ವವಿದ್ಯಾಲಯದ ಹರವು ವಿಸ್ತಾರವಾದದ್ದು. ಈ ಕಾರಣದಿಂದ ಕನ್ನಡ ವಿಶ್ವವಿದ್ಯಾಲಯದ ಆಶಯ ಮತ್ತು ಗುರಿ ಇತರ ವಿಶ್ವವಿದ್ಯಾಲಯಗಳಿಗಿಂತ ಭಿನ್ನ ಹಾಗೂ ಪ್ರಗತಿಪರ. ಕನ್ನಡದ ಸಾಮರ್ಥ್ಯವನ್ನು ಎಚ್ಚರಿಸುವ ಕಾಯಕವನ್ನು ಉದ್ದಕ್ಕೂ ಅದು ನೋಂಪಿಯಿಂದ ಮಾಡಿಕೊಂಡು ಬಂದಿದೆ. ಕರ್ನಾಟಕತ್ವದ ‘ವಿಕಾಸ’ ಈ ವಿಶ್ವವಿದ್ಯಾಲಯದ ಮಹತ್ತರ ಆಶಯವಾಗಿದೆ.
ಕನ್ನಡ ಅಧ್ಯಯನ ಮೂಲತಃ ಶುದ್ಧ ಜ್ಞಾನದ, ಕಾಲ, ದೇಶ, ಜೀವನ ತತ್ವದ ಪರವಾಗಿರುವುದರ ಜೊತೆಗೆ ಅಧ್ಯಯನವನ್ನು ಒಂದು ವಾಗ್ವಾದದ ಭೂಮಿಕೆ ಎಂದು ನಾವು ಭಾವಿಸಬೇಕಾಗಿದೆ. ಕನ್ನಡ ಬದುಕಿನ ಚಿಂತನೆಯ ಭಾಗವೆಂದೇ ಅದನ್ನು ರೂಪಿಸಿ ವಿವರಿಸಬೇಕಾಗಿದೆ. ಅಂದರೆ: ದೇಸಿ ಬೇರುಗಳ ಗುರುತಿಸುವಿಕೆ ಕನ್ನಡ ಅಧ್ಯಯನದ ಮುಖ್ಯ ಭಿತ್ತಿಯಾಗಬೇಕಾಗಿದೆ. ಕನ್ನಡ ಸಂಸ್ಕೃತಿಯು ಬಹುತ್ವದ ನೆಲೆಗಳನ್ನು ಆಧರಿಸಿ ರೂಪುಗೊಂಡಿದೆ. ಸಮಾಜಮುಖಿ ಚಿಂತನೆಗಳ ವ್ಯಾಪಕ ಅಧ್ಯಯನ ಬದುಕಿನ ಸಂಕೀರ್ಣ ಲಕ್ಷಣಗಳ ಸ್ವರೂಪವನ್ನು ಇದು ಪರಿಚಯಿಸುತ್ತದೆ. ನಾವು ಇದನ್ನು ಎಲ್ಲ ವಲಯಗಳಲ್ಲಿ ಕನ್ನಡದ ಅನುಷ್ಠಾನದ ಮೂಲಕ ಉಳಿಸಿ, ಬೆಳೆಸಬೇಕಾಗಿದೆ. ಆಗ ಕನ್ನಡ ಸಂಸ್ಕೃತಿಯು ವಿಶ್ವಪ್ರಜ್ಞೆಯಾಗಿ ರೂಪುಗೊಳ್ಳಲು ಸಾಧ್ಯವಾಗುತ್ತದೆ. ‘ಕನ್ನಡದ್ದೇ ಮಾದರಿ’ಯ ಶೋಧ ಇಂದಿನ ಮತ್ತು ಬರುವ ದಿನಗಳ ತೀವ್ರ ಅಗತ್ಯವಾಗಿದೆ.
ಕನ್ನಡ ಸಂಸ್ಕೃತಿಯ ಭಾಗವಾಗಿರುವ ಕನ್ನಡ ಅಧ್ಯಯನವು ಕಾಲದಿಂದ ಕಾಲಕ್ಕೆ ಹೊಸ ‘ತಿಳಿವಳಿಕೆಯನ್ನು ತನ್ನ ತೆಕ್ಕೆಗೆ ಜೋಡಿಸಿಕೊಳ್ಳುತ್ತ ಬಂದಿದೆ. ಹೀಗಾಗಿ ವಿದೇಶಿ ಮತ್ತು ದೇಶಿ ವಿದ್ವಾಂಸರು ತೊಡಗಿಸಿಕೊಂಡ ಈ ವಿದ್ವತ್‌ಕ್ಷೇತ್ರದಲ್ಲಿ ಮುಂದಿನ ವಿದ್ವಾಂಸರು ಕಾಲದಿಂದ ಕಾಲಕ್ಕೆ ಹೊಸಬೆಳೆಯನ್ನು ತೆಗೆಯುತ್ತ ಬಂದಿದ್ದಾರೆ. ಕನ್ನಡ ಅಧ್ಯಯನ ಪಳೆಯುಳಿಕೆಯ ಶಾಸ್ತ್ರವಾಗದೆ, ಬದಲಾಗುತ್ತಿರುವ ಕಾಲಮಾನದಲ್ಲಿ ಎದುರಾಗುತ್ತಿರುವ ಆಹ್ವಾನಕ್ಕೆ ತಕ್ಕಂತೆ ತನ್ನ ಗತಿಯನ್ನು ಬದಲಾಯಿಸಿಕೊಳ್ಳುತ್ತ ಬಂದಿರುವುದು ಗಮನಿಸತಕ್ಕ ಅಂಶ. ಸಾಂಪ್ರದಾಯಿಕ ಚಿಂತನೆಗಳು ಆಧುನೀಕರಣದ ಈ ಕಾಲಘಟ್ಟದಲ್ಲಿ ಸಕಾಲಿಕಗೊಳ್ಳುವುದು ಅನಿವಾರ್ಯವಾಗಿದೆ. ಮಾಹಿತಿ ತಂತ್ರಜ್ಞಾನದ ಮೂಲಕ ಜಗತ್ತಿನ ಜ್ಞಾನಪ್ರವಾಹವೇ ನಮ್ಮ ಅಂಗೈಯೊಳಗೆ ಚುಳುಕಾಗುವ ಈ ಸಂದರ್ಭದಲ್ಲಿ ಚಹೆರೆ ಮತ್ತು ಕನ್ನಡ ಭಾಷೆಯ ಚಲನಶೀಲತೆಯನ್ನು ಶೋಧಿಸಲಿಕ್ಕೆ ಭಾಷಾ ಆಧುನೀಕರಣ ಮತ್ತು ಪ್ರಮಾಣೀಕರಣದ ಪ್ರಕ್ರಿಯೆಗಳ ನೆಲೆಯಲ್ಲಿ ಅಧ್ಯಯನದ ಹೊಸ ಸಾಧ್ಯತೆಗಳನ್ನು ಅನುಲಕ್ಷಿಸಿ, ಭಾಷಾನೀತಿ, ಭಾಷಾ ಯೋಜನೆ ರೂಪಿಸುವುದು ಅನಿವಾರ್ಯ ಹಾಗೂ ಅವಶ್ಯವಾಗಿದೆ. ಆಗ ಅಧ್ಯಯನದ ಸ್ವರೂಪ ಹಾಗೂ ಬಳಕೆಯ ವಿಧಾನದಲ್ಲಿ ಪರಿವರ್ತನೆ ಸಾಧ್ಯವಾಗುತ್ತದೆ.
ನಮ್ಮೆದುರು ನುಗ್ಗಿ ಬರುತ್ತಿರುವ ಜಾಗತೀಕರಣಕ್ಕೆ ಪ್ರತಿರೋಧವಾಗಿ ನಮ್ಮ ದೇಶೀಯ ಜ್ಞಾನಪರಂಪರೆಯನ್ನು ಮರುಶೋಧಿಸಿ ಆ ಮೂಲಕ ಕುಸಿಯುತ್ತಿರುವ ನಮ್ಮ ಬೇರುಗಳನ್ನು ಬಲಗೊಳಿಸಿಕೊಳ್ಳಬೇಕಾಗಿದೆ. ಭಾಷೆ, ಸಾಹಿತ್ಯ, ವ್ಯಾಕರಣ, ಛಂದಸ್ಸು, ಚರಿತ್ರೆ, ಕೃಷಿ, ವೈದ್ಯ, ಪರಿಸರ ಮುಂತಾದ ಅಧ್ಯಯನ ವಿಷಯಗಳನ್ನು ಹೊಸ ಆಲೋಚನೆಯ ನೆಲೆಯಲ್ಲಿ ವಿಶ್ಲೇಷಿಸಬೇಕಾಗಿದೆ. ಆಧುನಿಕ ವಿಜ್ಞಾನ, ತಂತ್ರಜ್ಞಾನವೇ ‘ಜ್ಞಾನ’ ಎಂದು ರೂಪಿಸಿರುವ ಇಂದಿನ ಆಲೋಚನೆಗೆ ಪ್ರತಿಯಾಗಿ ಈ ಜ್ಞಾನಶಾಖೆಗಳಲ್ಲಿ ಹುದುಗಿರುವ ದೇಶಿ ಪರಂಪರೆಯ ಜ್ಞಾನದ ಹುಡುಕಾಟ ನಡೆಯಬೇಕಾಗಿದೆ. ಅಂತಹ ಪ್ರಯತ್ನಗಳಿಗೆ ಬೇಕಾದ ಮಾರ್ಗದರ್ಶಕ ಸೂತ್ರಗಳ ಹಾಗೂ ಆಕರ ಪರಿಕರಗಳ ನಿರ್ಮಾಣದ ನೆಲೆ ತುಂಬ ಮುಖ್ಯವಾಗಿದೆ. ಕನ್ನಡ ವಿಶ್ವವಿದ್ಯಾಲಯವು ಕಳೆದ ಹದಿನಾರು ವರ್ಷಗಳಿಂದ ಈ ಕೆಲಸಗಳನ್ನು ಹಲವು ಯೋಜನೆಗಳ ಮೂಲಕ ರೂಪಿಸಿಕೊಂಡಿದೆ, ರೂಪಿಸಿಕೊಳ್ಳುತ್ತಿದೆ. ಇದೊಂದು ಚಲನಶೀಲ ಪ್ರಕ್ರಿಯೆಯಾಗಿದೆ. ಸಮಕಾಲೀನ ಭಾಷಿಕ, ಸಾಂಸ್ಕೃತಿಕ ಸಮಸ್ಯೆಗಳಿಗೆ ಮುಖಾಮುಖಿಯಾಗುತ್ತ ಕನ್ನಡ ನಾಡುನುಡಿಯನ್ನು ಹೊಸದಾಗಿ ಶೋಧಿಸುತ್ತಾ, ವಿವರಿಸುತ್ತಾ ಬಂದಿದೆ. ಅಂದರೆ: ಕನ್ನಡದ ಅರಿವಿನ ವಿಕೇಂದ್ರೀಕರಣವೇ ವರ್ತಮಾನದಚ ಹೊಸ ಬೆಳವಣಿಗೆ. ಇದು ಕನ್ನಡ ವಿಶ್ವವಿದ್ಯಾಲಯದ ಜೀವಧಾತುವಾಗಿದೆ.
ಕನ್ನಡ ವಿಶ್ವವಿದ್ಯಾಲಯವು ಕನ್ನಡದ ಹತ್ತಾರು ಕ್ಷೇತ್ರಗಳಿಗೆ ಸಂಬಂಧಿಸಿದ ಪ್ರಮುಖ ವಿಷಯಗಳನ್ನು ಕುರಿತು ಸಾಮಾನ್ಯ ಓದುಗರಿಗೆ ಅರಿವನ್ನು ನೀಡಲು ಮಂಟಪಮಾಲೆಯಲ್ಲಿ ಕಿರುಪುಸ್ತಕಗಳನ್ನು ಪ್ರಕಟಿಸುತ್ತಿದೆ. ‘ಕಪ್ಪರ ಪಡಿಯಮ್ಮ’ ಎಂಬ ಕಿರುಹೊತ್ತಿಗೆಯನ್ನು ಈ ಮಾಲೆಗಾಗಿ ಬರೆದು ಕೊಟ್ಟಿರುವ ಶ್ರೀಮತಿ ರಾಜೇಶ್ವರಿ ವೀ. ಶೀಲವಂತ ಅವರಿಗೆ ವಿಶ್ವವಿದ್ಯಾಲಯದ ಕೃತಜ್ಞತೆಗಳು ಸಲ್ಲುತ್ತವೆ.
ಈ ಗ್ರಂಥವನ್ನು ಅಚ್ಚುಕಟ್ಟಾಗಿ ಹೊರತರುತ್ತಿರುವ ಪ್ರಸಾರಾಂಗದ ನಿರ್ದೇಶಕರಾದ ಡಾ.ಮಂಜುನಾಥ ಬೇವಿನಕಟ್ಟಿ ಮತ್ತು ಸಹಾಯಕ ನಿರ್ದೇಶಕರಾದ ಶ್ರೀ ಬಿ. ಸುಜ್ಞಾನ ಮೂರ್ತಿ ಅವರಿಗೆ ಆಭಾರಿಯಾಗಿದ್ದೇನೆ.
ಡಾ. ಎ. ಮುರಿಗೆಪ್ಪ
ಕುಲಪತಿ
ಪ್ಪರ ಪಡಿಯಮ್ಮ: ಆಕರ ಗ್ರಂಥಗಳು
೧. ಕಂಠಿ ಹನುಮಂತರಾಯ, ಸಿಂದೂರ ಲಕ್ಷ್ಮಣ(ರಂಗನಾಟಕ), ಪಾಟೀಲ ಪ್ರಿಂಟರ್ಸ್, ಬಾಗಲಕೋಟ
೨. ರಾಜೇಶ್ವರಿ ವೀ. ಶೀಲವಂತ, ಲೇಖನ ಹೋರಾಟಗಾರ, ಸಾಂಸ್ಕೃತಿಕ ಅನನ್ಯತೆ ಮತ್ತು ಹಲಗಲಿ ಬಂಡಾಯ,(ಸಂ) ಮಂಜುನಾಥ ಬೇವಿನಕಟ್ಟಿ, ಪ್ರಸಾರಾಂಗ, ಕನ್ನಡ ವಿಶ್ವವಿದ್ಯಾಲಯ, ಹಂಪಿ.
೩. ವಿಜಯಶ್ರೀ ಇಟ್ಟಣ್ಣನವರ, ಲೇಖನ: ಕಪ್ಪರ ಪಡಿಯವ್ವ, ಸಾಂಸ್ಕೃತಿಕ ಅನನ್ಯತೆ ಮತ್ತು ಹಲಗಲಿ ಬಂಡಾಯ,(ಸಂ) ಮಂಜುನಾಥ ಬೇವಿನಕಟ್ಟಿ, ಪ್ರಸಾರಾಂಗ, ಕನ್ನಡ ವಿಶ್ವವಿದ್ಯಾಲಯ, ಹಂಪಿ.
೪. ವೀರೇಂದ್ರ ಶೀಲವಂತ, ಲೇಖನ: ಕಪ್ಪರ ಪಡಿಯಮ್ಮ ಜಾತ್ರೆ, ಉತ್ತರ ಕರ್ನಾಟಕದಲ್ಲಿ ಜಾತ್ರೆ ಉತ್ಸವ, ಪ್ರಜಾವಾಣಿ, ೨೦೦೬, ಏಪ್ರಿಲ್‌ ೪.
೫. ವೀರೇಂದ್ರ ಶೀಲವಂತ, ಲೇಖನ: ನಾಗರಾಳದಲ್ಲಿ ಜಾರುಗಂಬದ ಒಲಿಂಪಿಕ್ಸ್‌, ಕರ್ನಾಟಕ ದರ್ಶನ, ಪ್ರಜಾವಾಣಿ, ೨೦೦೧, ಮೇ ೧೩.
೬. ವೀರೇಶ ಬಡಿಗೇರ, ಸಂಸ್ಕೃತಿ ಸಂಕಥನ, ಮಯ ಪ್ರಕಾಶನ, ಕಮಲಾಪುರ.
೭. ಸುತಾರ ರಾಮಚಂದ್ರ ಮಹಾರುದ್ರ, ಶ್ರೀ ನಿರ್ವಾಣೀರ್ಶವರ ಮಹಾಪುಣ್ಯ ಕ್ಷೇತ್ರದರ್ಶನ, ಪ್ರ – ಆದ್ಯಶ್ರೀ ನಿಜಲಿಂಗೇಶ್ವರ ಗ್ರಂಥಮಾಲಾ, ನಿಡಸೊಸಿ
ಮಾಹಿತಿ ನೀಡಿದವರು
೧. ಶೇಷಪ್ಪಯ್ಯ ಮಹಾಸ್ವಾಮಿಗಳು, ನಾಗರಾಳ
೨. ಹನುಮಂತರಾಯ ಕಂಠಿ, ನಾಗರಾಳ
೩. ಸುಭಾಸ ಸೌದಿ, ನಾಗರಾಳ
೪. ಶ್ರೀಮತಿ ಸುಭಾಸ ಸೌದಿ, ನಾಗರಾಳ
೫. ಲಚ್ಚಪ್ಪ ಕರಿಗಾರ, ನಾಗರಾಳ
೬. ಶೇಖರ ಗೊಳಸಂಗಿ, ನಾಗರಾಳ
೭ ಚಿದಾನಂದ ಕರಿಗಾರ, ನಾಗರಾಳ
೮. ವಿಠ್ಹಲ್‌ ಸಿಗ್ಗಾನಿ, ಸಿದ್ದಾಪುರ
೯. ವೀರೇಂದ್ರ ಶೀಲವಂತ, ಬೀಳಗಿ
೧೦. ಶ್ರೀಮತಿ ಶಾಂತಾ ವೀರೇಂದ್ರ ಶೀಲವಂತ, ಬೀಳಗಿ
೧೧. ಶ್ರೀಮತಿ ಕಮಲಾಬಾಯಿ ಸೊಂಟ, ಬೀಳಗಿ
೧೨. ಶ್ರೀಮತಿ ಶಾಂತಾಬಾಯಿ, ಸೊಂಟ, ಬೀಳಗಿ
ಕಪ್ಪರ ಪಡಿಯಮ್ಮ (೧)
ಭಾರತ ಸಂಪ್ರದಾಯ, ಸಂಸ್ಕೃತಿಗಳ ಬೀಡು. ದೇವಸ್ಥಾನ ಭಕ್ತರ ನೆಲವೀಡು. ಭಾರತದ ಹಳ್ಳಿ ಹಳ್ಳಿಗಳಲ್ಲಿಯೂ ದೇವಸ್ಥಾನಗಳು, ದೇವತಾರಾಧಕರಿದ್ದಾರೆ. ಭಾರತದಾದ್ಯಂತ ಪೂಜಿಸಲ್ಪಡುವ ದೇವರುಗಳಲ್ಲಿ ಕೆಲವೊಂದು ಪ್ರಖ್ಯಾತ ದೇವರುಗಳು ದೇಶವ್ಯಾಪಿಯಾಗಿ ಪೂಜಿಸಲ್ಪಡುತ್ತಿದ್ದರೆ, ಕೆಲವೊಂದು ದೇವರುಗಳು ಕೆಲವೊಂದು ಮತಕ್ಕೆ ಮಾತ್ರ ಸೀಮಿತವಾಗಿರುತ್ತವೆ. ಅಂತೆಯೇ ಪ್ರತಿಯೊಂದು ಗ್ರಾಮಕ್ಕೂ ಒಬ್ಬ ದೇವ, ದೇವತೆಯರು ಪ್ರಖ್ಯಾತರಾಗಿದ್ದು, ಅವರು ಗ್ರಾಮದೇವಗೆಗಳೆಂದೆ ಕರೆಯಲ್ಪಡುತ್ತಾರೆ. ಇಡೀ ಗ್ರಾಮಸ್ಥರಿಮದ ಆರಾಧನೆಗೊಳಗಾಗುತ್ತಿರುತ್ತಾರೆ. ಇಂತಹ ಗ್ರಾಮದೇವತೆಗಳು ಪವಾಡ ಪುರುಷರು, ಶಕ್ತಿವಂತರು ಆಗಿದ್ದರೆ ಅವರು ಗ್ರಾಮದ ಸೀಮೆಯನ್ನು ಮೀರಿ ಅವರ ಸುತ್ತಮುತ್ತಲ ಗ್ರಾಮಗಳ ಜನರಿಂದ ಪೂಜಿಸಲ್ಪಡುತ್ತಾ, ಅವರಿಂದ ಹಬ್ಬಹರಿದಿನಗಳನ್ನು, ಜಾತ್ರೆಗಳನ್ನು ಸಂಭ್ರಮದಿಂದ ಆಚರಿಸಿಕೊಳ್ಳುತ್ತಾ ಸೀಮಾತೀತ ದೇವತೆಗಳಾಗಿ ಪ್ರಖ್ಯಾತಿಯನ್ನು ಪಡೆಯುತ್ತಾರೆ. ಅಂತಹ ಸೀಮಾತೀತ ದೇವತೆಗಳಲ್ಲಿ ನಾಗರಾಳದ “ಕಪ್ಪರ ಪಡಿಯಮ್ಮ”ಳು ಒಬ್ಬಳಾಗಿದ್ದಾಳೆ.
೧. ಪಡಿಯಮ್ಮನ ವಾಸಸ್ಥಾನ
ಕಪ್ಪರ ಪಡಿಯಮ್ಮ ನೆಲಸಿರುವುದು ಬಾಗಲಕೋಟೆ ಜಿಲ್ಲೆ ಬೀಳಗಿ ತಾಲೂಕಿನ ನಾಗರಾಳ ಬೆಟ್ಟದಲ್ಲಿ. ತಾಲೂಕಾ ಕೇಂದ್ರ ಬೀಳಗಿಯಿಂದ ೫ ಕಿ.ಮೀ. ಸಿದ್ದಾಪೂರದಿಂದ ೪ ಕಿ.ಮೀ. ಅರಕೇಯಿಂದ ೨ ಕಿ.ಮೀ, ನಾಗರಾಳದಿಂದ ೩ ಕಿ.ಮೀ. ಅಂತರದಲ್ಲಿ ನಾಗರಾಳ ಮತ್ತು ಸಿದ್ದಾಪುರ, ೨ ಗ್ರಾಮಗಳ ಸೀಮೆಗೆ ಸೇರಿದ ಕಡಿದಾದ ಬೆಟ್ಟದ ಪಡಿಯಲ್ಲಿ ದೇವಿ ಕಪ್ಪರ ಪಡಿಯಮ್ಮನ ದೇವಸ್ಥಾನವಿದೆ.
ಪಡಿಯಮ್ಮನ ದರ್ಶನಕ್ಕೆ ಹೋಗಬೇಕಾದರೆ ವಾಹನದಲ್ಲಿ ಬರುವವರು ತಾಲೂಕಾ ಕೇಂದ್ರ ಬೀಳಗಿಯಿಂದಲೂ ಹಾಗೂ ಸಿದ್ದಾಪೂರ ಗ್ರಾಮದಿಂದಲೂ ಬಂದವರು ನಾಗರಾಳ ಕ್ರಾಸಿನಲ್ಲಿಯೇ ಇಳಿದುಕೊಳ್ಳಬೇಕು. ನಾಗರಾಳ ಕ್ರಾಸಿನಿಂದ ದಕ್ಷಿಣಕ್ಕೆ ಮುಖಮಾಡಿ ಬೆಟ್ಟದ ಕಡೆ ೨ ಕಿ.ಮೀ. ಹೋಗಬೇಕು. ದೇವಾಲಯಕ್ಕೆ ತೆರಳಲು ಮೊದಲು ದೊಡ್ಡದೊಡ್ಡ ಮರಗಳು ಎತ್ತರವಾದ ಕಂಟಿಗಳ ನಡುವೆ ಕಾಲು ಹಾದಿಯೇ ಇತ್ತು. ಈಗ ಅವನ್ನೆಲ್ಲ ಕಡಿದು ಖಡಿ, ಗರಸು ಹಾಕಿ ಸಮತಟ್ಟಾದ ರಸ್ತೆಯನ್ನು ಮಾಡಲಾಗಿದೆ.
ಅ. ಪಡಿಯಮ್ಮನ ಪಾದಗಟ್ಟೆ
ಪಡಿಯಮ್ಮನ ದರ್ಶನಕ್ಕೆ ಹೋಗಬೇಕಾದರೆ ನಮಗೆ ಮೊದಲು ಸಿಗುವುದೆ ಪಡಿಯಮ್ಮನ ಪಾದಗಟ್ಟಿ. ಇಲ್ಲಿ ಎತ್ತರವಾದ ಕಟ್ಟೆಯ ಮೇಲೆ ದೇವಿಯ ಪಾದಗಳನ್ನು ಪ್ರತಿಷ್ಠಾಪಿಸಲಾಗಿದೆ. ಇದು ದೇವಿಯ ಪಾದಗಳಿರುವ ಕಟ್ಟೆಯಾದ್ದರಿಂದ ಇದಕ್ಕೆ ಪಡಿಯಮ್ಮನ ಪಾದಗಟ್ಟೆ ಎಂದೇ ಕರೆಯುತ್ತಾರೆ. ಇಲ್ಲಿ ಕಟ್ಟೆಯ ಮೇಲೆ ದೇವಿಯ ಪಾದಗಳ ಹಿಂದೆ ದೇವಿಯೆಂದೆ ಒಂದು ಆಯತಾಕಾರದ ಪಡಿಯನ್ನು ಪ್ರತಿಷ್ಠಾಪಿಸಲಾಗಿದೆ. ಈ ದೇವಿಗೂ ಹಸಿರು ಸೀರೆ, ಖಣ, ಹಸಿರು ಬಳೆಗಳನ್ನು ಉಡಿಸಿರುತ್ತಾರೆ. ಜೊತೆಗೆ ಕೊರಳಲ್ಲಿ ತಾಳಿ, ಕಾಲಲ್ಲಿ ಕಾಲುಂಗುರಗಳನ್ನು ಹಾಕಲಾಗಿದೆ. ಇಲ್ಲಿರುವ ಮೂರ್ತಿಗೂ ಪಾದಗಟ್ಟಿಗೂ ನಿತ್ಯ ಪೂಜೆ ನಡೆಯುತ್ತದೆ.
ದೇವಿಗೆ ಹರಕೆ ಹೊತ್ತವರು ಇಲ್ಲಿಂದಲೆ ದೀರ್ಘದಂಡ ನಮಸ್ಕಾರ ಪ್ರಾರಂಭಿಸಿ ದೇವಿಯ ಸನ್ನಿಧಾನದವರೆಗೂ ಹಾಕುತ್ತಾರೆ. ಇನ್ನು ದೇವಿಗೆ ಪ್ರಾಣಿಬಲಿ ನಡೆಯುವುದು ಇಲ್ಲಿಯೇ. ದೇವಿಗೆ ಬಲಿಕೊಡಲು ತಂದ ಪ್ರಾಣಿಯನ್ನು ದೇವಿಯ ಪಾದಗಟ್ಟಿಯ ಹತ್ತಿರವೇ ತಂದು ಅದಕ್ಕೆ ಮೊದಲ ಏಟನ್ನು ಹಾಕಲಾಗುತ್ತದೆ. ನಂತರ ಆ ಪ್ರಾಣಿಯನ್ನು ದೂರದ ಹೊಲಗಳಲ್ಲಿ ಒಯ್ದು ಅಲ್ಲಿಯೇ ಅದನ್ನು ಕಡಿದು. ಅಡಿಗೆ ಮಾಡಿ ನಂತರ ತಾಯಿಗೆ ನೈವೇದ್ಯ ಮಾಡಲಾಗುತ್ತದೆ. ಪಡಿಯಮ್ಮನ ಗುಡ್ಡದಲ್ಲಿ ಜೇನು ಹುಳುಗಳು ಎದ್ದ ಸಂದರ್ಭದಲ್ಲಿ ದೇವಿಯ ದರ್ಶನಕ್ಕೆ ಬಂದ ಭಕ್ತರು ಈ ಪಾದಗಟ್ಟೆಯಲ್ಲಿರುವ ದೇವಿಗೆ ಪೂಜೆ ಸಲ್ಲಿಸಿ ನೈವೇದ್ಯ, ಕಾಯಿ ಅರ್ಪಿಸಿ ಇಲ್ಲಿಯೇ ತಮ್ಮ ಸೇವೆ ಸಲ್ಲಿಸಿ ಹೋಗುತ್ತಾರೆ.
ಆ. ಪರಸನ ಕಟ್ಟೆ
ಪಾದಗಟ್ಟೆಯ ಹತ್ತಿರವಿರುವುದೇ ಪರಸನ ಕಟ್ಟೆ. ಇದು ‘ಪರಸಪ್ಪ’ ಎಂಬ ವ್ಯಕ್ತಿಯ ಸಮಾಧಿ ಸ್ಥಳ. ಭಕ್ತರ ಆಗ್ರಹದಿಂದ ದಿಗಂಬರೇಶ್ವರರು ನಾಗರಾಳದಲ್ಲಿ ನೆಲೆಸಿದರು. ದೇವಿ ಸ್ಥಿರವಾಗಿ ನೆಲೆನಿಂತಿದ್ದು ನಾಗರಾಳದ ಗುಡ್ಡದಲ್ಲಿ. ಭಕ್ತರ ಒತ್ತಾಯಕ್ಕಾಗಿ ದಿಗಂಬರೇಶ್ವರರು ನಾಗರಾಳಕ್ಕೆ ಬಂದರು ನಿತ್ಯವೂ ತಾಯಿಯ ದರ್ಶನಕ್ಕೆ ಹೋಗುವುದನ್ನು ತಪ್ಪಿಸಲಿಲ್ಲ. ಅದಕ್ಕಾಗಿ ನಿತ್ಯವೂ ಗುಡ್ಡದಲ್ಲಿರುವ ತಾಯಿಯ ದರ್ಶನಕ್ಕಾಗಿ ತೆರಳುತ್ತಿದ್ದರು. ಗುಡ್ಡ ಇರುವುದು ನಾಗರಾಳ ಗ್ರಾಮದಿಂದ ೩ ಕಿ.ಮಿ. ಅಂತರದಲ್ಲಿ. ಹಾಗಾಗಿ ಸ್ವಾಮಿಗಳು ದಿನನಿತ್ಯ ಬೆಟ್ಟಕ್ಕೆ ನಡೆದುಕೊಂಡು ಹೋಗಿ ಬರುವುದು ಕಷ್ಟವೆಂದು ತಿಳಿದ ಗ್ರಾಮಸ್ಥರು ಸ್ವಾಮಿಗಳಿಗೆ ನಿತ್ಯ ದೇವಿಯ ದರ್ಶನಕ್ಕೆ ಹೋಗಿಬರಲು ಅನುಕೂಲವಾಗಲೆಂದು ಒಂದು ಕುದುರೆಯನ್ನು ಹಾಗೂ ಸ್ವಾಮಿಗಳನ್ನು ಕುದುರೆಯ ಮೇಲೆ ಕೂಡಿಸಿಕೊಂಡು, ಕುದುರೆಯನ್ನು ಹಿಡಿದುಕೊಂಡು ಹೋಗಲು ಒಬ್ಬ ವ್ಯಕ್ತಿಯನ್ನು ಗೊತ್ತು ಮಾಡಿದರು. ಆ ಕುದುರೆಯನ್ನು ಹಿಡಿದುಕೊಂಡು ಹೋಗಲು ಗೊತ್ತಾದ ವ್ಯಕ್ತಿಯೇ ‘ಪರಸಪ್ಪ’.
ಪರಸಪ್ಪ ಸ್ವಾಮಿಗಳ ನಿಷ್ಟಾವಂತ ಭಕ್ತ, ಸೇವಕ. ಸ್ವಾಮಿಗಳು ದಿನನಿತ್ಯವೂ ಇವನ ಜೊತೆ ಪಡಿಯಮ್ಮನ ಗುಡ್ಡಕ್ಕೆ ಹೋಗುತ್ತಿದ್ದರು. ಆದರೆ ದೇವಿಯ ಹತ್ತಿರ ಹೋಗುವಾಗ ಕುದುರೆಯ ಜೊತೆ ಪರಸಪ್ಪನನ್ನು ಬಿಟ್ಟು ತಾವು ಮಾತ್ರ ಏಕಾಂಗಿಯಾಗಿ ಪಡಿಯಮ್ಮನ ದರ್ಶನಕ್ಕೆ ಹೋಗುತ್ತಿದ್ದರು. ಹೀಗೆ ಏಕಾಂಗಿಯಾಗಿ ಹೋದ ದಿಗಂಬರೇಶ್ವರರು ತಾಯಿಯ ಪೂಜೆ ಮಾಡಿದ ನಂತರ ತಾಯಿಯ ಜೊತೆ ಮಾತುಕತೆ ನಡೆಸುತ್ತಿದ್ದರು. ತನ್ನನ್ನು ದಿನವೂ ಕೆಳಗಡೆ ಬಿಟ್ಟು ತಾವೂ ಮಾತ್ರ ಏಕಾಂಗಿಯಾಗಿ ಯಾಕೆ ಪಡಿಯಮ್ಮನ ದರ್ಶನಕ್ಕೆ ಹೋಗುತ್ತಾರೆಂದು ತಿಳಿಯದ ಪರಸಪ್ಪ ಯೋಚಿಸುತ್ತಾನೆ. ಉತ್ತರ ಹೊಳೆಯದಾದಾಗ ಕೊನೆಗೊಂದು ದಿನ ಸ್ವಾಮಿಗಳನ್ನು ಕೇಳಿಯೇ ಬಿಡುತ್ತಾನೆ. ಆಗ ದಿಗಂಬರೇಶ್ವರ ಸ್ವಾಮಿಗಳು ತಾವು ಪಡಿಯಮ್ಮನ ಜೊತೆ ಏಕಾಂತವಾಗಿ ಮಾತನಾಡುವ ವಿಷಯವನ್ನು ತಿಳಿಸುತ್ತಾರೆ. ಹಾಗೆಯೇ ತಾಯಿ ಮಗನ ಏಕಾಂತ ಮಾತುಕತೆಗೆ ಭಂಗ ಬರಬಾರದೆಂದು ನಿನ್ನನ್ನು ಇಲ್ಲಿಯೇ ಬಿಟ್ಟು ಹೋಗುತ್ತೇನೆಂದು ತಿಳಿಸುತ್ತಾರೆ. ಪಡಿಯಮ್ಮನನ್ನು ದಿಗಂಬರೇಶ್ವರ ಸ್ವಾಮಿಗಳು ಪ್ರತ್ಯಕ್ಷವಾಗಿ ನೋಡುತ್ತಾರೆ, ಅವಳ ಜೊತೆ ಮಾತನಾಡುತ್ತಾರೆ ಎಂಬ ವಿಷಯವನ್ನು ತಿಳಿದು ಪರಸಪ್ಪ ಆಶ್ಚರ್ಯಗೊಳ್ಳುತ್ತಾನೆ. ಹಾಗೆಯೇ ತಾನು ಒಮ್ಮೆಯಾದರೂ ಆ ದೇವಿಯ ಪ್ರತ್ಯಕ್ಷ ದರ್ಶನ ಮಾಡಬೇಕೆಂಬ ಆಸೆ ಆತನಲ್ಲಿ ಮೊಳಕೆಯೊಡೆಯುತ್ತದೆ.
ಸ್ವಾಮಿಗಳನ್ನು ದೇವಿಯ ಹತ್ತಿರ ಕರೆದುಕೊಂಡು ಹೋಗುವಾಗ ಪರಸಪ್ಪ ತಾನೂ ದೇವಿಯ ಪ್ರತ್ಯಕ್ಷ ದರ್ಶನ ಮಾಡಬೇಕೆಂಬ ತನ್ನ ಮನದಿಂಗಿತವನ್ನು ತಿಳಿಸುತ್ತಾನೆ. ತನ್ನ ಮತ್ತು ಪಡಿಯಮ್ಮನ ಏಕಾಂತ ಮಾತುಕತೆಗೆ ಭಂಗವಾದೀತೆಂದು ಸ್ವಾಮಿಗಳು ಪರಸಪ್ಪನ ಮಾತುಗಳನ್ನು ನಿರಾಕರಿಸುತ್ತಾರೆ. ಆದರೆ ತಾಯಿಯ ದರ್ಶನ ಮಾಡಬೇಕೆಂಬ ಪರಸಪ್ಪನ ಆಸೆಯ ಕುಡಿ ದಿನ ದಿನವೂ ಚಿಗುರುತ್ತದೆ. ದಿನನಿತ್ಯವೂ ದಿಗಂಬರೇಶ್ವರರು ಪಡಿಯಮ್ಮನ ದರ್ಶನಕ್ಕೆ ಹೋಗುವಾಗ ಪರಸಪ್ಪ ತಾನೂ ಬರುವುದಾಗಿ ವಿನಂತಿಸಿಕೊಳ್ಳುತ್ತಾನೆ. ಅವರು ಬೇಡವೆಂದು ನಿರಾಕರಿಸುತ್ತಾರೆ. ಇದು ಎಷ್ಟೋ ದಿನಗಳವರೆಗೂ ನಡೆಯುತ್ತದೆ.
ಎಷ್ಟೋ ದಿನ ಹೀಗೆ ಬೇಡಿಕೊಂಡ ಪರಸಪ್ಪ ಕೊನೆಗೊಂದು ದಿನ ಸ್ವಾಮಿಗಳನ್ನು ನೀವು ನನಗೆ ಒಮ್ಮೆಯಾದರೂ ತಾಯಿಯ ಪ್ರತ್ಯಕ್ಷ ದರ್ಶನ ಮಾಡಿಸಬೇಕೆಂದು ವಿನಮ್ರವಾಗಿ ಬೇಡಿಕೊಳ್ಳುತ್ತಾನೆ. ಅವನ ಆ ವಿನಮ್ರ ಬೇಡಿಕೆಯನ್ನು ನಿರಾಕರಿಸಲಾಗದೆ ಸ್ವಾಮಿಗಳೂ ಕೊನೆಗೂ ಒಪ್ಪುತ್ತಾರೆ. ‘ಆಯ್ತು ನಡೆ’ ಎಂದು ಅವನನ್ನು ತಾಯಿಯ ದರ್ಶನಕ್ಕೆ ಕರೆದುಕೊಂಡು ಹೋಗುತ್ತಾರೆ. ಪಡಿಯಮ್ಮನ ಸನ್ನಿಧಾನಕ್ಕೆ ಇಬ್ಬರೂ ಸೇರಿಯೇ ಹೋಗುತ್ತಾರೆ. ದೇವಿಯ ಹತ್ತಿರ ಹೋಗಿ ನೋಡಿದಾಗ ಇದುವರೆಗೆ ಶಾಂತಮೂರ್ತಿಯಾಗಿ ತಾಯಿಯ ಸ್ವರೂಪದಲ್ಲಿ ದರ್ಶನ ನೀಡುತ್ತಿದ್ದ ಪಡಿಯಮ್ಮ ತನ್ನ ಮಗ ತನ್ನ ಜೊತೆಗೆ ಮತ್ತೊಬ್ಬ ವ್ಯಕ್ತಿಯನ್ನು ತನ್ನ ಅನುಮತಿ ಇಲ್ಲದೆ ಕರೆದುಕೊಂಡು ಬಂದು ತಮ್ಮ ತಾಯಿ – ಮಗನ ಏಕಾಂತ ಭೇಟಿಗೆ ಮಾತುಕತೆಗೆ ಭಂಗ ತಂದನೆಂದು ಭಾವಿಸಿ ಕ್ರೋಧಗೊಂಡ ಪಡಿಯಮ್ಮ ಕೆಂಡದುಂಡೆಗಳನ್ನು ಉಗಳುತ್ತಾ, ಬುಸಗುಟ್ಟುತ್ತಾ ಕರಾಳ ಸರ್ಪದ ರೂಪದಲ್ಲಿ ಅವರಿಗೆ ದರ್ಶನ ನೀಡುತ್ತಾಳೆ. ಇದನ್ನು ಕಂಡ ದಿಗಂಬರೇಶ್ವರರು ತಾಯಿಯ ಕೋಪ, ಕೋಪದ ಕಾರಣ ತಿಳಿದು, ಹತ್ತಿರದಲ್ಲಿದ್ದ ಪರಸಪ್ಪನನ್ನು ಕುರಿತು. “ತಾಯಿಯನ್ನು ನೋಡಿದ್ಯಾ ಪರಸ್ಯಾ” ಎಂದು ಕೇಳುತ್ತಾರೆ. ‘ಬುದ್ಧಿ ನೋಡಿದೆ’ ಎನ್ನುತ್ತಾನೆ. ಪರಸಪ್ಪ. ತಾಯಿಯನ್ನು ಆ ರೂಪದಲ್ಲಿ ನೋಡಿ ಗಾಬರಿಗೊಂಡಿದ್ದ ಪರಸಪ್ಪ ಮೂರ್ಛೆಹೋಗಿ ಬೆಟ್ಟದಿಂದ ಉರುಳಿ ಬೀಳುತ್ತಾನೆ. ಹಾಗೆಯೇ ಬೆಟ್ಟದಿಂದ ಉರುಳುತ್ತಾ ಬಂದ ಪರಸಪ್ಪನ ತಲೆ ಬೆಟ್ಟದಡಿಯಲ್ಲಿದ್ದ ಒಂದು ಕಲ್ಲಿಗೆ ಬಡಿದು ಆತ ಅಲ್ಲಿಯೇ ಮರಣಹೊಂದುತ್ತಾನೆ.
ಪರಸಪ್ಪ ಮರಣ ಹೊಂದಿದ ಸ್ಥಳದಲ್ಲಿ ಒಂದು ‘ತುಗಲಿ’ ಗಿಡವಿದೆ. ಆತ ಮರಣ ಹೊಂದಿದೆ ತುಗಲಿತಿಡದ ಸುತ್ತಲೂ ಒಂದು ಕಟ್ಟೆಯನ್ನು ಕಟ್ಟಲಾಗಿದೆ. ಇದನ್ನು ‘ಪರಸನ ಕಟ್ಟೆ’ ಎಂದೆ ಕರೆಯುತ್ತಾರೆ. ಪ್ರತಿ ಅಮವಾಸ್ಯೆ, ಹಬ್ಬಹರಿದಿನಗಳಲ್ಲಿ ಪರಸನ ಕಟ್ಟೆಗೂ ಪೂಜೆ ನಡೆಯುತ್ತದೆ. ಪಡಿಯಮ್ಮನ ದರ್ಶನಕ್ಕೆ ಹೋಗುವವರು ಮೊದಲು ಪರಸನ ಕಟ್ಟೆಯ ದರ್ಶನವನ್ನು ಮಾಡಿಕೊಂಡೆ ಹೋಗುತ್ತಾರೆ. ಹಾಗೆಯೇ ಹೊಲಕ್ಕೆ ಹೋಗುವವರಿಗೆ, ಆಡು ದನ ಕಾಯುವವರಿಗೆ, ದಾರಿ ಹೋಕರಿಗೆ ಈ ಪರಸನ ಕಟ್ಟೆ ವಿಶ್ರಾಂತಿಯನ್ನು ಪಡೆಯುವ ಸ್ಥಳವೂ ಆಗಿದೆ.
ಪರಸನ ಕಟ್ಟೆ ದಾಟಿದ ನಂತರ ಗುಡ್ದದ ಏರು ಪ್ರಾರಂಭವಾಗುತ್ತದೆ. ಮುಂಚೆ ಇಲ್ಲಿ ದೊಡ್ಡ ದೊಡ್ಡ ಕಲ್ಲುಗಳಿದ್ದವು. ಇತ್ತೀಚೆಗೆ ದೇವಸ್ಥಾನಕ್ಕೆ ಹೋಗುವ ಭಕ್ತರಿಗೆ, ಅನುಕೂಲವಾಗಲೆಂದು ಕಲ್ಲುಗಳನ್ನು ತೆಗೆದು ಬಡಿ, ಗರಸು, ಸಿಮೆಂಟನ್ನು ಹಾಕಿ ರಸ್ತೆ ನಿರ್ಮಿಸಲಾಗಿದೆ. ಗುಡ್ಡವನ್ನು ಏರುತ್ತಾ ೦.೫ ಕಿ.ಮೀ. ಸಾಗಿದರೆ ನಮಗೆ ದೊರೆಯುವುದೆ ದೇವಿ ನೆಲೆಸಿರುವ ಜಾಗ.
ಇ. ಪಡಿಯಮ್ಮನ ದೇಗುಲ
ದೇವಿ ನೆಲೆಸಿರುವ ಬೆಟ್ಟವು ಎತ್ತರವಾದ ಗೋಡೆಯನ್ನು ಕಟ್ಟೆದಂತೆ ಏಕಾಕಾರವಾಗಿ ನಿಂತಿದೆ. ಈ ಬೆಟ್ಟವನ್ನು ಏರುವುದು ದುಸ್ಸಾಧ್ಯವೇ ಸರಿ. ಈ ಬೆಟ್ಟ ಸುತ್ತಲೂ ನೆಟ್ಟಗೆ ನಿಂತಿದ್ದರೂ ದೇವಿ ಪ್ರತಿಷ್ಠಾಪನೆಗೊಂಡಿರುವ ಮತ್ತು ಅವಳ ಎಡಬಲದ ಸ್ಥಳದಲ್ಲಿ ಮಾತ್ರ ದೇವಿಗೆ ಮೇಲ್ಛಾವಣಿ ಹಾಕಿದಂತೆ ಸ್ವಲ್ಪ ಬಾಗಿದೆ. ಇದರಿಂದ ಎಷ್ಟೇ ಮಳೆ, ಬಿಸಿಲು, ಚಳಿಯಿದ್ದರೂ ಗುಡ್ಡದ ಈ ಮೇಲ್ಛಾವಣಿಯಿಂದ ಪಡಿಯಮ್ಮನಿಗೆ ತಟ್ಟುವದೆ ಇಲ್ಲ. ಇದು ದೇವಿಗೆ ಪ್ರಕೃತಿಯೇ ಒದಗಿಸಿದ ರಕ್ಷಣೆ. ಈ ಕಡಿದಾದ ಗುಡ್ಡದಲ್ಲಿ ಮಳೆಗಾಲದಲ್ಲಿ ಜೋರಾಗಿ ನೀರು ಜಲಪಾತದಂತೆ ಧುಮ್ಮಿಕ್ಕುತ್ತಿದ್ದರೆ, ಮಳೆಗಾಲ ಕಳೆದ ನಂತರ ಕೆಲವು ದಿನಗಳ ಕಾಲ ನೀರು ಸಣ್ಣಗೆ ಜಿನಗುತ್ತಿರುತ್ತದೆ. ದೇವಿಯ ಸುತ್ತಮುತ್ತಲೂ ಹರಿಯುವ ಈ ನೀರು ದೇವಿಯ ಸೌಂದರ್ಯವನ್ನು ಮತ್ತಷ್ಟು ಹೆಚ್ಚಿಸಿದೆ. ತಾಯಿಗೆ ಪ್ರಕೃತಿಯೇ ಹಾಕಿರುವ ಛಾವಣಿಯ ಮೇಲೆ ಯಾವಾಗಲೂ ಹೆಜ್ಜೇನುಗಳು ಗೂಡು ಕಟ್ಟಿಕೊಂಡಿರುತ್ತವೆ. ಮಳೆಗಾಲದಲ್ಲಿ ನೀರು ಅವುಗಳ ಮೇಲೆ ಬೀಳುವುದರಿಂದ ಅವುಗಳ ಪ್ರಮಾಣ ಸ್ವಲ್ಪ ಕಡಿಮೆಯಿದ್ದರು ಉಳಿದ ಕಾಲದಲ್ಲಿ ಅವು ಹೆಚ್ಚಿರುತ್ತವೆ. ಹೊಗೆಗೆ ಇವು ಮೇಲೆ ಏಳುವುದರಿಂದ ಅವು ಕಚ್ಚಬಹುದೆಂಬ ಕಾರಣಕ್ಕೆ ದೇವಸ್ಥಾನಕ್ಕೆ ಬಂದ ಭಕ್ತರ್ಯಾರು ದೇವಿಗೆ ಊದಿನ ಕಡ್ಡಿ, ಕರ್ಪೂರ ಹಚ್ಚುವುದಿಲ್ಲ. ಹಚ್ಚಿದರೂ ಎಲ್ಲರೂ ದೂರಹೋದ ಮೇಲೆ ಕೊನೆಗೆ ಒಬ್ಬರೆ ಮಾತ್ರ ಉಳಿದು ಊದಿನ ಕಡ್ಡಿ, ಕರ್ಪೂರ ಹಚ್ಚಿದವರೆ ಅಲ್ಲಿಂದ ಸ್ಥಳ ಖಾಲಿ ಮಾಡುತ್ತಾರೆ. ಜಾತ್ರೆಯ ಕಾಲದಲ್ಲಿ ಬಂದ ಭಕ್ತರಿಗೆ ತೊಂದರೆಯಾಗಬಾರೆಂಬ ಕಾರಣಕ್ಕೆ ಅವನ್ನು ಅಲ್ಲಿಂದ ಪಂಜುಹಚ್ಚಿ ಎಬ್ಬಿಸಿರುತ್ತಾರೆ.
ಬೆಟ್ಟದ ಛಾವಣಿಯ ಕೆಳಗಡೆ ಸುಮಾರು ಒಂದು ಗೇಣು ಅಗಲ, ಅರ್ಧ ಮೊಳದಷ್ಟು ಎತ್ತರವಾದ, ಆಯತಾಕಾರದ ಪಡಿಯ ರೂಪದಲ್ಲಿ ಇರುವವಳೆ ತಾಯಿ ಪಡಿಯಮ್ಮ. ಇದೇ ಪಡಿಯಮ್ಮನ ಮೂಲರೂಪ. ಮೊದಲು ಇದೇ ರೀತಿಯಿದ್ದ ತಾಯಿಗೆ ಪೂಜೆ ಸಲ್ಲುತ್ತಿತ್ತು. ಇತ್ತೀಚೆಗೆ ಅಲಂಕಾರ ಮಾಡುವುದಕ್ಕಾಗಿ ಪಡಿಯ ರೂಪದಲ್ಲಿದ್ದ ದೇವಿಗೆ ಕಣಬಟ್ಟು ಮತ್ತು ಮೂಗಿನ ರೂಪದ ಆಕೃತಿ ಮಾಡಿದ್ದಾರೆ. ಅದರ ಮೇಲೆ ದೇವಿಗೆ ಬೆಳ್ಳಿಯ ಕಣ್ಣುಬಟ್ಟು, ನತ್ತು ಹಾಕಿರುತ್ತಾರೆ. ನತ್ತಿನ ಕೆಳಗಡೆ ತಾಯಿಗೆ ಬೆಳ್ಳಿಯ ಕ್ವಾರಿ ಮೀಸೆಯನ್ನು ಹಾಕಿರುತ್ತಾರೆ. ಹರಕೆ ಹೊತ್ತ ಭಕ್ತರು, ದೇವಿಗೆ ಬೆಳ್ಳಿಯ ಹಸ್ತ ಕೈ ಕಡಗವನ್ನು ಕೊಟ್ಟಿದ್ದಾರೆ. ಅವನ್ನು ಹಾಕುವುದಕ್ಕಾಗಿ ಇತ್ತೀಚೆಗೆ ಕಟ್ಟೆಗೆ ಕೈಗಳನ್ನು ಮಾಡಿಸಿ ದೇವಿಯ ಮೂರ್ತಿಗೆ ಅಳವಡಿಸಲಾಗಿದೆ. ಆ ಕೈಗಳಿಗೆ ಬೆಳ್ಳಿಯ ಹಸ್ತವನ್ನು ಜೋಡಿಸಿ ಅದಕ್ಕೆ ಬೆಳ್ಳಿಯ ಕೈ ಕಡಗಳನ್ನು, ಹಸಿರು ಬಳೆಗಳನ್ನು ಉಡಿಸಿದ್ದಾರೆ. ಒಂದು ಕಟ್ಟಿಗೆಯ ಚೌಕಕ್ಕೆ ದೇವಿಯ ಬೆಳ್ಳಿಯ ಪಾದಗಳನ್ನು ಜೋಡಿಸಿ ಅವನ್ನು ದೇವಿಯ ಪಾದದ ಬಳಿ ಪ್ರತಿಷ್ಠಾಪಿಸಲಾಗಿದೆ. ಹೀಗೆ ಪಡಿಯ ರೂಪದಲ್ಲಿದ್ದ ಪಡಿಯವ್ವ ಮೂರ್ತರೂಪ ತಳಿದಿದ್ದಾಳೆ.
ಹೀಗೆ ಮೂರ್ತರೂಪ ಪಡೆದ ಪಡಿಯವ್ವನಿಗೆ ಹಸಿರು ಸೀರೆ, ಹಸಿರು ಖಣ ಉಡಿಸಿ, ಹಸಿರು ಬಳೆ ತೊಡಿಸಲಾಗುತ್ತದೆ. ನಂತರ ತಾಯಿಗೆ ಹೂವು ಏರಿಸಿ, ಹಾರ ಹಾಕಿ ಅಲಂಕಾರ ಮಾಡಲಾಗುತ್ತದೆ. ಕುಂಕುಮವನ್ನು ಎರಡು ಸಾಲುಗಳಾಗಿ ಹಚ್ಚಲಾಗುತ್ತದೆ. ಆ ಎರಡು ಸಾಲುಗಳ ಮಧ್ಯದಲ್ಲಿ ಅರಿಶಿನ(ಬಂಡಾರ)ವನ್ನು ಹಚ್ಚುತ್ತಾರೆ. ಇದು ಬಟ್ಟಿನ ರೂಪದಲ್ಲಿ (ದುಂಡಗೆ) ಇರದೆ ವಿಭೂತಿ ಹಚ್ಚುವ ಹಾಗೆ ಅಡ್ಡಕ್ಕೆ ಗೆರೆರೂಪದಲ್ಲಿರುತ್ತದೆ. ಪಾದಗಟ್ಟೆಯಲ್ಲಿರುವ ದೇವಿಗೂ ಇದೇ ರೀತಿಯಲ್ಲಿ ಹಚ್ಚಲಾಗುತ್ತದೆ. ಹೀಗೆ ಅಲಂಕೃತಗೊಂಡ ದೇವಿಗೆ ಉಡಿತುಂಬಿ, ದೀಪಬೆಳಗಿ ಪೂಜೆ ನೆರೆವೇರಿಸಲಾಗುತ್ತದೆ. ದಟ್ಟವಾದ ಕಾನನದ ಸುಂದರ ಪರಿಸರ ಮಧ್ಯ ಹೀಗೆ ಅಲಂಕೃತಗೊಂಡ ದೇವಿಯನ್ನು ನೋಡಿ ಎಂತಹ ನಾಸ್ತಿಕರಿರಾದರೂ ಒಂದು ಕ್ಷಣ ಭಕ್ತಿ ಹುಟ್ಟಿ ದೇವಿಯ ಮೂರ್ತಿಗೆ ಕೈಮುಗಿಯದೆ ಹೋಗುವುದಿಲ್ಲ.
ಪಡಿಯಮ್ಮ ದೇವಿಯನ್ನು ಮೊದಲು ಚಿಕ್ಕ ಕಟ್ಟೆಯ ಮೇಲೆ ದಿಗಂಬರೇಶ್ವರರು ಪ್ರತಿಷ್ಠಾಪಿಸಿದರು. ಸುಮಾರು ಮೂವತ್ತು ವರ್ಷದ ಹಿಂದೆ ಶಾಲಿವಾಹನಶಕೆ ೧೯೦೨ (೧೯೮೦ ಫೆಬ್ರವರಿ ೧೭)ರಲ್ಲಿ ದೇವಿಗೆ ಎತ್ತರವಾದ ಸುಂದರವಾದ ಕಟ್ಟೆಯನ್ನು ಕಟ್ಟೆ ಆ ಕಟ್ಟೆಯ ಮೇಲೆ ದೇವಿಯನ್ನು ಪ್ರತಿಷ್ಠಾಪಿಸಲಾಗಿದೆ. ಕಟ್ಟೆಯ ಮೇಲೆ ದೇವಿಯ ಹಿಂದುಗಡೆ ಒಂದು ಎತ್ತರವಾದ ಕಲ್ಲನ್ನು ದೇವಿಯ ಆಧಾರಕ್ಕೆ ಹಾಕಲಾಗಿದೆ. ದೇವಿಯ ಮುಂದೆ ಅದೇ ಕಟ್ಟೆಯ ಮೇಲೆ ಕಮಾನಿನ ಆಕಾರದಲ್ಲಿ ಸಿಮೆಂಟ್‌ ಕಂಬಗಳನ್ನು ನಿಲ್ಲಿಸಿ ದೇವಿಗೆ ಮಂಟಪವನ್ನು ನಿರ್ಮಿಸಲಾಗಿದೆ. ಕಟ್ಟೆಯ ಮೇಲೆ ಟೈಲ್ಸ್‌ ಜೋಡಿಸಲಾಗಿದೆ. ಕಟ್ಟೆಗೆ ಪೇಂಟ್‌ ಹಚ್ಚಿ ಚಿತ್ರಬಿಡಿಸಿ ಅಲಂಕಾರಗೊಳಿಸಲಾಗಿದೆ. ಕಟ್ಟೆಯ ಕೆಳಗಡೆ ನುಣುಪುಗಲ್ಲು ಜೋಡಿಸಲಾಗಿದೆ. ಆದರೆ ಗುಡ್ಡದ ಮೇಲೆ ಬಿದ್ದ ಧಾರಾಕಾರ ನೀರಿನಿಂದ ಬಹುತೇಕ ಅವು ಹಾಳಾಗಿವೆ. ತಾಯಿಯ ಎದುರಿಗೆ ಎತ್ತರವಾದ ದೀಪದ ಕಂಬವಿದ್ದು ಅಲ್ಲಿ ದೊಡ್ಡದಾದ ಹಣತೆಯನ್ನಿಡಲಾಗಿದೆ. ತಾಯಿಯ ಪಕ್ಕದಲ್ಲಿರುವ ನಂದಾದೀಪ ಮತ್ತು ದೀಪದ ಕಂಬ ಎರಡು ಕಡೆಗಳಲ್ಲಿಯೂ ದೇವಿಗೆ ದೀಪವನ್ನು ಹಚ್ಚಲಾಗುತ್ತದೆ.
ಈಗ ಪಡಿಯಮ್ಮನಿಗೆ ನಿತ್ಯವು ಕೃಷ್ಣಾನದಿಯ ನೀರಿನಿಂದ ಅಭಿಷೇಕ ನಡೆಯುತ್ತದೆ. ಅಭಿಷೇಕಕ್ಕೆ ಮುನ್ನ ಕೊಬ್ಬರಿಎಣ್ಣೆ ಮತ್ತು ಸೀಗೆಕಾಯಿಯಿಂದ ದೇವಿಗೆ ಮಜ್ಜನ ನಡೆಯುತ್ತದೆ. ನಂತರ ಪಂಚಾಮೃತ ಅಭಿಷೇಕ ನಡೆಯುತ್ತದೆ. ಈಗ ಪ್ರತಿ ಅಮವಾಸ್ಯೆಯಂದು ಪಡಿಯಮ್ಮನಿಗೆ ರುದ್ರಾಭಿಷೇಕ ನಡೆಯುತ್ತದೆ. ನಾಗರಾಳದ ೧೨ ಮನೆತನದವರು ಅಮವಾಸ್ಯೆಗೆ ದೇವಿಯ ರುದ್ರಾಭಿಷೇಕದ ಜವಾಬ್ದಾರಿ ಹೊತ್ತಿದ್ದಾರೆ. ನಿರ್ದಿಷ್ಟ ಅಮವಾಸ್ಯೆಗೆ ನಿರ್ದಿಷ್ಟ ಮನೆತನದವರಿಂದಲೇ ಅಭಿಷೇಕ ನಡೆಯುತ್ತದೆ.
ಪಡಿಯಮ್ಮನ ಎಡ ಭಾಗದಲ್ಲಿರುವವನೇ ಕಂಬೋಗಿ ಹಣಮಂತ ದೇವರು. ಯೋಗಿಕೊಳ್ಳದಿಂದ ಆರಾಧ್ಯದೇವಿಯನ್ನು ಕರೆದುಕೊಂಡು ಬಂದು ಪ್ರತಿಷ್ಠಾಪಿಸಿದವರು ದಿಗಂಬರೇಶ್ವರರು. ಆರಾಧ್ಯದೇವಿಯ ದರ್ಶನ ನಿತ್ಯವಾಗುವಂತೆ ತಮ್ಮ ಮನೆ ದೇವರಾದ ಕಂಬೋಗಿ ಹಣಮಂತದೇವರ ನಿತ್ಯ ದರ್ಶನವಾಗಬೇಕೆಂದು ಬಯಸುತ್ತಾರೆ. ಅದಕ್ಕಾಗಿ ದೇವಿಯ ಪಕ್ಕದಲ್ಲಿ ಹಣವಂತ ದೇವರನ್ನು ಪ್ರತಿಷ್ಠಾಪಿಸಿದ್ದಾರೆ. ಪಡಿಯಮ್ಮನ ಪಕ್ಕದಲ್ಲಿರುವ ಎತ್ತರವಾದ ಬಂಡೆಯಲ್ಲಿ ಹಣಮಂತದೇವರು ಮೂರ್ತಿರೂಪ ಪಡೆದಿದ್ದಾನೆ. ಇಲ್ಲಿ ತಾಯಿಯ ಜೊತೆಗೆ ಹಣಮಂತದೇವರಿಗೂ ನಿತ್ಯಪೂಜೆ ನಡೆಯುತ್ತದೆ. ಹಣಮಂತ ದೇವರನ್ನು ದಾಟಿ ಮುಂದೆ ಹೋದರೆ ನಮಗೆ ಸಿಗುವವಳೆ ಹೊಳೆ ಗಂಗವ್ವ ಅವಳು ಪಡಿಯಮ್ಮನಂತೆ ಪಡಿಯಲ್ಲಿಯೇ ರೂಪಗೊಂಡಿದ್ದಾಳೆ. ಅವಳಿಗೂ ನಿತ್ಯಪೂಜೆ ಸಲ್ಲುತ್ತದೆ.
ಪಡಿಯಮ್ಮನ ಬೆಟ್ಟದ ಮೇಲೆ ನಿಂತು ನೋಡಿದರೆ ನಮಗೆ ಕೃಷ್ಣಾ ನದಿಯ ದರ್ಶನವಾಗುತ್ತದೆ. ನಮ್ಮ ಕಣ್ಣಿನ ದೃಷ್ಟಿ ಹೋದಷ್ಟು ದೂರವು ಕೃಷ್ಟ್ಣಾ ನಿದಯನ್ನು, ಕೃಷ್ಟ್ಣೆಯ ಹೊರಳುವಿಕೆಯ ಅಂಕುಡೊಂಕನ್ನು ಕಾಣಬಹುದು. ಪಡಿಯಮ್ಮನ ಸೀಮೆಗೆ ಸೇರುವ ಎಲ್ಲಾ ಗ್ರಾಮಗಳು ಈ ಬೆಟ್ಟದ ಮೇಲೆ ನಿಂತರೆ ಗೋಚರವಾಗುತ್ತವೆ.
ಬೆಟ್ಟದ ಮೇಲಿರುವ ಪರಿಸರವು ತಪಸ್ಸು ಮಾಡುವವರಿಗೆ ಹೇಳಿಮಾಡಿಸಿದಂತಹ ಸ್ಥಳ. ಈ ಸ್ಥಳಕ್ಕೆ ಮಾರುಹೋಗಿ ದಿಗಂಬರೇಶ್ವರರು ತಪಸ್ಸು ಮಾಡಲು ಈ ಸ್ಥಳ ಆರಿಸಿಕೊಂಡರು. ಅವರನ್ನು ಸೆಳೆದಂತೆಯೇ ಅನುಷ್ಠಾನ ಮಾಡುವ ಸ್ವಾಮಿಗಳನ್ನು ಈ ಬೆಟ್ಟ ತನ್ನತ್ತ ಸೆಳೆಯುತ್ತದೆ. ಹೀಗಾಗಿ ಅನೇಕ ಜನ ಸ್ವಾಮಿಗಳಿಗೆ, ಇಲ್ಲಿಗೆ ಬಂದು ಅನುಷ್ಠಾನ ಮಾಡುತ್ತಾರೆ. ಅಂತವರಿಗೆ ಅನುಕೂಲವಾಗಲೆಂದು ಇಲ್ಲಿ ಹಣಮಂತ ದೇವರ ಪಕ್ಕದಲ್ಲಿ ಒಂದು ಕೋಣೆಯನ್ನು ನಿರ್ಮಿಸಲಾಗಿದೆ. ಅದರಲ್ಲಿಯೇ ಸ್ವಾಮಿಗಳು ಅನುಷ್ಠಾನ ಕೈಗೊಳ್ಳುತ್ತಾರೆ. ಅನುಷ್ಠಾನ ಮಾಡುವ ಸ್ವಾಮಿಗಳು ಬರುವ ಭಕ್ತರಿಗೆ ಅನುಕೂಲವಾಗಲೆಂದು ದಿಗಂಬರೇಶ್ವರ ಮಠದ ಹಿಂದಿನ ಶೇಷಪ್ಪಯ್ಯ ಸ್ವಾಮಿಗಳು ಅಲ್ಲಿ ಭಾವಿಯನ್ನು ತೋಡಿಸಿದರು. ಆದರೆ ಅಲ್ಲಿ ನೀರು ಬರಲಿಲ್ಲ. ಈಗ ಭಕ್ತರ ಅನುಕೂಲಕ್ಕಾಗಿ ಪಾದಗಟ್ಟಿಯ ಹತ್ತಿರ ಕೊಳವೆ ಭಾವಿ(ಬೋರ್ವೆಲ್‌) ಹಾಕಲಾಗಿದೆ. ಪಡಿಯಮ್ಮನ ದೇವಸ್ಥಾನದ ಹತ್ತಿರ ನೀರಿನ ಟ್ಯಾಂಕ್‌ ನಿರ್ಮಿಸಲಾಗಿದೆ. ಪಾದಗಟ್ಟಿಯ ಹತ್ತಿರದ ಕೊಳವೆ ಬಾವಿಯಿಂದ ಕೊಳವೆಗಳ ಮೂಲಕ ಟ್ಯಾಂಕ್‌ಗೆ ನೀರಿನ ವ್ಯವಸ್ಥೆ ಕಲ್ಪಿಸಲಾಗಿದೆ.
ಮೊದಲು ದೇವಾಲಯದ ಹತ್ತಿರ ನೀರಿನ ವ್ಯವಸ್ಥೆ ಇಲ್ಲದ್ದರಿಂದ ಭಕ್ತರು ನಾಗರಾಳ ಗ್ರಾಮದಿಂದಲೇ ನೀರನ್ನು ಹೊತ್ತುಕೊಂಡು ಹೋಗಬೇಕಾಗಿತ್ತು. ಅಲ್ಲಿ ಉಪಹಾರ, ಪ್ರಸಾದ ಮಾಡಲು ಪ್ರಶಸ್ತವಾದ ಸ್ಥಳವಿದ್ದರೂ ನೀರಿನ ತೊಂದರೆಯಿಂದ ಭಕ್ತರು ಉಪಹಾರ, ಪ್ರಸಾದ ಮಾಡಲು ಹಿಂಜರೆಯುತ್ತಿದ್ದರು. ಆದರೆ ಈಗ ಅಲ್ಲಿ ನೀರಿನ ಇರುವುದರಿಂದ ಭಕ್ತರು ಬುತ್ತಿಕಟ್ಟಿಕೊಂಡು ಬಂದು ಪ್ರಸಾದ ಮುಗಿಸಿಯೇ ಹೋಗುತ್ತಾರೆ. ಇವತ್ತು ಪಡಿಯಮ್ಮನ ದೇವಸ್ಥಾನ ಭಕ್ತರ ಪಾಲಿಗೆ ವನ ಭೋಜನದ ಸ್ಥಳವಾಗಿದೆ.
೨. ಕಪ್ಪರ ಪಡಿಯಮ್ಮನ ಮೂಲ
ಪಡಿಯಮ್ಮನ ಮೂಲ ಸ್ಥಳ ಬೆಳಗಾವಿ ಜಿಲ್ಲೆ ಗೋಕಾಕ್‌ ತಾಲೂಕಿನ ಯೋಗಿಕೊಳ್ಳ. ಅವಳ ಮೂಲ ಹೆಸರು ಲಕ್ಷ್ಮಿದೇವಿ. ಗೋಕಾಕ್‌ ನಗರದ ಪಶ್ಚಿಮ ಘಟ್ಟಗಳ ಮಧ್ಯ ಅಂಕುಡೊಂಕಾಗಿ ಹರಿಯುವ ಮಾರ್ಕಂಡೇಯ ನದಿಯ ಕೊಳ್ಳ ಪ್ರದೇಶವು ಧ್ಯಾನವನ್ನು ತಪಸ್ಸನ್ನು ಮಾಡುವ ಸಾಧಕರಿಗೆ ಹೇಳಿ ಮಾಡಿಸಿದ ಸ್ಥಳ. ಇಂತಹ ನಿರ್ಜನವಾದ ಸ್ಥಳದಲ್ಲಿ ದಿಗಂಬರೇಶ್ವರ ಯೋಗಿಗಳು ತಮ್ಮ ಶಿಷ್ಯರಾದ ನಿರ್ವಾಣೇಶ್ವರ ಮತ್ತು ಮಲ್ಲಿಕಾರ್ಜುನನೊಂದಿಗೆ ತಪಸ್ಸು ಮಾಡಿದರು. ಹೀಗೆ ಈ ಯೋಗಿಗಳು ಇಲ್ಲಿ ತಪಸ್ಸು ಮಾಡಿದ್ದರಿಂದ ಈ ಕೊಳ್ಳಕ್ಕೆ ಯೋಗಿಕೊಳ್ಳ ಎಂಬ ಹೆಸರು ಬಂತು. ಇಂತಹ ನಿರ್ಜನವಾದ ಪ್ರದೇಶದಲ್ಲಿ ಗೂಗೆಗಳು ಹೆಚ್ಚಾಗಿದ್ದು ರಾತ್ರಿಯೆಲ್ಲಾ ಕೂಗಿ ಒಂದು ರೀತಿಯ ಭಯಾನಕತೆಯನ್ನು ಉಂಟುಮಾಡುತ್ತಿದ್ದವು. ಹಾಗಾಗಿ ಗೂಗೆಗಳು ಇಲ್ಲಿ ಹೆಚ್ಚಾಗಿ ವಾಸಿಸುವುದರಿಂದ ಈ ಪ್ರದೇಶವನ್ನು ‘ಗೂಗಿಕೊಳ್ಳ’ವೆಂದು ಸಹ ಕರೆಯುತ್ತಾರೆ.
ಅಂತಹ ಯೋಗಿಕೊಳ್ಳದಲ್ಲಿ ನೆಲೆಸಿರುವ ತಾಯಿಯೇ ಲಕ್ಷ್ಮೀದೇವಿ. ಲಕ್ಷ್ಮೀದೇವಿಯು ಇಲ್ಲಿ ತಪಸ್ಸು ಮಾಡುತ್ತಿದ್ದ ದಿಗಂಬರೇಶ್ವರ ಸ್ವಾಮಿಗಳಿಗೆ ಒಲಿದು ಅವರೊಂದಿಗೆ ನಾಗರಾಳಕ್ಕೆ ಬಂದು ನೆಲೆಸಿದ ನಂತರ ಅವಳೇ ಕಪ್ಪರ ಪಡಿಯಮ್ಮನೆಂದು ಹೆಸರು ಗಳಿಸುತ್ತಾಳೆ. ಹಾಗಾಗಿ ನಾಗರಾಳದ ಕಪ್ಪರ ಪಡಿಯಮ್ಮ ಮೂಲತಃ ಯೋಗಿಕೊಳ್ಳದ ಲಕ್ಷ್ಮೀದೇವಿಯೇ ಆಗಿದ್ದಾಳೆ ಎಂಬುದು ಪಡಿಯಮ್ಮನ ಭಕ್ತರ ನಂಬಿಕೆ. ದಿಗಂಬರೇಶ್ವರ ಮಠಗಳಿರುವಲೆಲ್ಲಾ ದೇವಿಯ ಗುಡಿಗಳಿವೆ. ನಾಗರಾಳ ಮತ್ತು ಸಿದ್ದಾಪೂರವನ್ನು ಹೊರತುಪಡಿಸಿದರೆ ಇತರೆ ಕಡೆಗಳಲ್ಲಿ ದಿಗಂಬರೇಶ್ವರ ಮಠದಲ್ಲಿರುವ ದೇವಿಯನ್ನು ಲಕ್ಷ್ಮಿದೇವಿ ಎಂಬ ಹೆಸರಿನಿಂದಲೇ ಕರೆಯುತ್ತಾರೆ. ಹಾಗೆಯೇ ಸವದತ್ತಿ ಎಲ್ಲಮ್ಮ, ಚಿಂಚಲಿ ಮಾಯಮ್ಮ, ಸಿರಸಿ ಮಾರಿಕಾಂಬಾ, ಪಡಿಯಮ್ಮನ ಸೋದರಿಯರೆಂದು ಹೇಳಲಾಗುತ್ತದೆ. ಎಲ್ಲ ದೇವತೆಗಳಿಗೂ ಪ್ರಕೃತಿಯ ಮೂಲ. ಇವರೆಲ್ಲರೂ ಪ್ರಕೃತಿ ಮಾತೆಯ ಮಕ್ಕಳಾದುದರಿಂದ ಇವರೆಲ್ಲರು ಸಹೋದರಿಯರೆಂಬ ನಂಬಿಕೆ ಇರಬಹುದು.
೩. ಕಪ್ಪರ ಪಡಿಯಮ್ಮ ನಾಗರಾಳ ಗ್ರಾಮದಲ್ಲಿ ನೆಲೆನಿಂತದ್ದು
ಯೋಗಿಕೊಳ್ಳದೆ ಲಕ್ಷ್ಮೀದೇವಿ ನಾಗರಾಳ ಗ್ರಾಮದಲ್ಲಿ ಕಪ್ಪರ ಪಡಿಯಮ್ಮ ಎಂಬ ಹೆಸರಿನಿಂದ ನೆಲೆಸುವ ಮೂಲಕ ಸಾರ್ವಜನರಿಂದ ಪೂಜೆ ಪಡೆಯುತ್ತಾಳೆ. ಅವಳು ಯೋಗಿಕೊಳ್ಳದಿಂದ ದೂರದ ನಾಗರಾಳಕ್ಕೆ ಬಂದು ನೆಲೆನಿಲ್ಲುವುದಕ್ಕು ಒಂದು ಹಿನ್ನೆಲೆ ಇದೆ.
ಅವಧೂತ ಪರಂಪರೆಗೆ ಸೇರಿದ ದಿಗಂಬರೇಶ್ವರರು ನಿರ್ಜನ ಪ್ರದೇಶವಾದ ಯೋಗಿಕೊಳ್ಳದಲ್ಲಿ ತಪಸ್ಸನ್ನು ಆಚರಿಸುತ್ತಾರೆ. ಅವರ ಉಗ್ರ ಮತ್ತು ಕಠೋರವಾದ ತಪಸ್ಸು, ದೃಢ ಮತ್ತು ನಿಶ್ಚಲವಾದ ಭಕ್ತಿಯನ್ನು ಮೆಚ್ಚಿ ಯೋಗಿಕೊಳ್ಳದೆ ಅಧಿದೇವತೆಯಾದ ಲಕ್ಷ್ಮೀದೇವಿ ಅವರಿಗೆ ಪ್ರತ್ಯಕ್ಷವಾಗುತ್ತಾಳೆ. ಸ್ವಾಮಿಗಳು “ತಾಯಿ ಆಶೀರ್ವಾದ ಮಾಡು” ಎಂದು ಬೇಡಿದಾಗ, ಅವರ ಭಕ್ತಿಯನ್ನು ಮೆಚ್ಚಿದ ಲಕ್ಷ್ಮೀ”ದೇವಿ “ನಾ ಸದಾ ನಿನ್ನ ಜೊತೆಯಲ್ಲಿಯೇ ಇರುತ್ತೇನೆ. ನೀನು ಎಲ್ಲಿಯೇ ಹೋದರು ನಾನು ನಿನ್ನ ಜೊತೆಯೇ ಆಗಮಿಸುತ್ತೇನೆ” ಎಂದು ಅಭಯದ ಮಾತನ್ನಾಡುತ್ತಾಳೆ. ಹೀಗೆ ದಿಗಂಬರೇಶ್ವರ ಸ್ವಾಮಿಗಳಿಗೆ ಲಕ್ಷ್ಮೀದೇವಿಯ ಸಾಕ್ಷಾತ್ಕಾರವಾಗುತ್ತದೆ.
ಸಾಂಕೇತಿಕವಾಗಿ ನೋಡಿದರೆ ಲಕ್ಷ್ಮೀ ಎಂದರೆ ಸಂಪತ್ತು. ಎಲ್ಲಿ ಸನ್ಯಾಸಿಗಳು, ಸ್ವಾಮಿಗಳು, ಸಾಧು, ಸತ್ಪುರುಷರು ಇರುತ್ತಾರೋ ಅಲ್ಲಿ ಸಂಪತ್ತಿಗೆ ಯಾವುದೇ ರೀತಿಯ ಕೊರತೆ ಇರುವುದಿಲ್ಲ. ಭಕ್ತರು ಅವರಿಗೆ ಬೇಕಾದ ಆಹಾರ ಧಾನ್ಯ, ವಸ್ತ್ರ ಮುಂತಾದ ಅಗತ್ಯ ವಸ್ತುಗಳನ್ನು ಪೂರೈಸುತ್ತಾರೆ. ಹಾಗೆಯೇ ಹಣವನ್ನು ದಕ್ಷಿಣೆ ಎಂಬ ಹೆಸರಿನಿಂದ ಕಾಣಿಕೆಯಾಗಿ ಸಲ್ಲಿಸುತ್ತಾರೆ. ಇದು ಇವತ್ತಿಗೂ” ನಡೆದುಕೊಂಡು ಬರುತ್ತಿರುವ ಸಂಪ್ರದಾಯವಾಗಿದೆ. ಲೋಕಕಲ್ಯಾಣಕಾರ್ಯ ಮಾಡುವ ಸ್ವಾಮಿಗಳಿಗೆ ದಕ್ಷಿಣ ನೀಡಿದರೆ, ಆ ಕಲ್ಯಾಣ ಕಾರ್ಯದಲ್ಲಿ ತಾವೂ ಭಾಗಿಯಾದ ಹಾಗೆ ಆಗುತ್ತದೆ ಎಂದು ನಂಬಿರುವ ಭಕ್ತರು ಇವತ್ತಿಗೂ ಸಾಧು ಸಂತರಿಗೆ ದಕ್ಷಿಣೆಯನ್ನು ನೀಡುತ್ತಾರೆ. ಹಾಗಾಗಿ ಅವರಿದ್ದಲ್ಲಿ ಭಕ್ತರಿಂದ ಯಾವುದೇ ರೀತಿಯಾದ ಹಣದ ಕೊರತೆ ಇರುವುದಿಲ್ಲ. ಹಾಗೆಯೇ ಮಹಾಪುರುಷರಿಂದ ದಿಗಂಬರೇಶ್ವರ ಸ್ವಾಮಿಗಳು ನೆಲೆಸಿರುವಲ್ಲಿ ಭಕ್ತರ ಕಾಣಿಕೆಯಿಂದ ಯಾವುದೇ ರೀತಿಯಲ್ಲಿ ಹಣದ ಕೊರತೆ ಇರಲಿಲ್ಲ. ಅವರಿದ್ದಲ್ಲಿ ಸಂಪತ್ತು ಹೇರಳವಾಗಿದ್ದಿತು. ಅದನ್ನು ನಮ್ಮ ಜನಪದರು ಲಕ್ಷ್ಮೀದೇವಿ ಆ ರೀತಿ ವರಕೊಟ್ಟಳೆಂದು ಅವರ ಜೊಇತೆ ಸದಾ ಸಂಚರಿಸಿದಳೆಂದು ನಂಬಿರಲುಬಹುದು ಎಂದು ಗ್ರಾಮದ ವಿದ್ವಾಂಸರು ಹೇಳುತ್ತಾರೆ.
ಈವರೆಗೂ ನಾಗರಾಳದ ದಿಗಂಬರೇಶ್ವರ ಮಠ ಸಂಪದ್ಭರಿತ ಮಠವಾಗಿದೆ. ಅದು ಸರಕಾರದಿಂದ ಯಾವ ಸಹಾಯ ಸೌಲಭ್ಯವನ್ನು ಪಡೆದಿಲ್ಲ. ಈ ಮಠ ನಿಂತಿರುವುದು ಭಕ್ತರು ನೀಡುವ ಕಾಣಿಕೆಗಳಿಂದ. ಇತ್ತೀಚೆಗೆ ರಾಜಕಾರಣಿಗಳೊಬ್ಬರು ಮಠಕ್ಕೆ ಹಣದ ನೀಡಲು ಬಂದಾಗ, ಮಠ ಅದನ್ನು ಸ್ವೀಕರಿಸದೆ ಆ ಹಣವನ್ನು ಗ್ರಾಮದಲ್ಲಿ ಅವಶ್ಯಕತೆ ಇರುವ ಇತರ ಕಾರ್ಯಗಳಿಗೆ ಬಳಸಲು ತಿಳಿಸಿತು. ಇದನ್ನು ನೋಡಿದಲ್ಲಿ ದಿಗಂಬರೇಶ್ವರ ಮಹಾಸ್ವಾಮಿಗಳಿದ್ದಲ್ಲಿ ಲಕ್ಷ್ಮೀ (ಸಂಪತ್ತು) ನೆಲೆಸಿದ್ದಳೆಂದು ಒಪ್ಪಲೇಬೇಕಾಗುತ್ತದೆ ಎಂಬುದು ಗ್ರಾಮಸ್ಥರ ನಿಲುವು.
ಆದರೆ ಶ್ರಮಸಂಸ್ಕೃತಿಯು ಸಂಪತ್ತಿನ ಕ್ರೋಢೀಕರಣದ ವಿರೋಧಿಯಾಗಿದೆ. ಉಪಭೋಗ ಸಂಸ್ಕೃತಿಯಲ್ಲಿ ಸಂಪತ್ತಿನ ಕ್ರೋಢೀಕರಣವನ್ನು ಕಂಡರೆ ಶ್ರಮಸಂಸ್ಕೃತಿಯು ಸಂಪತ್ತಿನ ಕ್ರೋಢೀಕರಣವನ್ನು ಕಂಡರೆ ಶ್ರಮಸಂಸ್ಕೃತಿಯು ಸಂಪತ್ತಿನ ಕ್ರೋಢೀಕರಣವನ್ನು ಮಹಾಪಾಪ ಎನ್ನುತ್ತದೆ. ಎಲ್ಲಿ ಸಂಪತ್ತಿನ ಕ್ರೋಢೀಕರಣವಾಗುತ್ತದೋ, ಅಲ್ಲಿ ಉಪಭೋಗಕ್ಕೆ ಅವಕಾಶವಿರುತ್ತದೆ. ಸಂಪತ್ತು ಎನ್ನುವುದು ಕ್ರೋಢೀಕರಣವಾಗಿ ವ್ಯಕ್ತಿಕೇಂದ್ರಿತವಾದಾಗ ಅದು ದುರುಪಯೋಗವಾಗುತ್ತದೆ. ಆ ಸಂಪತ್ತು ಸಾಮುದಾಯಿಕವಾದಾಗ ಅಲ್ಲಿ ಅದರ ಸದುಪಯೋಗವಾಗುತ್ತದೆ.
ನಾಗರಾಳ ದಿಗಂಬರೇಶ್ವರ ಮಠದಲ್ಲಿ ಸಂಪತ್ತಿನ ಕ್ರೋಢೀಕರಣ ಕಾಣುವುದಿಲ್ಲ. ಅಲ್ಲಿ ಸಂಪತ್ತಿನ ಸಾಮುದಾಯಿಕತೆಯನ್ನು ಕಾಣುತ್ತೇವೆ. ಅಲ್ಲಿ ಭಕ್ತರು ತಮ್ಮಲ್ಲಿದ್ದುದನ್ನು ಅರ್ಪಿಸುತ್ತಾರೆ. ಅದು ಅಲ್ಲಿಗೆ ಬಂದ ಭಕ್ತರ ಸಲುವಾಗಿಯೇ ಬಳಕೆಯಾಗುತ್ತದೆ. ಅರ್ಪಣೆ ದುರಪಯೋಗವಾಗುವ ಸಾಧ್ಯತೆ ಇಲ್ಲಿ ಇಲ್ಲ. ಕೆರೆಯ ನೀರನ್ನು ಕೆರೆಗೆ ಚೆಲ್ಲಿ ಎನ್ನುವಂತೆ ಭಕ್ತರಿಂದ ಬಂದದ್ದನ್ನು ಭಕ್ತರಿಗಾಗಿಯೇ ವಿನಿಯೋಗಿಸಲಾಗುತ್ತದೆ. ಅವಧೂತ ಪರಂಪರೆಯಲ್ಲಿ ಸಂಪತ್ತಿನ ಕ್ರೋಢೀಕರಣ ಇಲ್ಲದಿರುವುದರಿಂದ ಇಲ್ಲಿ ಲಕ್ಷ್ಮೀ ಎಂದರೆ ಸಂಪತ್ತು ಎಂದು ಭಾವಿಸುವುದು ಅಷ್ಟು ಸೂಕ್ತವಲ್ಲವೇನೋ ಎನಿಸುತ್ತದೆ.
ಜೊತೆಗೆ ಹೆಣ್ಣು ಅರಿವಿನ ಪ್ರತಿರೂಪವಾಗಿದ್ದಾಳೆ. ಅರಿವನ್ನು ಹೆಣ್ಣಿಗೆ ಹೋಲಿಸುವ ಪರಂಪರೆಯು ನಮ್ಮ ಶ್ರಮಸಂಸ್ಕೃತಿಯಲ್ಲಿದೆ. ದಿಗಂಬರೇಶ್ವರಿಗೆ ಯೋಗಿಕೊಳ್ಳದಲ್ಲಿರುವಾಗ ಜ್ಞಾನ ಜಾಗೃತವಾಯಿತು. ಅವರ ಆ ಜ್ಞಾನದ ಜಾಗೃತಿಯನ್ನು ಲಕ್ಷ್ಮೀ ಸಾಕ್ಷಾತ್ಕಾರವೆಂದು ಭಾವಿಸಿರಬಹುದು. ಅರಿವಿನ ಸಾಕ್ಷಾತ್ಕಾರ ಮಾಡಿಕೊಂಡ ದಿಗಂಬರೇಶ್ವರರು ಸಮಾಜದ ಕಲ್ಯಾಣಕ್ಕಾಗಿ ದೇಶ ಸಂಚಾರ ಮಾಡಿದರು. ‘ದೇಶ ಸುತ್ತು ಕೋಶ ಓದು’ ಎನ್ನುವ ಮಾತಿನಂತೆ ದೇಶ ಸಂಚಾರ ಮಾಡುತ್ತಾ ಬಂದಂತೆ ಅವರ ಜ್ಞಾನ ಅರಿವುಗಳು ವಿಸ್ತಾರವಾಗುತ್ತಾ ಬಂದಿವೆ. ಕೊನೆಗೆ ನಾಗರಾಳಕ್ಕೆ ಬಂದಾಗ ಅವರು ಪರಿಪೂರ್ಣ ಜ್ಞಾನಿಗಳಾಗಿದ್ದಾರೆ. ಪರಿಪೂರ್ಣತೆಯನ್ನು ಮುಟ್ಟಿದ ಯಾವುದೇ ವಸ್ತುವಾದರೂ ಅದು ತಟಸ್ಥಗೊಳ್ಳುತ್ತದೆ. ಆದರೆ ಅದು ನಾಶವಾಗುವುದಿಲ್ಲ. ನಂತರ ಅದು ಮತ್ತೊಂದು ರೂಪದಲ್ಲಿ ಮರುಜನ್ಮ ಪಡೆಯುತ್ತದೆ. ಶ್ರಮಸಂಸ್ಕೃತಿಯಲ್ಲಿ ನಾಶ ಎನ್ನುವುದೇ ಇಲ್ಲ. ಒಂದರ ಅಂತ್ಯ ಮತ್ತೊಂದರ ಆದಿ. ಹಾಗೆಯೇ ಪರಿಪೂರ್ಣತೆಯನ್ನು ಮುಟ್ಟಿದ ಅವರ ಜ್ಞಾನ ತಟಸ್ಥವಾದುದನ್ನು ಲಕ್ಷ್ಮೀಯು ಅಲ್ಲಿಯೇ ನೆಲೆನಿಂತಳು ಎಂದು ಭಾವಿಸಿರುವ ಸಾಧ್ಯತೆಗಳಿವೆ. ತಟಸ್ಥ ಹೊಂದಿದ್ದು ಮರುಹುಟ್ಟು ಪಡೆಯುವಂತೆ ಪಡಿಯಮ್ಮನಿಂದ ಒಂದು ಸಂಸ್ಕೃತಿ ಹುಟ್ಟಿಕೊಂಡಿದೆ.
ದೇವಿಯ ಸಾಕ್ಷಾತ್ಕಾರವಾದ ನಂತರ ಮತ್ತೇ ಕೆಲವು ದಿನಗಳವರೆಗೆ ಅಲ್ಲಿಯೇ ನೆಲಸಿದ್ಧ ದಿಗಂಬರೇಶ್ವರರು, ತಮ್ಮ ಶಿಷ್ಯರು ಸಂಪೂರ್ಣ ಸಿದ್ಧಿಯನ್ನು ಪಡೆದ ನಂತರ ಅವರನ್ನು ಅಲ್ಲಿಯೇ ಬಿಟ್ಟು ಲೋಕ ಕಲ್ಯಾಣಕ್ಕಾಗಿ ಲೋಕ ಸಂಚಾರ ಹೊರಡುತ್ತಾರೆ. ದಿಗಂಬರೇಶ್ವರ ಸ್ವಾಮಿಗಳು ಯೋಗಿಕೊಳ್ಳವನ್ನು ಬಿಟ್ಟು ಹೊರಟಾಗ “ನೀನು ಎಲ್ಲಿಯೇ ಹೋದರು ನಾನು ಸದಾ ನಿನ್ನೊಂದಿಗೆ ಆಗಮಿಸುತ್ತೇನೆ” ಎಂದು ಮಾತು ಕೊಟ್ಟಿರುವ ಲಕ್ಷ್ಮೀದೇವಿಯು ಅವರೊಂದಿಗೆ ಹೊರಡುತ್ತಾಳೆ. ಆಗ ದಿಗಂಬರೇಶ್ವರರು ಬೇಡವೆಂದು ನಿರಾಕರಿಸಿದಾಗ ಹಠಹಿಡಿದ ಲಕ್ಷ್ಮೀದೇವಿ ‘ನೀನು ಎಲ್ಲಿ ಕೂಡಿಸ್ತಿಯೋ ಅಲ್ಲಿಯೇ ಕೂಡ್ತೀನಿ’ ಎಂದು ಅವರನ್ನು ಒಪ್ಪಿಸಿ ಅವರೊಂದಿಗೆ ಲೋಕ ಸಂಚಾರಕ್ಕೆ ಹೊರಡುತ್ತಾಳೆ. ಭಕ್ತ ಪರಾಧೀನೆಯಾದ ತಾಯಿ ನನ್ನನ್ನು ನಂಬಿದವರನ್ನು, ತನ್ನನ್ನು ಭಕ್ತಿಯಿಂದ ಆರಾಧಿಸುವವರನ್ನು ಕೈಬಿಡದೆ ಸದಾಕಾಲ ಅವರ ಬೆನ್ನ ಹಿಂದೆ ನಿಂತು ಅವರನ್ನು ರಕ್ಷಿಸುತ್ತಾಳೆ ಎನ್ನುವುದಕ್ಕೆ ಈ ಘಟನೆ ಸಾಕ್ಷೀಕರಿಸುತ್ತದೆ.
ಲೋಕ ಸಂಚಾರವನ್ನು ಕೈಗೊಂಡ ದಿಗಂಬರೇಶ್ವರರು ಲಕ್ಷ್ಮೀಯೊಂದಿಗೆ ಸಂಚರಿಸುತ್ತಾ ಹೋದ ಕಡೆಗಳಲ್ಲೆಲ್ಲ ಜನಹಿತ ಕಾರ್ಯಗಳನ್ನು ಪವಾಡಗಳನ್ನು ಮಾಡುತ್ತಾ ತೆರಳುತ್ತಾರೆ. ಯೋಗಿಕೊಳ್ಳದಿಂದ ಹೊರಟ ದಿಗಂಬರೇಶ್ವರರು ಶಿವಾಪೂರ, ಕುಚನೂರು, ಮರೆಗುದ್ದಿ ಮುಂತಾದ ಕಡೆಗಳಲೆಲ್ಲ ಸಂಚಾರ ಮಾಡಿ ಅಲ್ಲಿ ಅನೇಕ ಪವಾಡಗಳನ್ನು ಮೆರೆಯುತ್ತಾರೆ. ಮತ್ತೇ ತಮ್ಮ ಸಂಚಾರ ಮುಂದುವರೆಸಿ ಮರೆಗುದ್ದಿಯಿಂದ ಹೊರಟ ದಿಗಂಬರೇಶ್ವರ ಸ್ವಾಮಿಗಳು ಬಂದದ್ದು ಬೀಳಗಿ ತಾಲೂಕಿನ ಯಡಹಳ್ಳಿ ಮೂಲಕ ಸಿದ್ದಾಪೂರ ಗ್ರಾಮಕ್ಕೆ.
ಸಿದ್ಧಾಪೂರಕ್ಕೆ ಬಂದ ದಿಗಂಬರೇಶ್ವರರು, ಬಹಳ ದಿನಗಳ ಕಾಲ ಅಲ್ಲಿಯೇ ನೆಲೆನಿಂತು ಅಲ್ಲಿಯೂ ತಮ್ಮ ಲೋಕ ಕಲ್ಯಾಣ ಕಾರ್ಯ ಪವಾಡಗಳನ್ನು ಮುಂದುವರೆಸುತ್ತಾರೆ. ಅನೇಕ ಜನರ ಕಷ್ಟಗಳನ್ನು ಪರಿಹರಿಸುತ್ತಾರೆ. ಪವಾಡ ಪುರುಷರಾದ ದಿಗಂಬರೇಶ್ವರ ಸ್ವಾಮಿಗಳ ಜನಹಿತ ಕಾರ್ಯಗಳನ್ನು ಮೆಚ್ಚಿದ ಅನೇಕ ಜನ ಇವರ ಭಕ್ತರಾಗುತ್ತಾರೆ. ಯಾವಾಗಲೂ ಇವರ ಸುತ್ತ ಜನ ನೆರೆಯಲು ಪ್ರಾರಂಭವಾಗುತ್ತದೆ. ಯೋಗಿಗಳು ಲೋಕಹಿತಕ್ಕಾಗಿ ಮತ್ತೆ ತಪಸ್ಸನ್ನು ಮಾಡಲು ಬಯಸುತ್ತಾರೆ. ಆದರೆ ಜನನಿಬಿಡಾದ ಗ್ರಾಮ, ಜೊತೆಗೆ ನಿತ್ಯವು ಅವರ ದರ್ಶನಕ್ಕೆ ಬರುವ ಭಕ್ತ ಸಮೂಹದ ನಡುವೆ ಸ್ವಾಮಿಗಳಿಗೆ ಸಿದ್ದಾಪೂರದಲ್ಲಿ ತಪಸ್ಸು ಮಾಡುವುದು ಅಸಾಧ್ಯವಾಗುತ್ತದೆ. ಹೀಗಾಗಿ ನಿರ್ಜನವಾದ ಸ್ಥಳದಲ್ಲಿ, ಏಕಾಂತವಾಗಿ ಕುಳಿತು ತಪಸ್ಸನ್ನು ಆಚರಿಸಲು ನಿರ್ಧರಿಸುತ್ತಾರೆ. ತಮ್ಮ ತಪಸ್ಸಿಗಾಗಿ ಶಾಂತಸ್ಥಳ ಹುಡುಕಲು ಪ್ರಾರಂಭಿಸುತ್ತಾರೆ. ಅವರಿಗೆ ಆಗ ದೊರತದ್ದೇ ನಾಗರಾಳದ ಬೆಟ್ಟ.
ಸಿದ್ದಾಪೂರ ಮತ್ತು ನಾಗರಾಳ ಎರಡು ಗ್ರಾಮಗಳ ಸೀಮೆಗೆ ಸೇರಿದ್ದೆ ಈ ನಾಗರಾಳದ ಬೆಟ್ಟ. ನಾಗರಾಳದ ಗುಡ್ಡವೆಂದೇ ಕರೆಸಿಕೊಳ್ಳುವ ಇದು ದಟ್ಟವಾದ ಕಾನನದ ನಡುವೆ ಇದೆ. ಕಿಕ್ಕಿರಿದು ಬೆಳೆದ ಮರಗಳು, ಸಣ್ಣದಾಗಿ ಹರಿಯುವ ಹಳ್ಳ, ಸದಾ ಹಸಿರಿನಿಂದ ಕಂಗೊಳಿಸುವ ಬೆಟ್ಟ, ಹಕ್ಕಿಗಳ ಕಲರವ, ಜನವಸತಿ ಇಲ್ಲದೆ ಶಾಂತವಾದ, ಮನೋಹರವಾದ ಸ್ಥಳ ನೋಡಿ ಮಾರುಹೋದ ದಿಗಂಬರೇಶ್ವರರು ತಾವು ತಪಸ್ಸನ್ನಾಚರಿಸಲು ಸಿದ್ಧಿಯನ್ನು ಪಡೆಯಲು ಇದೆ ಸೂಕ್ತ ಸ್ಥಳ ಎಂದು ನಿರ್ಧರಿಸುತ್ತಾರೆ. ಆಗ ಸಿದ್ದಾಪೂರವನ್ನು ತೊರೆದು ಈ ಪ್ರಕೃತಿ ದೇವಿಯ ಮಡಿಲಲ್ಲಿ ಬಂದು ನೆಲೆ ನಿಲ್ಲುತ್ತಾರೆ.
ಅಲ್ಲಿಗೆ ಬಂದು ತಪಸ್ಸನ್ನು ಪ್ರಾರಂಭಿಸಿದ ಯತಿಗಳು ಅಲ್ಲಿಯೂ ತಮ್ಮ ಆರಾಧ್ಯದೇವಿ ಲಕ್ಷ್ಮೀದೇವಿಯ ಪೂಜೆಗೆ ಸಿದ್ಧರಾಗುತ್ತಾರೆ. ಆಗ ಅವರಿಗೆ ತಾಯಿ ತಮ್ಮೊಂದಿಗೆ ಬರುವಾಗ ನೀನು ಎಲ್ಲಿ ಕೂಡಸ್ತಿಯೋ ಅಲ್ಲಿಯೇ ಕೂಡ್ತೀನಿ ಎಂದ ಮಾತು ನೆನಪಾಗುತ್ತದೆ. ನಿತ್ಯ ಹಸಿರಿನಿಂದ ಕಂಗೊಳಿಸುವ ಕಾಡು, ಕಡಿದಾದ ಬೆಟ್ಟ, ಹಕ್ಕಿಗಳ ಇಂಚರ, ಹೇಗೆ ರುದ್ರ ರಮಣೀಯವಾದ ಪ್ರದೇಶ ಕಂಡು ತಾಯಿ ನೆಲೆಗೊಳ್ಳಲು ಇದೇ ಸೂಕ್ತ ಸ್ಥಳವೆಂದು ನಿರ್ಧರಿಸುತ್ತಾರೆ. ಅಲ್ಲಿಯೇ ತಾಯಿಯನ್ನು ಪ್ರತಿಷ್ಠಾಪಿಸುತ್ತಾರೆ. ಹೀಗೆ ದಿಗಂಬರೇಶ್ವರರು ಲಕ್ಷ್ಮೀದೇವಿಯನ್ನು ಪ್ರತಿಷ್ಠಾಪಿಸಿದ ನಂತರ ಅವಳು ನಾಗರಾಳದ ಆ ಬೆಟ್ಟದಲ್ಲಿ ಶಾಶ್ವತವಾಗಿ ನೆಲೆಗೊಳ್ಳುತ್ತಾಳೆ.
ಕಪ್ಪರ ಪಡಿಯಮ್ಮ (೨)
೪. ಲಕ್ಷ್ಮೀದೇವಿ ನಾಗರಾಳದ ಕಪ್ಪರ ಪಡಿಯಮ್ಮನಾದದ್ದು
ಅತ್ಯಂತ ಸುಂದರವಾದ ರಮಣೀಯವಾದ ಪ್ರದೇಶವು ತನ್ನ ತಾಯಿಗೆ ಸಿಕ್ಕಿದ್ದರಿಂದ ಸಂತೋಷಗೊಂಡ ದಿಗಂಬರೇಶ್ವರರು ‘ಎಂತಹ ಅಮೋಘವಾದ ಸ್ಥಳವನ್ನು ಪಡೆದೆಯವ್ವಾ’ ಎಂದು ಭಾವೋದ್ವೇಗಕ್ಕೊಳಗಾಗಿ ಉದ್ಘರಿಸುತ್ತಾರೆ. ಹಾಗೇ ಅವರು ಉದ್ಘಾರವೆತ್ತಿ ‘ಪಡೆದೆಯವ್ವ’ ಎಂದು ಹೇಳಿದ ಪದ ನಂತರ ಜನರ ಬಾಯಿಯಲ್ಲಿ ‘ಪಡದವ್ವ’ ‘ಪಡೆಯವ್ವ’ ಆಗಿ ನಂತರ ‘ಪಡಿಯವ್ವ’, ‘ಪಡಿಯಮ್ಮಕ’ ಎಂದು ರೂಪಾಂತರ ಹೊಂದಿತು. ಲಕ್ಷ್ಮೀದೇವಿ ಪಡಿಯಮ್ಮಳಾದಳು.
ಜೊತೆಗೆ ದೇವಿಯ ದೇವಸ್ಥಾನ ಇರುವುದು ಬೆಟ್ಟದ ಹಾಸು ಪಡೆಗಳ ನಡುವೆ – ಲಕ್ಷ್ಮೀದೇವಿ ಇರುವದು ಪಡೆಯ ರೂಪದಲ್ಲಿ ಹಾಸು ಪಡೆಗಳ ಮಧ್ಯ ಪಡಿಯ ರೂಪದಲ್ಲಿ ಈ ತಾಯಿ ನೆಲೆ ನಿಂತಿರುವುದರಿಂದ ಅವಳನ್ನು ಪಡಯಲ್ಲಿರುವ ಅವ್ವ – ‘ಪಡಿಯವ್ವ, ಪಡಿಯಲ್‌ಇರುವ ಅಮ್ಮ – ಪಡಿಯಮ್ಮ ಎಂದೂ ಸಹ ಕರೆದಿರುವ ಸಾಧ್ಯತೆಗಳಿವೆ. “ಹಾಸುಪಡೆಗಳ ಮಧ್ಯ ಇರುವುದರಿಂದ ಪಡಿಯಮ್ಮನೆಂದು ಹೆಸರುಪಡೆ” ಎಂದು ದಿಗಂಬರೇಶ್ವರರು ತಾಯಿಗೆ ಹೇಳಿದ್ದರೆಂದು ಜನತೆ ಹೇಳುತ್ತಾರೆ.
ಅದಲ್ಲದೆ ‘ಪಡಿ’ ಎನ್ನುವುದಕ್ಕೆ ‘ಅಕ್ಕಿ, ತರಕಾರಿ ಮುಂತಾದ ರೂಪದಲ್ಲಿ ಕೊಡುವ ಭತ್ಯೆ’ ಎಂಬ ಅರ್ಥವು ನಿಘಂಟಿನಲ್ಲಿದೆ. ಹಿಂದೆ ಮಾಂಸಾಹಾರಿಗಳಾದವರು ಕೆಳಜಾತಿಗೆ ಸೇರಿದವರು ದೇವರಿಗೆ ಏನಾದರೂ ಹರಕೆ ಹೊತ್ತು ಸಿದ್ಧಿಸಿದಾಗ ದೇವಿಗೆ ಸೀರೆ, ಖಣದ ಜೊತೆ ನೈವೇದ್ಯವನ್ನು ಕೊಡದೆ ನೈವೇದ್ಯ ಮಾಡಲು ಬೇಕಾದ ಪದಾರ್ಥಗಳನ್ನು ಕಾಳುಕಡಿ ರೂಪದಲ್ಲಿ ದೇವಸ್ಥಾನದ ಪೂಜಾರಿಗಳಿಗೆ ನೀಡಿ ನೀವೆ ಅಡುಗೆ ತಯಾರಿಸಿ ನೈವೇದ್ಯ ಮಾಡಿರಿ ಎಂದು ಕೊಡುವ ಪದ್ಧತಿ ಇತ್ತು. ಹಾಗೆಯೇ ಈ ದೇವಿಗೂ ದವಸ ಧಾನ್ಯಗಳನ್ನು ಕೊಡುವ ಪದ್ಧತಿ ಇದ್ದಿರಬಹುದು. ಹಾಗೆ ಪಡಿಯನ್ನು ಪಡಿಯುವ ಅವ್ವ ಪಡಿಯವ್ವ ಆಗಿರಲೂಬಹುದು.
ಉತ್ತರ ಕರ್ನಾಟಕದಲ್ಲಿ ಈಗಲೂ ಕೆಲವು ದೇವಸ್ಥಾನಗಳಲ್ಲಿ ಕೆಳಜಾತಿಯವರು ಪಡಿ ಕೊಡುವ ಪದ್ಧತಿ ಇದೆ. ಹಾಗೆಯೇ ಕೆಳಜಾತಿಯವರು ಮಾಂಸಹಾರಿಗಳು ತಮ್ಮ ಮನೆಯಲ್ಲೇನಾದರೂ ಶುಭಕಾರ್ಯವಾದಾಗ ತಮ್ಮ ಮನೆಯಲ್ಲಿ ಊಟಮಾಡದ ಮೇಲ್ಜಾತಿಯವರು ತಮಗೆ ಅತ್ಯಂತ ಬೇಕಾದವರು, ಆಪ್ತರು ಆಗಿದ್ದರೆ ಅವರು ತಮ್ಮ ಮನೆಯ ಕಾರ್ಯದಲ್ಲಿ ಭಾಗಿಯಾದ ಹಾಗೆ ಆಗಲೆಂದು ಅವರ ಮನೆಗೆ ದವಸ ಧಾನ್ಯಗಳನ್ನು ಮರದಲ್ಲಿ ತುಂಬಿಕೊಡುವ ಪದ್ಧತಿ ಈಗಲೂ ಇದೆ. ಹೀಗೆ ಕೊಡುವಾಗ ಬೀಸದ ನೀರು ಹಾಕದ ಒಣ ಪದಾರ್ಥಗಳನ್ನು ಎಣ್ಣೆ ಹಚ್ಚಿದ ಮರದಲ್ಲಿ ತುಂಬಿಕೊಡಲಾಗುತ್ತದೆ. ಕಡಲೆ ಬೇಳೆ, ಬೆಲ್ಲ, ಅಕ್ಕಿ, ರವೆ ಮುಂತಾದವು ಈ ಮರದಲ್ಲಿ ಸೇರಿರುತ್ತವೆ. ಜೊತೆಗೆ ಎಣ್ಣೆ, ಬೆಣ್ಣೆ ಕೊಳ್ಳಲು ಮೇಲೆ ದುಡ್ಡನ್ನು ಕೊಡಲಾಗುತ್ತದೆ. ಇದನ್ನು ‘ಸೀದಾ ಕೊಡುವುದು’, ‘ಉಲುಪಿ ಕೊಡುವುದು’ ಎಂದು ಕರೆಯಲಾಗುತ್ತದೆ. ಕೆಲವೊಂದು ಹಳ್ಳಿಗಳಲ್ಲಿ ಈ ಪದ್ಧತಿ ಇನ್ನೂ ಅಸ್ತಿತ್ವದಲ್ಲಿದೆ. ಈ ಪದ್ಧತಿಯು ಹಿಂದೆ ದೇವಿಗೂ ಇದ್ದಂತೆ ಕಂಡುಬರುತ್ತದೆ.
ಈ ಪದ್ಧತಿ ಪಡಿಯಮ್ಮ ದೇವಿ ಆಚರಣೆಯಲ್ಲಿ ಇದೆ ಎಂದು ಹೇಳುವುದಕ್ಕೆ ಇನ್ನೊಂದು ಕಾರಣವಿದೆ. ಈಗಲೂ ಈ ದೇವಿಗೆ ಪ್ರಾಣಿಗಳ ಬಲಿ ಕೊಟ್ಟರೂ ಆ ಬಲಿಯಿಂದ ಮಾಡಿದ ನೈವೇದ್ಯವನ್ನು ಮಾಡಿದವರ ತಾಯಿಗೆ ನೈವೇದ್ಯ ಮಾಡಿಕೊಂಡು ಹೋಗುತ್ತಾರೆ ಹೊರತು ಆ ನೈವೇದ್ಯವನ್ನು ಪೂಜಾರಿಗಳು ದೇವಿಗೆ ಹಿಡಿಯುವುದು (ಎಡೆ ತೋರಿಸುವುದು) ಇಲ್ಲ ಮತ್ತು ತಾವು ತೆಗೆದುಕೊಳ್ಳುವುದು ಇಲ್ಲ. ಆದರೆ ಸಸ್ಯಹಾರಿಗಳು ತಂದ ನೈವೇದ್ಯವನ್ನು ತಾಯಿಗೆ ತಮ್ಮ ಕೈಯಾರೆ ಅರ್ಪಿಸಿ ಅದನ್ನು ತೆಗೆದುಕೊಳ್ಳುತ್ತಾರೆ. ಇದರಿಂದ ದೇವಿಗೆ ಪಡಿಕೊಡುವ ಪದ್ಧತಿ ಇದ್ದಿರಬಹುದು. ಅದರಿಂದಲೂ ಈ ದೇವಿಗೆ ಈ ಹೆಸರು ಬಂದಿರಲೂ ಬಹುದೆಂದು ಹೇಳಬಹುದು.
ಆದರೆ ಪಡಿಯಮ್ಮನಿಗೆ ಪಡಿ ಕೊಡುವ ಪದ್ಧತಿ ಪ್ರಾರಂಭದಿಂದಲೇ ಇತ್ತೆಂದು ಹೇಳುವ ಹಾಗಿಲ್ಲ. ದಿಗಂಬರೇಶ್ವರ ಮಹಾಸ್ವಾಮಿಗಳು ಅವಧೂತ ಪರಂಪರೆಗೆ ಸೇರಿದವರು. ಅವಧೂತರು ಶಕ್ತಿದೇವತೆ ಆರಾಧನೆ ಜೊತೆಗೆ ಸುರಾಪಾನ, ಮಾಂಸಾಹಾರ ಸೇವಿಸುವ ಪರಂಪರೆಯನ್ನು ರೂಢಿಸಿಕೊಂಡು ಬಂದವರು. ತಾವು ಸೇವಿಸುವ ಆಹಾರವನ್ನು ದೇವರಿಗೆ ನೈವೇದ್ಯ ತೋರಿಸಿಯೇ ಸ್ವೀಕರಿಸುತ್ತಾರೆ. ಅಸಾಮಾನ್ಯರ ದೇವತೆ ಯಾವಾಗಲೂ ಶಾಂತಿ ಸ್ವರೂಪಿಯಾಗಿರಲು ಸಾಧ್ಯವೇ ಇಲ್ಲ. ಅವಧೂತರು ತಾವು ಆರಾಧಿಸುವ ದೇವತೆಗೆ ಪ್ರಾಣಿಬಲಿಕೊಡುವ ಪದ್ಧತಿ ಇದೆ. ಹೀಗಾಗಿ ಅವಧೂತರ ಆರಾಧ್ಯ ದೇವತೆಯಾದ ಪಡಿಯಮ್ಮನಿಗೂ ಮೊದಲು ಬಲಿಕೊಡುವ ಪದ್ಧತಿ ಇದ್ದಿರಲೂಬಹುದು. ಆದರೆ ಪಡಿಯಮ್ಮ ಯಾವಾಗ ಶಿಷ್ಟ ದೇವತೆಯಾಗಿ ಮಾರ್ಪಟ್ಟಳೋ ಆಗ ಈ ಬಲಿಕೊಡುವ ಪದ್ಧತಿ ಕಡಿಮೆಯಾಗಿ ಕೆಳಜಾತಿಯವರು ಪಡಿಕೊಡುವ ಪದ್ಧತಿ ರೂಢಗೊಂಡಿರುವ ಸಾಧ್ಯತೆಗಳು ಇವೆ. ಈಗಲೂ ಅವಳ ಪಾದಗಟ್ಟೆಯ ಹತ್ತಿರ ಬಲಿಕೊಡುವುದನ್ನು ನೋಡಿದರೆ ಈ ಪರಿವರ್ತನೆ ಆಗಿರಬಹುದೆನಿಸುತ್ತದೆ. ಜನಪದ ದೇವತೆಯಾದ ಪಡಿಯಮ್ಮ ಯಾವಾಗ ಶಿಷ್ಟ ಆರಾಧಕರ ಕೈವಶವಾದಳೋ ಆವಾಗ ಅವಳ ಪೂಜೆ ನೈವೇದ್ಯ ಕ್ರಮದಲ್ಲಿ ವ್ಯತ್ಯಾಸಗಳಾಗಿರಬಹುದು.
ಜನಪದರಿಗೆ ದೇವರು ಶ್ರೇಷ್ಠ. ಆದರೆ ದೇವರ ಪೂಜೆಗಗಿ ತಮ್ಮ ಕರ್ತವ್ಯಗಳನ್ನು ಮರೆಯುವವರಲ್ಲ. ಅವರೇನಿದ್ದರೂ ತಮ್ಮ ಕಾಯಕಕ್ಕೆ ಪ್ರಾಧಾನ್ಯತೆ ಕೊಟ್ಟವರು. ತಮ್ಮ ಕಾಯಕದ ನಂತರ ತಮಗೆ ಸಮಯ ಸಿಕ್ಕಾಗಲೇ ಅವರು ದೇವರ ಪೂಜೆ ಧ್ಯಾನ ಮಾಡುವವರು. ಜನಪದ ಗರತಿಯೊಬ್ಬಳು “ಸರಿಹೊತ್ತಿನಲ್ಲಿ ನಿನ್ನ ನೆನದೇನ” ಎಂದು ತಮಗೆ ಬಿಡುವಾದಾಗಲೇ ನಿನ್ನ ನೆನೆಯುತ್ತೇನೆ. ನಿನಗೆ ಬರುತ್ತೇನೆಂದು ದೇವರಿಗೆ ಹೇಳುತ್ತಾಳೆ.
ಅಂತೆಯೇ ಜನಪದ ದೇವತೆಯಾದ ಪಡಿಯಮ್ಮನಿಗೂ ನಿತ್ಯ ಪೂಜೆಯೇನು ಇರಲಿಲ್ಲ. ಭಕ್ತರು ತಮಗೆ ವೇಳೆ ಸಿಕ್ಕಾಗಲೇ, ಹೋಗಬೇಕೆನಿಸಿದಾಗ ಮಾತ್ರ ಪಡಿಯಮ್ಮನಿಗೆ ಹೋಗುತ್ತಿದ್ದರು. ಆದರೆ ಈಗ ಪಡಿಯಮ್ಮನಿಗೂ ಶಿಷ್ಟ ದೇವತೆಯಂತೆ ನಿತ್ಯ ಪೂಜೆ ನಡೆಯುತ್ತದೆ. ಆದ್ದರಿಂದ ಜನಪದ ದೇವತೆ ಶಿಷ್ಟ ದೇವತೆಯಾದ ನಂತರವೇ ಈ ಬದಲಾವಣೆಗಳಾಗಿರುವ ಸಾಧ್ಯತೆಗಳಿವೆ.
ಪಡಿಮವ್ವ ಪಡಿಯಮ್ಮ ಎಂಬುದು ಲಕ್ಷ್ಮೀದೇವಿಗೆ ಬಂದ ಹೆಸರಾದರೆ ‘ಕಪ್ಪರ’ ಎನ್ನುವುದು ಅವಳ ಹೆಸರಿಗೆ ಸೇರಿರುವ ವಿಶೇಷಣ. ಕಪ್ಪರ ಎಂಬ ಪದಕ್ಕೆ ನಿಘಂಟಿನಲ್ಲಿ ಒಂದು ಜಾತಿಯ ಗಿಡ. ಕಪ್ಪೂರ ಬಳ್ಳಿ, ಕರ್ಪೂರದ ಪರಿಮಳವುಳ್ಳ ವೀಳ್ಯೆದೆಲೆ ಎಂಬ ಅರ್ಥಗಳಿವೆ. ಕಪ್ಪುರ ಎನ್ನುವುದು Larency ಎಂಬ ಜಾತಿಯ Cinnamum Campher ಎಂಬ ವೈಜ್ಞಾನಿಕ ಹೆಸರುಳ್ಳ ಗಿಡ, ಔಷಧಿಯ ಗುಣವುಳ್ಳ ವೃಕ್ಷ ಎಂಬ ಮಾಹಿತಿಯು ದೊರೆಯುತ್ತದೆ. ಅಂದು ದಿಗಂಬರೇಶ್ವರರು ಇಲ್ಲಿ ಬಂದು ನೆಲೆಸಿದ್ದ ಕಾಲದಲ್ಲಿ ಇಲ್ಲಿ ಅಪಾರವಾದ ವೃಕ್ಷ ಸಂಪತ್ತಿತ್ತು. ಆ ವೃಕ್ಷಗಳಲ್ಲಿ ಕಪ್ಪೂರ ಮರಗಳು ಅಥವಾ ಕಪ್ಪುರ ಪರಿಮಳವಿರುವ ವೀಳ್ಯದೆಲೆ ಬಳ್ಳಿಗಳು ಈ ಸ್ಥಳದಲ್ಲಿ ಅಪಾರವಾಗಿ ಇರಬಹುದು. ಆದ್ದರಿಂದ ಕಪ್ಪೂರ ಮರಗಳಿರುವ ಅಥವಾ ಕಪ್ಪುರ ಪರಿಮಳದ ವಿಳ್ಯೇದೆಲೆ ಬಳ್ಳಿಗಳಿರುವ ಸ್ಥಳದಲ್ಲಿ ಪಡಿಯವ್ವ ತಾಯಿ ನೆಲೆಸಿರುವುದರಿಂದ ಪಡಿಯಮ್ಮ ಕಪ್ಪುರ ಪಡಿಯಮ್ಮಳು ಆಗಿರಬಹುದು.
ಜೊತೆಗೆ ಕರ್ಪೂ ಎಂಭ ಪದಕ್ಕೆ ಕರಿ, ಕತ್ತಲೂ ಎಂಬ ಅರ್ಥಗಳು ನಿಘಂಟಿನಲ್ಲಿ ದೊರೆಯುತ್ತವೆ. ಹಿಂದೆ ಈ ಪ್ರದೇಶದಲ್ಲಿ ದಟ್ಟವಾದ ಕಾಡು ಇದ್ದುದರಿಂದ ಆ ಪ್ರದೇಶ ಯಾವಾಗಲೂ ಕಗ್ಗತ್ತಲಿನಿಂದ ತುಂಬಿರಬಹುದು. ಅಂತಃ ಕತ್ತಲಿನಲ್ಲಿರುವ ಅಮ್ಮ ಎಂಬ ಕಾರಣಕ್ಕೆ ಕರ್ಪೂ ಪಡಿಯಮ್ಮ ಆಗಿರಬಹುದು. ನಂತರ ಆ ಕರ್ಪೂ ಕಪ್ಪರವಾಗಿ ತಾಯಿಗೆ ಕಪ್ಪರ ಪಡಿಯಮ್ಮ ಎಂಬ ಹೆಸರು ಶಾಶ್ವತವಾಗಿರಲೂಬಹುದು. ಇವೆರಡು ಕಾರಣಗಳಿಂದ ದೇವಿ ಹೆಸರಿನ ಜೊತೆಗೆ ಕಪ್ಪರ ಎಂಬ ಪದ ಸೇರಿಕೊಂಡಿರುವ ಸಾಧ್ಯತೆ ಇದೆ.
ಇವೆಲ್ಲ ಸಾಧ್ಯತೆಗಳಿಂದ ಯೋಗಿಕೊಳ್ಳದ ಲಕ್ಷ್ಮೀದೇವಿ ನಾಗರಾಳದ ಕಪ್ಪರ ಪಡಿಯಮ್ಮನಾಗಿದ್ದಾಳೆ.
೫. ವೀರಸಿಂಧೂರ ಲಕ್ಷ್ಮಣನ ಆರಾಧ್ಯದೇವಿ
ಸಮಾನತೆಗಾಗಿ ಶ್ರೀಮಂತರ ವಿರುದ್ಧ, ಬ್ರಿಟಿಷರ ವಿರುದ್ಧ ಹೋರಾಡಿದ ವೀರ ಸಿಂಧೂರ ಲಕ್ಷ್ಮಣನ ಆರಾಧ್ಯದೇವಿಯು ಈ ಕಪ್ಪರ ಪಡಿಯಮ್ಮನೇ. ಇಂತಹ ಸಿಂದೂರ ಲಕ್ಷ್ಮಣ ಹತನಾದದ್ದು ಪಡಿಯಮ್ಮನ ಹೆಸರಿನಲ್ಲಿಯೇ. ಅದು ಪಡಿಯಮ್ಮ ದೇವಿಯ ಸನ್ನಿಧಾನದಲ್ಲೇ.
ಬರಗಾಲದಲ್ಲಿ ಕಳ್ಳತನ ಮಾಡಿ ಬಂದ ಸೋದರಳಿಯರ ವಿರುದ್ಧ ಲಕ್ಷ್ಕಣನು ಸಿಟ್ಟಿಗೆದ್ದರೂ, ‘ಭೂಮಿಯ ಮೇಲೆ ವಾಸಿಸುವ ಎಲ್ಲರಿಗೂ ಉಣ್ಣುವ, ಬದುಕುವ ಹಕ್ಕಿದೆ’ ಅವರು ಮಾಡಿದ್ದು ತಪ್ಪಲ್ಲ ಎಂದು ತಿಳಿಹೇಳುವ ತಾಯಿ ಮತ್ತು ಹೆಂಡತಿಯ ಮಾತನ್ನು ಕೇಳಿದ ಲಕ್ಷ್ಮಣ ತನ್ನ ಧೋರಣೆಯನ್ನು ಬದಲಾಯಿಸಿಕೊಳ್ಳುತ್ತಾನೆ. ಸಮಾನತೆಗಾಗಿ ಶ್ರೀಮಂತರ ವಿರುದ್ಧ ಹೋರಾಟಕ್ಕಿಳಿಯುತ್ತಾನೆ. ಉಳ್ಳವರಿಂದ ಇಲ್ಲದವರಿಗೆ ಹಂಚುವುದಕ್ಕಾಗಿ ಲಕ್ಷ್ಮಣ ಶ್ರೀಮಂತರ ಮನೆಯ ದರೋಡೆಗಿಳಿಯುತ್ತಾನೆ. ಅದಕ್ಕಾಗಿ ಬ್ರಿಟೀಷರಿಂದ ಬಂಧನಕ್ಕೊಳಗಾಗುತ್ತಾನೆ. ಬಂಧನದಿಂದ ತಪ್ಪಿಸಿಕೊಂಡು ಬರುವಾಗ ಬ್ರಿಟಿಷರೊಂದಿಗೆ ನಡೆದ ಹೋರಾಟದಲ್ಲಿ ಲಕ್ಷ್ಮಣನ ಸೋದರಳಿಯನಿಂದ ಬ್ರಿಟಿಷ್‌ ಕಮೀಷನರ್ ಮೋಹನ ಕಲಾಲನ ಹತ್ಯೆಯಾಗುತ್ತದೆ. ಆಗ ಕ್ರೋಧಗೊಂಡ ಬ್ರಿಟಿಷರಿಂದ ತಪ್ಪಿಸಿಕೊಳ್ಳುವುದಕ್ಕಾಗಿ ಲಕ್ಷ್ಮಣ ಬಂದದ್ದು ಕಪ್ಪರ ಪಡಿಯಮ್ಮ ನೆಲೆಸಿರುವ ನಾಗರಾಳ ಬೆಟ್ಟಕ್ಕೆ.
ಹೀಗೆ ಬ್ರಿಟಿಷರಿಂದ ತಪ್ಪಿಸಿಕೊಂಡು ಬಂದ ಲಕ್ಷ್ಮಣನಿಗೆ ಆಶ್ರಯ ನೀಡಿದ್ದು, ನಾಗರಾಳದ ಬೆಟ್ಟ ಮತ್ತು ಪಡಿಯಮ್ಮದೇವಿ. ನಾಗರಾಳದ ಬೆಟ್ಟ ಮತ್ತು ದಟ್ಟಕಾಡು ಲಕ್ಷ್ಮಣನಿಗೆ ಶತ್ರುಗಳಿಂದ ರಕ್ಷಣೆ ನೀಡಿದರೆ, ಪಡಿಯಮ್ಮದೇವಿ ಅವನಿಗೆ ಮಾನಸಿಕ ಧೈರ್ಯವನ್ನು ತುಂಬಿದಳು. ಹಾಗೆಯೇ ಇವನ ವಿಷಯ ತಿಳಿದ ತೆಗ್ಗಿಯ ವೆಂಕನಗೌಡರು ಇವನು ಜಡಗಾಬಾಲರ ನಂತರ ಬಂದ ‘ಬೇಡರ ಕುಲದ ಭಂಟ’ನೆಂದು ತಿಳಿದು ಅವನ ಸಹಾಯಕ್ಕೆ ಮುಂದಾಗುತ್ತಾರೆ. ಅವನಿಗೆ ನಿತ್ಯ ಬುತ್ತಿ ವ್ಯವಸ್ಥೆ ಕಲ್ಪಿಸಿಕೊಡುತ್ತಾರೆ. ಜೊತೆಗೆ ಗೌರಿ ಎಂಬ ನಾಗರಾಳದ ಹೆಣ್ಣುಮಗಳು ಅವನಿಗೆ ಸಹೋದರಿಯ ಪ್ರೀತಿಯನ್ನು ನೀಡುತ್ತಾಳೆ. ಹೀಗೆ ಅನ್ನ, ನೀರು, ಪ್ರೀತಿ, ಶತ್ರುಗಳ ರಕ್ಷಣೆಯಿಂದ ಪಡಿಯಮ್ಮನ ಬೆಟ್ಟ ಲಕ್ಷ್ಮಣನಿಗೆ ತಾಯಿಯಂತೆ ರಕ್ಷಣೆ ನೀಡುತ್ತದೆ. ಹಾಗಾಗಿ ಪಡಿಯಮ್ಮ ಲಕ್ಷ್ಮಣನ ಆರಾಧ್ಯದೇವಿಯಾಗುತ್ತಾಳೆ. ಲಕ್ಷ್ಮಣ ಅವಳ ಪರಮ ಭಕ್ತನಾಗುತ್ತಾನೆ.
ಆದರೆ ಲಕ್ಷ್ಮಣ ಇಲ್ಲಿ ಇರುವುದು, ತೆಗ್ಗಿಯ ವೆಂಕನಗೌಡರಿಂದ ಅವನಿಗೆ ಸಹಾಯವಾಗುವುದನ್ನು ತಿಳಿದುಕೊಂಡ ಬ್ರಿಟಿಷರು ವೆಂಕನಗೌಡರಿಗೆ ಅವನನ್ನು ಹಿಡಿದುಕೊಡಲು ಒತ್ತಾಯಿಸುತ್ತಾರೆ. ಒಪ್ಪದಾಗ ದೇಸಗತಿ ಕಸಿದುಕೊಳ್ಳುವಂತಹ ಅನೇಕ ಬೆದರಿಕೆಗಳನ್ನು ಬ್ರಿಟಿಷರು ಅವರಿಗೆ ಹಾಕುತ್ತಾರೆ. ವೆಂಕನಗೌಡರು ಬ್ರಿಟಿಷರ ಬೆದರಿಕೆಗೆ ಹೆದರದಿದ್ದರೂ ಪಾಮಲಿ ಸೋಮ ಮತ್ತು ಗಡಗಿ ಶಿವ್ಯಾನ ಬಲವಂತಕ್ಕೆ ಕಟ್ಟುಬಿದ್ದು ಅವನ ಹತ್ಯೆಗೆ ಮುಂದಾಗುತ್ತಾರೆ.
ಹೀಗೆ ಒಪ್ಪಿದ ವೆಂಕನಗೌಡರು ಲಕ್ಷ್ಮಣನನ್ನು ಮುಗಿಸಲು ಹೂಡಿದ ಸಂಚು ತಾಯಿಯ ಪ್ರಸಾದಕ್ಕೆ ಬರಬೇಕೆಂಬ ಆಹ್ವಾನದ ಮೂಲಕ, ಪಡಿಯಮ್ಮನಿಗೆ ಬೇಟೆಯ ಹರಕೆ ತೀರಿಸುತ್ತಿದ್ದೇನೆ, ಅದಕ್ಕಾಗಿ ತಾಯಿಯ ದೇವಸ್ಥಾನದಲ್ಲಿ ಪ್ರಸಾದ ವ್ಯವಸ್ಥೆ ಮಾಡಲಾಗಿದೆ, ಬರಬೇಕೆಂಬ ಆಹ್ವಾನ ನೀಡುತ್ತಾರೆ. ತಾಯಿಯ ಪ್ರಸಾದವೆಂದಾಗ ಒಪ್ಪಿದ ಲಕ್ಷ್ಮಣ ಪಡಿಯಮ್ಮನ ಸನ್ನಿಧಾನಕ್ಕೆ ತೆರಳುತ್ತಾನೆ. ಮೊದಲೇ ಸಂಚು ರೂಪಿಸಿದ್ದರ ಪ್ರಕಾರ ಪಾಮಲಿಸೋಮ ಗುಂಡು ಹಾರಿಸಿ ಹತ್ಯೆ ಮಾಡುತ್ತಾನೆ. ಹೀಗೆ ತಾಯಿಯ ಸನ್ನಿಧಿಯಲ್ಲೇ ಲಕ್ಷ್ಮಣನ ಹತ್ಯೆ ನಡೆಯುತ್ತದೆ.
ಎಲ್ಲಿ ಭಕ್ತಿ, ನಂಬಿಕೆ, ಆತ್ಮವಿಶ್ವಾಸ ಇರುತ್ತದೆಯೋ ಅಲ್ಲಿ ಯಾವಾಗಲೂ ಧೈರ್ಯ ಇರುತ್ತದೆ. ಸಿಂಧೂರ ಲಕ್ಷ್ಮಣನಿಗೆ ದೇವಿಯ ಬಗ್ಗೆ ನಂಬಿಕೆ ಇತ್ತು. ಶ್ರಮ ಸಂಸ್ಕೃತಿಯಲ್ಲಿ ಬೆಳೆದ ಲಕ್ಷ್ಮಣ ಸ್ತ್ರೀಯರ ಬಗ್ಗೆ ಅತ್ಯಂತ ಗೌರವವನ್ನಿಟ್ಟುಕೊಂಡ ವ್ಯಕ್ತಿ. ತನ್ನ ತಾಯಿ ಹೆಂಡತಿ ಮಾತಿಗೆ ಬೆಲೆಕೊಟ್ಟು ಪರೋಪಕಾರಿ ಕಾರ್ಯಕ್ಕೆ ಮುಂದಾದ ಪರನಾರಿಯನ್ನು ಸಹೋದರಿಯಂತೆ ಗೌರವಿಸಿದ. ಹೆಣ್ಣಿನ ಬಗ್ಗೆ ಅಪಾರ ನಂಬಿಕೆ ಇಟ್ಟುಕೊಂಡಿದ್ದ ಲಕ್ಷ್ಮಣ, ಹೆಣ್ಣು ಯಾವಾಗಲೂ ನಂಬಿದವರ ಕೈಬಿಡುವುದಿಲ್ಲ. ಕಾಯುತ್ತಾಳೆ ಎಂದು ನಂಬಿಕೆ ಇಟ್ಟುಕೊಂಡಿದ್ದ. ತಾನು ನಂಬಿರುವ ಹೆಣ್ಣುದೇವತೆಯು ತಾಯಿಯಂತೆ ನನ್ನನ್ನು ಕಾಯುತ್ತಾಳೆ, ರಕ್ಷಿಸುತ್ತಾಳೆ ಎಂಬ ನಂಬಿಕೆ ಅವನಲ್ಲಿತ್ತು. ಪರೋಪಕಾರಿ ಕಾರ್ಯ ಮಾಡುವ ತಾನು ಮಾಡುವ ಕಾರ್ಯಗಳಾವುವು ತಪ್ಪಲ್ಲ. ತಪ್ಪು ಮಾಡದವ ಭಯಗೊಳ್ಳುವ ಅವಶ್ಯಕತೆಯು ಇಲ್ಲ. ಹೀಗಾಗಿ ದೇವತೆ, ಸಮಾಜದ ಬೆಂಬಲ ನನಗಿರುತ್ತದೆಂಬ ಆತ್ಮವಿಶ್ವಾಸ ಅವನಲ್ಲಿತ್ತು. ಹೀಗಾಗಿ ಪಡಿಯಮ್ಮನ ಪರಿಸರ ಅವನಲ್ಲಿ ಧೈರ್ಯ ತುಂಬಿತ್ತು.
ಆದರೆ ಅತಿಯಾದ ಭಕ್ತಿ, ನಂಬಿಕೆ, ವಿಶ್ವಾಸಗಳು ಕೆಲವೊಮ್ಮೆ ವಿನಾಶಕ್ಕೂ ಕಾರಣವಾಗುತ್ತವೆ. ಲಕ್ಷ್ಮಣನ ಜೀವನದಲ್ಲಿ ಆದದ್ದೂ ಅದೇ. ಲಕ್ಷ್ಮಣ ಒಬ್ಬ ಭಾವಜೀವಿ. ದೇವಿಯನ್ನು ಅತಿಯಾಗಿ ನಂಬಿದ್ದ. ಆದರೆ ಅವನ ಭಾವನಾತ್ಮಕತೆಯನ್ನು ವಿರೋಧಿಗಳು ದುರುಪಯೋಗ ಮಾಡಿಕೊಂಡರು. ಅವನು ತಾಯಿಯ ಬಗ್ಗೆ ಇಟ್ಟ ಅತಿಯಾದ ನಂಬಿಕೆಯನ್ನು ಶತ್ರುಗಳು ದೌರ್ಬಲ್ಯವಾಗಿ ಬಳಸಿಕೊಂಡರು. ತಾಯಿ ಎಂಬ ಹೆಸರು ಕೇಳಿದರೆ ಎಲ್ಲಿದ್ದರೂ ಬರುತ್ತಾನೆ ಎಂಬುದಕ್ಕೆ ಅರಿತ ಶತ್ರುಗಳು ಅವನ ಕೊಲೆಗೆ ತಾಯಿಯ ಹೆಸರನ್ನೇ ತಂತ್ರವಾಗಿ ಬಳಸಿದರು. ತನಗೆ ಅಲ್ಲಿಗೆ ಹೋಗುವುದು ಅಪಾಯ ಎಂದು ಲಕ್ಷ್ಮಣನಿಗೆ ಗೊತ್ತಿದ್ದರೂ, ಅಳಿಯಂದಿರು ಲಕ್ಷ್ಮಣನಿಗೆ ಆಗುವ ಅಪಾಯದ ಮುನ್ಸೂಚನೆ ಕೊಟ್ಟರೂ, ಲಕ್ಷ್ಮಣ ತಾಯಿಯ ಮೇಲಿನ ನಂಬಿಕೆಯಿಂದ ಹೋಗಿ ಶತ್ರುಗಳ ಗುಂಡಿಗೆ ಬಲಿಯಾಗುತ್ತಾನೆ. ಅತಿಯಾದ ಲಕ್ಷ್ಮಣನ ನಂಬಿಕೆ, ಆತ್ಮಾವಿಶ್ವಾಸಗಳೇ ಅವನ ಸಾವಿಗೆ ಕಾರಣವಾಗುತ್ತದೆ.
ಪಡಿಯಮ್ಮನ ಗುಡ್ಡ, ಪಡಿಯಮ್ಮದೇವಿ ಲಕ್ಷ್ಮಣನಿಗೆ ರಕ್ಷಣೇ ನೀಡಿದರೆ ದೇವಿಯ ಮೇಲಿನ ಅವನ ಅಪಾರವಾದ ನಂಬಿಕೆ ಅವನನ್ನು ಮೋಸಗೊಳಿಸುವವರಿಗೆ ಉಪಾಯವಾಗಿ ತೋರುತ್ತದೆ. ತಾಯಿಯನ್ನು ನಂಬಿದ್ದ ಲಕ್ಷ್ಮಣನು ತಾಯಿಯ ಸನ್ನಿಧಿಯಲ್ಲಿ ಕಳೆಬರವಾಗುತ್ತಾನೆ.
೬. ಸರ್ವಜನ ಪೂಜಿತ
ಕಪ್ಪರ ಪಡಿಯಮ್ಮ ಭಾವೈಕ್ಯತೆಯ ದೇವಿಯಾಗಿದ್ದಾಳೆ. ಹಿಂದೂ ಮುಸ್ಲಿಂ, ಕ್ರೈಸ್ತ, ಮೇಲ್ವರ್ಗ, ಕೆಳವರ್ಗ, ಮೇಲ್ಜಾತಿ, ಕೆಳಜಾತಿ ಎಂಬ ಯಾವ ಭೇದಭಾವವಿಲ್ಲದೆ ಜನ ಪಡಿಯಮ್ಮನನ್ನು ಆರಾಧಿಸುತ್ತಾರೆ. ಪಡಿಯಮ್ಮನ ದೇವಾಲಯ, ಜಾತ್ರೆ ಸರ್ವಜನಾಂಗದ ಶಾಂತಿಯ ತೋಟದಂತೆ ಕಂಗೊಳಿಸುತ್ತದೆ.
ಪಡಿಯಮ್ಮನ ಭಕ್ತ ದಿಗಂಬರೇಶ್ವರರ ಮಠ ನಿರ್ಮಾಣವಾದದ್ದು ಮುಸ್ಲಿಂ ಶೈಲಿಯ ವಾಸ್ತುಶಿಲ್ಪದಲ್ಲಿ ದಿಗಂಬರೇಶ್ವರರ ಮಠದ ಸ್ವಾಮಿಗಳು ಮರಾಠ ಜನಾಂಗಕ್ಕೆ ಸೇರಿದವರು ಇವರಿಗೆ ದೀಕ್ಷೆ ನೀಡುವ ಸ್ವಾಮಿಗಳು ವೀರಶೈವ ಸ್ವಾಮಿಗಳು ಬೆಟ್ಟದಲ್ಲಿರುವ ಕಪ್ಪರ ಪಡಿಯಮ್ಮನನ್ನು ಈಗ ಪೂಜೆ ಮಾಡುವವರು, ಹಾಲುಮತದವರು ಪಡಿಯಮ್ಮನ ಜಾತ್ರೆಯಲ್ಲಿ ರಥದ ಉಸ್ತುವಾರಿ ನೋಡಿಕೊಳ್ಳುವವರು ಬೋವಿ ಜನಾಂಗದವರು.
ರಥಕ್ಕೆ ಎಣ್ಣೆ ಕೊಡುವುದು, ರಥೋತ್ಸವದ ದಿನ ಬಂದ ಭಕ್ತರಿಗೆ ಬೆಲ್ಲದ ನೀರು ಹಂಚುವವರು, ಮಾರವಾಡಿಗಳು, ಜಾಗಟೆ ಬಾರಿಸುವವರು ತಳವಾರರು. ಪಡಿಯಮ್ಮ ಗೋಡೆಯಲ್ಲಿ ಹೋಗಿ ನೆಲೆಸಿರುವುದು ಲಿಂಗಾಯತರ ಮನೆಯಲ್ಲಿ. ಬೇಡ ಕುಲದ ಭಂಠ ಸಿಂಧೂರ ಲಕ್ಷ್ಮಣ ತಾಯಿಯ ಆರಾಧಕ ಯುಗಾದಿ ದಿನ ತಾಯಿಯ ಜಾತ್ರೆ ಮಾಡುವವರು ಹೆಚ್ಚಾಗಿ ಬೇಡ ಮತ್ತು ಬಂಜಾರಾ ಜನಾಂಗದವರು. ವಾರ ಹಿಡಿದಾಗ ನೀರು ಹಾಕುವುದು, ರಥೋತ್ಸವದ ದಿನ ಮಕ್ಕಳನ್ನು ಹಾರಿಸುವುದು ಜಾತಿಮತ ಬೇಧವಿಲ್ಲದೆ ಎಲ್ಲ ಜನಾಂಗದವರು.
ಹೀಗೆ ಪಡಿಯಮ್ಮ ನಮ್ಮ ನಾಡಿನಲ್ಲಿರುವ ಸರ್ವ ಜನಾಂಗದ ಜನರಿಂದ ಪೂಜೆಗೊಳ್ಳುತ್ತಾಳೆ. ಎಲ್ಲರೂ ಯಾವುದೇ ಮತಭೇದವಿಲ್ಲದೆ ತಾಯಿಯ ಆರಾಧನೆ, ಪೂಜೆ, ಜಾತ್ರೆ, ಉತ್ಸವಗಳನ್ನು ಆಚರಿಸುತ್ತಾರೆ. ಜಾತಿಮತದ ಅಂತರವನ್ನು ತೊಡೆದು ಹಾಕಲು ನಮ್ಮಲ್ಲಿರುವ ಭಾವೈಕ್ಯತೆಯನ್ನು ಮತ್ತಷ್ಟು ಬಲಗೊಳಿಸಲು ಪಡಿಯಮ್ಮನಂತಹ ಸರ್ವಜನ ಪೂಜಿತ ದೇವಿಯ ಪೂಜೆ, ಜಾತ್ರೆಯ ಅವಶ್ಯಕತೆ ನಮಗಿಂದಿದೆ.
II ಪಡಿಯಮ್ಮನ ಆಚರಣೆ ಹಾಗೂ ಸಂಪ್ರದಾಯಗಳು
ಕಪ್ಪರ ಪಡಿಯಮ್ಮ ದೇವಿಗೆ ಸಂಬಂಧಿಸಿದಂತೆ ಎಲ್ಲ ಆಚರಣೆಗಳು ನಡೆಯುವುದು ದಿಗಂಬರೇಶ್ವರ ಮಠದ ಮೂಲಕವೇ. ದೇವಿಯ ಪೂಜೆ, ಪುನಸ್ಕಾರ, ಹಬ್ಬ, ಹರಿದಿನ, ಜಾತ್ರೆ, ಉತ್ಸವಗಳೆಲ್ಲವು ದಿಗಂಬರೇಶ್ವರ ಮಠದ ಸ್ವಾಮಿಗಳಿಂದಲೇ ನಡೆಯುತ್ತವೆ. ದಿನನಿತ್ಯ ದೇವಿಗೆ ಪೂಜೆ ಸಲ್ಲಿಸುವವರು ದಿಗಂಬರೇಶ್ವರ ಮಠದ ಪೀಠಾಧಿಪತಿಗಳೇ. ನವರಾತ್ರಿಯಲ್ಲಿ ನಡೆಯುವ ದೇವಿಯ ಪೂಜೆ ಮತ್ತು ದೇವಿ ಮಹಾತ್ಮೆಯ ಪಾರಾಯಣ ನಡೆಯುವುದು ಸ್ವಾಮಿಗಳಿಂದಲೇ. ಇನ್ನೂ ಜಾತ್ರೆ ದೇವಿಯದಾದರೂ ಜಾತ್ರೆ ನಡೆಯುವುದು ದಿಗಂಬರೇಶ್ವರ ಮಠದ ಆವರಣದಲ್ಲಿಯೇ, ಮಠದಿಂದಲೇ, ಸ್ವಾಮಿಗಳ ನೇತೃತ್ವದಲ್ಲಿ ಸ್ವಾಮಿಗಳ ಮುಂದಾಳತ್ವದಲ್ಲಿಯೇ ದೇವಿಗೆ ಸಂಬಂಧಿಸಿದ ಎಲ್ಲ ಆಚರಣೆಗಳು ನಡೆಯುತ್ತವೆ.
೧. ಪಡಿಯಮ್ಮನ ಪೂಜೆ
ದಿಗಂಬರೇಶ್ವರ ಸ್ವಾಮಿಗಳು ನಾಗರಾಳದಲ್ಲಿ ನೆಲಸಿದಾಗಿನಿಂದಲೂ ತಾವೇ ಸ್ವತಃ ಕುದುರೆ ಮೇಲೆ ತಾಯಿ ಸನ್ನಿಧಿಗೆ ತೆರಳು ಪೂಜೆ ಮಾಡಿ ಬರುತ್ತಿದ್ದರು. ಅವರ ನಂತರ ಬಂದ ಸ್ವಾಮಿಗಳೆಲ್ಲರೂ ಸ್ವಾಮಿಗಳಂತೆಯೇ ಕುದುರೆ ಮೇಲೆ ಗುಡ್ಡಕ್ಕೆ ತೆರಳಿ ಪೂಜೆ ಮಾಡಿ ಬರುತ್ತಿದ್ದರು. ಆದರೆ ಈಗ ಮಠದ ಕಾರ್ಯಭಾರಗಳು ಹೆಚ್ಚಾಗಿರುವುದರಿಂದ, ಸ್ವಾಮಿಗಳಿಗೂ ನಿತ್ಯವೂ ಬೆಟ್ಟಕ್ಕೆ ಹೋಗಿಬರುವುದು ಅಸಾಧ್ಯ. ಅದಕ್ಕಾಗಿ ಮಠದ ಹಿಂದೆಯೇ ದೇವಿಯ ಮೂರ್ತಿಯನ್ನು ಪ್ರತಿಷ್ಠಾಪಿಸಿ ಪೂಜೆ ಮಾಡುತ್ತಾರೆ. ತಮಗೆ ಯಾವಾಗ ದೇವಿಯನ್ನು ನೋಡಬೇಕೆನಿಸುತ್ತದೆಯೋ, ಯಾವಾಗ ದರ್ಶನ ಮಾಡಬೇಕೆನಿಸುತ್ತದೆಯೋ, ಆಗ ಬೆಟ್ಟಕ್ಕೆ ತೆರಳಿ ಪಡಿಯಮ್ಮನಿಗೆ ಪೂಜೆ ಸಲ್ಲಿಸುತ್ತಾರೆ.
ಗುಡ್ಡದ ಮೇಲಿರುವ ತಾಯಿಗೆ ಪೂಜೆ ನಿಲ್ಲಿಸಿಲ್ಲ. ಅದಕ್ಕಾಗಿ ಒಬ್ಬ ವ್ಯಕ್ತಿಯನ್ನು ಗುರುತು ಮಾಡಿದ್ದಾರೆ. ಆತ ದಿನನಿತ್ಯವೂ ಹಿರಿಹೊಳೆ (ಕೃಷ್ಟ್ಣಾನದಿ)ಯಿಂದ ಪೂಜೆಗೆ ನೀರು ತಂದು ತಾಯಿ ಸನ್ನಿಧಿಗೆ ತೆರಳಿ, ತಾಯಿಗೆ ಅಭಿಷೇಕ ಮಾಡಿ, ಸೀರೆ ಉಡಿಸಿ, ಅಲಂಕಾರ ಮಾಡಿ, ನೈವೇದ್ಯ ಮಾಡಿ ಬರುತ್ತಾನೆ. ಹಾಗೆ ಕೃಷ್ಟ್ಣಾ ನದಿಯಿಂದ ತಂದ ನೀರನ್ನು ದಿಗಂಬರೇಶ್ವರನಿಗೂ ನೀಡುತ್ತಾನೆ. ಹೀಗೆ ತಾಯಿಗೆ ನಿತ್ಯವು ಕೃಷ್ಷ್ಣೆಯ ನೀರಿನಿಂದಲೇ ಪೂಜೆ ನಡೆಯುತ್ತದೆ. ಹಾಗೆಯೇ ಸುತ್ತಮುತ್ತಲಿನ ಗ್ರಾಮದವರು ಏನಾದರೂ ಶುಭ ಕಾರ್ಯಗಳಿದ್ದಾಗ ದೇವಿಗೆ ಅಭಿಷೇಕ, ಪೂಜೆ, ನೈವೇದ್ಯ ಮಾಡುವವರಿದ್ದರೆ, ಅವರು ಮೊದಲೇ ಪೂಜಾರಿಗೆ ತಿಳಿಸುತ್ತಾರೆ. ಅವರು ಬರುವವರೆಗೂ ಪೂಜಾರಿ ಅಲ್ಲಿದ್ದು ಪೂಜಾ ಕಾರ್ಯವನ್ನು ಮುಗಿಸಿ ಬರುತ್ತಾರೆ. ಈಗ ತಾಯಿಯ ಪೂಜಾ ಕಾರ್ಯಗಳನ್ನು ನೆರವೇರಿಸುವ ಲಚ್ಚಪ್ಪ ಕರಿಗಾರ ಹಾಲುಮತಕ್ಕೆ ಸೇರಿದವರಾಗಿದ್ದಾರೆ. ದೇವಿಯ ಪೂಜೆಯ ಕಾರ್ಯಗಳೆಲ್ಲವೂ ಇವರಿಂದಲೇ ನಡೆಯುತ್ತವೆ.
ಸಿದ್ದಾಪುರದ ದಿಗಂಬರ ಮಠದಲ್ಲಿಯು ಪಡಿಯಮ್ಮ ದೇವಿಯನ್ನು ಪ್ರತಿಷ್ಠಾಪಿಸಲಾಗಿದೆ. ಅಲ್ಲಿಯ ನಿತ್ಯ ಪೂಜಾ ಕಾರ್ಯಗಳು ನಡೆಯುತ್ತವೆ. ಆದರೂ ಶ್ರಾವಣಮಾಸದಲ್ಲಿ ಅವರು ತಪ್ಪದೆ ನಾಗರಾಳ ಬೆಟ್ಟದ ಪಡಿಯಮ್ಮನಿಗೆ ಪೂಜೆ ಸಲ್ಲಿಸುತ್ತಾರೆ. ಸಿದ್ದಾಪೂರದ ಸ್ವಾಮಿಗಳು ಶ್ರಾವಣ ಮಾಸ ಪರ್ಯಂತ ತಾಯಿಗೆ ಕೃಷ್ಟ್ಣಾ ನದಿ ನೀರಿನ ಅಭಿಷೇಕ ಮಾಡುತ್ತಾರೆ. ಸ್ವಾಮಿಗಳು ಕೃಷ್ಣ ನದಿಯಲ್ಲಿ ಮಿಂದು ಅಲ್ಲಿಂದ ಕೊಡದಲ್ಲಿ ನೀರನ್ನು ತರುತ್ತಾರೆ. ಹಾಗೇ ಬರುವಾಗ ಅವರು ಕುದುರೆಯನ್ನೇರಿ ಬರುತ್ತಾರೆ. ಹೆಗಲ ಮೇಲೆ ತಾಯಿಯ ಒಗೆದ ಮಡಿ ಸೀರೆಯನ್ನು ಹಾಕಿಕೊಂಡಿರುತ್ತಾರೆ. ತಾಯಿಗೆ ಅಭಿಷೇಕ ಮಾಡಿ ಸೀರೆ ಉಡಿಸಿ ಅಲಂಕಾರ ಮಾಡಿ ತಾಯಿಯ ಹಿಂದಿನ ದಿನದ ಸೀರೆಯನ್ನು ಹೆಗಲ ಮೇಲೆ ಹಾಕಿಕೊಂಡು ಹೋಗುತ್ತಾರೆ. ಆ ಸೀರೆಯನ್ನ ಮತ್ತೆ ಕೃಷ್ಟ್ಣಾ ನದಿಯಲ್ಲಿ ಒಗೆದು ಮಡಿಗೊಳಿಸಿರುತ್ತಾರೆ. ದಿಗಂಬರೇಶ್ವರ ಸ್ವಾಮಿಗಳು ತಾಯಿಗೆ ಕುದುರೆ ಮೇಲೆ ಪೂಜೆಗೆ ಬರುತ್ತಿದ್ದ ಸಂಪ್ರದಾಯವನ್ನು ಸಿದ್ದಾಪುರದ ದಿಗಂಬರೇಶ್ವರ ಮಠದ ಸ್ವಾಮಿಗಳು ಈಗಲೂ ಮುಂದುವರೆಸಿಕೊಂಡು ಹೊರಟಿದ್ದಾರೆ.
ಶ್ರಾವಣ ಮಾಸದಲ್ಲಿ ಸಿದ್ದಾಪೂರದ ಸ್ವಾಮಿಗಳು ತಾಯಿಗೆ ಪೂಜೆ ಸಲ್ಲಿಸುತ್ತಾರೆ. ಇವರು ನಾಗರಾಳದ ಸ್ವಾಮಿಗಳಿಗಿಂತ ಮುಂಚೆಯೇ ಪೂಜೆ ಸಲ್ಲಿಸಿಹೋಗಿರುತ್ತಾರೆ. ನಂತರ ಬಂದ ನಾಗರಾಳದ ಸ್ವಾಮಿಗಳು ಅವರು ಉಡಿಸಿದ ಸೀರೆಯ ಮೇಲೆಯೇ ತಾಯಿಗೆ ಸೀರೆ ಉಡಿಸಿ ಪೂಜೆ ಸಲ್ಲಿಸುತ್ತಾರೆ. ಒಂದು ವೇಳೆ ನಾಗರಾಳದವರು ಮುಂಚೆ ಬಂದಿದ್ದರೆ ಸಿದ್ದಾಪುರದವರು ಅವರು ಉಡಿಸಿದ ಸೀರೆ ಮೇಲೆ ಸೀರೆ ಉಡಿಸಿ ಪೂಜೆ ಸಲ್ಲಿಸುತ್ತಾರೆ. ಶ್ರಾವಣ ಮಾಸದಲ್ಲಿ ಎರಡು ಮಠಗಳ ಸ್ವಾಮಿಗಳಿಂದ ಪೂಜೆ ಪಡೆಯುವ ಭಾಗ್ಯ ತಾಯಿಯದು.
೨. ನವರಾತ್ರಿಯಲ್ಲಿ ದೇವಿ ಮಹಾತ್ಮೆಯ ಪಾರಾಯಣ
ನವರಾತ್ರಿ ಹಬ್ಬ ಶಕ್ತಿದೇವತೆಯ ಆರಾಧನೆಯ ಕಾಲ. ಹಾಗೆಯೇ ನವರಾತ್ರಿಯಲ್ಲಿ ದಿಗಂಬರೇಶ್ವರ ಮಠದಲ್ಲಿಯೂ ಮಠದ ಅಧಿದೇವತೆ ಪಡಿಯಮ್ಮನ ಆರಾಧನೆ ನಡೆಯುತ್ತದೆ. ನವರಾತ್ರಿಯ ಒಂಭತ್ತು ದಿನಗಳ ಕಾಲ ಮಠದಲ್ಲಿ ಚಿದಾನಂದ ಅವಧೂತರಿಂದ ರಚಿತವಾದ ದೇವಿಮಹಾತ್ಮೆಯ ಪಾರಾಯಣ ನಡೆಯುತ್ತದೆ. ದೇವಿಗೆ ಒಂಭತ್ತು ದಿನಗಳ ಕಾಲ ಒಂಭತ್ತು ಬಗೆಯ ಸಿಹಿ ಭಕ್ಷಗಳೊಂದಿಗೆ ನಿತ್ಯವು ಹೋಳಿಗೆಯ ನೈವೇದ್ಯ ಅರ್ಪಿತವಾಗುತ್ತದೆ.
ಒಂಭತ್ತು ದಿನಗಳ ಕಾಲ ಸಾಯಂಕಾಲ ಮಠದಲ್ಲಿ ಕಾರ್ಯಕ್ರಮಗಳು ನಡೆಯುತ್ತವೆ. ಪ್ರತಿದಿನವು ಒಂದೊಂದು ಮಠದಿಂದ ಒಬ್ಬೊಬ್ಬರು ಸ್ವಾಮಿಗಳನ್ನು ಆಹ್ವಾನಿಸಿ ಅವರಿಂದ ಭಕ್ತರಿಗೆ ಆಶೀರ್ವಚನ ನೀಡಿಸುತ್ತಾರೆ. ಹಾಗೆಯೇ ಗಣ್ಯವ್ಯಕ್ತಿಗಳನ್ನು ಕರೆಯಿಸಿ ಅವರಿಂದ ಉಪನ್ಯಾಸ ಏರ್ಪಡಿಸಿರುತ್ತಾರೆ. ಹಾಗೆಯೇ ಕ್ರೀಡೆ, ಸಾಹಿತ್ಯ, ಪತ್ರಿಕಾರಂಗ, ಸಮಾಜಸೇವೆ ಮುಂತಾದವುಗಳಲ್ಲಿ ಸಾಧನೆ ಮಾಡಿದವರನ್ನು ಆಹ್ವಾನಿಸಿ ಕಾರ್ಯಕ್ರಮದಲ್ಲಿ ಅವರಿಗೆ ಗೌರವದ ಸನ್ಮಾನ ಮಾಡುತ್ತಾರೆ. ನಂತರ ಬಂದವರೆಲ್ಲರಿಗೂ ಪ್ರಸಾದ ವ್ಯವಸ್ಥೆ ಇರುತ್ತದೆ. ಭಕ್ತರು ಧರ್ಮ ಮಾರ್ಗದಲ್ಲಿ ನಡೆಯಬೇಕು, ಸಾಮಾಜಿಕ ಸ್ವಾಸ್ಥ್ಯ ಕಾಪಾಡಬೇಕು, ಸಾಧನೆ ಮಾಡುವವರಿಗೆ ಪ್ರೋತ್ಸಾಹ ನೀಡಬೇಕೆಂಬ ಉದ್ದೇಶದಿಂದ ಇಂತಹ ಕಾರ್ಯಕ್ರಮಗಳನ್ನು ನಡಿಸುತ್ತಾರೆ.
೩. ಪಡಿಯಮ್ಮನ ಕುದುರೆಗೆ ಪೂಜೆ
ದಿಗಂಬರೇಶ್ವರ ಸ್ವಾಮಿಗಳು ನಾಗರಾಳ ಗ್ರಾಮದಲ್ಲಿ ನೆಲಸಿದ ತಕ್ಷಣ ಅವರು ನಿತ್ಯವು ಪಡಿಯಮ್ಮನ ಪೂಜೆ ದರ್ಶನಕ್ಕೆ ಹೋಗಲು ಅನುಕೂಲವಾಗಲೆಂದು ಸ್ವಾಮಿಗಳಿಗೆ ಒಂದು ಕುದುರೆ ಮತ್ತು ಅದನ್ನು ಹಿಡಿದುಕೊಂಡು ಹೋಗಲು ಒಬ್ಬ ವ್ಯಕ್ತಿಯನ್ನು ಭಕ್ತರು ಗೊತ್ತುಪಡಿಸಿದರು. ಅಂದಿನಿಂದ ಇವತ್ತಿನವರೆಗೂ ಮಠದಲ್ಲಿ ಸದಾ ಕುದುರೆ ಇದೆ. ಇದನ್ನು ಮಠದ ಪಟ್ಟದ ಕುದುರೆ ಎನ್ನಲಾಗುತ್ತದೆ. ಇದು ಹೆಣ್ಣು ಕುದುರೆಯೇ ಆಗಿರುತ್ತದೆ. ತಾವು ಆರಾಧಿಸುವ ದೇವಿ ಹೆಣ್ಣು. ಹಾಗೆಯೇ ತಾವು ಹತ್ತುವ ಕುದುರೆ ಹೆಣ್ಣಾಗಿರಲೆಂದು ದಿಗಂಬರೇಶ್ವರರು ಬಯಸಿದರು. ಆ ಕುದುರೆ ತಮ್ಮ ಜೊತೆಗಿದ್ದರೆ ಪಡಿಯಮ್ಮ ತಾಯಿ ಅವರ ಜೊತೆಗಿದ್ದಂತೆ ಎಂದು ಅವರು ಭಾವಿಸಿದರು. ಇವತ್ತಿಗೂ ಮಠದಲ್ಲಿ ಆ ಪರಂಪರೆ ಮುಂದುವರೆದಿದೆ.
ತಾಯಿಗೆ ಸಂದಂತೆ ಪಟ್ಟದ ಕುದುರೆಗೂ ಪೂಜೆ ಸಲ್ಲುತ್ತದೆ. ಹೆಣ್ಣುಮಕ್ಕಳಿಗೆ ಹಾಕುವಂತೆ ಕುದುರೆಯ ಕಾಲಲ್ಲಿ ಬೆಳ್ಳಿಯ ಕಡಗವನ್ನು ಹಾಕಲಾಗಿದೆ. ಬೀಳಗಿಯಲ್ಲಿ ನೆಲೆಸಿರುವ ತುಮ್ಮರಮಟ್ಟಿ ಗೌಡರು ಪ್ರತಿವರ್ಷ ಪಡಿಯಮ್ಮನ ಜಾತ್ರೆಯ ಪೂರ್ವದಲ್ಲಿ ಪಟ್ಟದ ಕುದುರೆಯನ್ನು ತಮ್ಮ ಮನೆಗೆ ಆಹ್ವಾನಿಸುತ್ತಾರೆ. ಬಂದ ಕುದುರೆಗೆ ಪಾದ ಪೂಜೆ ಮಾಡಿ ಅದಕ್ಕೆ ಹಸಿರು ಸೀರೆ, ಖಣ, ಬಳೆ, ಉಡಿತುಂಬುವ ಸಾಮಾನುಗಳನ್ನು ಬಾಗೀನ ರೂಪದಲ್ಲಿ ಕೊಟ್ಟು ಕಳಿಸುತ್ತಾರೆ. ಕುದುರೆ ತಾಯಿಯ ಪ್ರತಿರೂಪ ಕುದುರೆಗೆ ಸಲ್ಲಿಸಿದ್ದು ತಾಯಿಗೆ ಮುಟ್ಟುತ್ತದೆ ಎಂಬ ನಂಬಿಕೆ ಇದಕ್ಕೆ ಕಾರಣ.
ನಾಗರಾಳ ಮಠಕ್ಕೆಪಟ್ಟದ ಕುದುರೆಯನ್ನು ಕೊಡುವವರು ಗೂಗಿಹಾಳದ ಗೌಡರು ಇದು ತಲೆಮಾರುಗಳಿಂದ ನಡೆದುಕೊಂಡು ಬಂದ ಪದ್ಧತಿಯಾಗಿದೆ. ಕುದುರೆ ಲಿಂಗೈಕ್ಯವಾದ ತಕ್ಷಣ ಮಠಕ್ಕೆ ಕುದುರೆಯನ್ನು ಕೊಡುವ ಪದ್ಧತಿಯನ್ನು ಗೌಡರು ಇಟ್ಟುಕೊಂಡುಬಂದಿದ್ದಾರೆ. ಸ್ಥಿತಿವಂತರಾದ ಗೌಡರು ಮಠಕಕೆ ಸ್ವಾಮಿಗಳು ಏನೇ ಕೇಳಿದರು ತಕ್ಷಣವೇ ಪೂರೈಸುವುದಕ್ಕೆ ಸದಾ ಸಿದ್ಧರಾಗಿರುತ್ತಾರೆ. ಕುದುರೆ ಲಿಂಗೈಕ್ಯವಾದಾಗ ಅದಕ್ಕೆ ಸಂಪ್ರದಾಯದ ರೀತಿಯಲ್ಲಿ ಮಠದ ಹೊಲದಲ್ಲಿ ಅಂತ್ಯಸಂಸ್ಕಾರ ಮಾಡಲಾಗುತ್ತದೆ.
ದಿಗಂಬರೇಶ್ವರ ಸ್ವಾಮಿಗಳ ನಂತರ ಬಂದ ಸ್ವಾಮಿಗಳೆಲ್ಲರೂ ಪಡಿಯಮ್ಮನ ದರ್ಶನಕ್ಕೆ ಕುದುರೆಯ ಮೇಲೆಯೇ ಹೋಗುತ್ತಿದ್ದರು. ತಾವು ಎಲ್ಲಿಯೇ ಹೋದರು ಕುದುರೆಯ ಮೇಲೆಯೇ ಹೋಗುತ್ತಿದ್ದರು. ಆದರೆ ಈಗಿನ ಸ್ವಾಮಿಗಳು ಕುದುರೆಯನ್ನು ಅಷ್ಟಾಗಿ ಬಳಸುವುದಿಲ್ಲ. ಆದರೆ ಜಾತ್ರೆಗೆ ಪಟ್ಟಿಗೆ ಹೋಗುವ ಸಂದರ್ಭದಲ್ಲಿ ತಪ್ಪದೇ ಕುದುರೆಯನ್ನು ಬಳಸುತ್ತಾರೆ. ನಾಗರಾಳದ ಸುತ್ತಮುತ್ತಲಿನ ಹಳ್ಳಿಗಳಿಗೆ ಪಟ್ಟಿಗೆ ಹೋದಾಗ ಮೊದಲು ಒಬ್ಬ ವ್ಯಕ್ತಿಯೊಂದಿಗೆ ಕುದುರೆಯನ್ನು ಕಳಿಸಲಾಗುತ್ತದೆ. ನಂತರ ಸ್ವಾಮಿಗಳು ಹೋಗಿ ಪಟ್ಟಿಯನ್ನು ಸಂಗ್ರಹಿಸುತ್ತಾರೆ. ಸ್ವಾಮಿಗಳು ಆ ಗ್ರಾಮದಲ್ಲಿ ಇರದಿದ್ದರೂ ಊರ ಪಟ್ಟಿ ಕೆಲಸ ಮುಗಿಯುವವರೆಗೂ ಕುದುರೆ ಆ ಊರಲ್ಲಿಯೇ ಇರುತ್ತದೆ. ಕುದುರೆ ಇದ್ದರೆ ಸ್ವಾಮಿಗಳು ಪಡಿಯಮ್ಮ ಇದ್ದ ಹಾಗೆಯೇ ಎಂದು ಜನ ಭಾವಿಸುತ್ತಾರೆ.
ಪಡಿಯಮ್ಮನ ಕುದುರೆ ಭವಿಷ್ಯವನ್ನು ಹೇಳುತ್ತದೆ. ಯಾರಾದರೂ ಪ್ರತಿಷ್ಠಿತ ವ್ಯಕ್ತಿಗಳು ಬಂದಾಗ ಅವರಿಗೆ ಮುಂದೆ ಆಗುವ ಶುಭ ಅಶುಭಗಳನ್ನು ಕುದುರೆ ತನ್ನ ಕೂಗು ಮತ್ತು ಕಾಲೆತ್ತುವ ಮೂಲಕ ತಿಳಿಸುತ್ತದೆ. ಅದು ಹೇಳಿದ ರೀತಿಯಲ್ಲಿ ಘಟನೆಗಳು ಜರುಗುತ್ತವೆ. ಈಗ ಮಂತ್ರಿಯಾಗಿರುವ ಮುರುಗೇಶ ನಿರಾಣಿಯವರು ಚುನಾವಣೆಗೆ ನಿಲ್ಲುವ ಪೂರ್ವದಲ್ಲಿ ಮಠಕ್ಕೆ ಭೇಟಿ ಕೊಟ್ಟಿದ್ದರು. ಆಗ ಅವರು ಬರುವಾಗ ಕುದುರೆ ಜೋರಾಗಿ ಹೂಂಕರಿಸಿ ಕಾಲನ್ನು ಮೇಲೆ ಎತ್ತಿತಂತೆ. ಆಗ ಅವರಿಗೆ ಒಳ್ಳೆಯದಾಗುತ್ತದೆಂದು ಭಾವಿಸಲಾಯಿತು. ಅವರು ಚುನಾವಣೆಗೆ ನಿಂತು ಎರಡು ಭಾರಿ ವಿಧಾನಸಭೆಗೆ ಆರಿಸಿಬಂದರು. ಜೊತೆಗೆ ಮಂತ್ರಿಯು ಆದರು. ಪಡಿಯಮ್ಮನ ಕುದುರೆ ನುಡಿದ ಭವಿಷ್ಯ ನಿಜವಾಯಿತೆಂದು ಜನ ನಂಬುತ್ತಾರೆ.
ಈ ಕುದುರೆಯನ್ನು ನೋಡಿಕೊಳ್ಳುವುದಕ್ಕಾಗಿ ಒಬ್ಬ ವ್ಯಕ್ತಿಯನ್ನು ನಿಗದಿಪಡಿಸಲಾಗಿದೆ. ಆ ವ್ಯಕ್ತಿಯನ್ನು ಕುದುರೆ ಮುತ್ತ್ಯಾ ಎಂದೇ ಗುರುತಿಸಲಾಗುತ್ತದೆ. ಕುದುರೆ ನೋಡಿಕೊಳ್ಳುವ ಮನೆತನಕ್ಕೆ ಮಠದಿಂದ ಜಮೀನನ್ನು ಉಂಬಳಿಯಾಗಿ ನೀಡಲಾಗಿದೆ.
ಹೆಣ್ಣು ಸದಾ ಚಲನಶೀಲವಾದವಳು, ಕ್ರಿಯಾಶೀಲವಾದವಳು. ಹಾಗೆಯೇ ಕುದುರೆ ಸಹ ಚಲನಶೀಲವಾದದ್ದು. ಅದರಿಂದಲೇ ಹೆಣ್ಣು ಮತ್ತು ಕುದುರೆಯಲ್ಲಿ ಸಾಮ್ಯತೆಯನ್ನು ಭಾವಿಸಿರಬಹುದು. ಅದಕ್ಕಾಗಿ ಜಾಗೃತಳಾದ ದೇವಿಯ ಅಸ್ತಿತ್ವಕ್ಕೆ ಚಲನಶೀಲವಾದ ಕುದುರೆಯಲ್ಲಿ ಪರಿಭಾವಿಸಿರಬಹುದು. ಅದಕ್ಕಾಗಿ ಇಲ್ಲಿ ದೇವಿಗೆ ಸಲ್ಲುವ ಎಲ್ಲ ರೀತಿಯ ಪೂಜೆ ಪುನಸ್ಕಾರಗಳು ಚಲನಶೀಲವಾದ ಅವಳ ಹೆಸರಿನ ಕುದುರೆಗೂ ಸಲ್ಲುತ್ತವೆ..ಭಕ್ತರು ಕುದುರೆಯಲ್ಲಿಯೇ ತಾಯಿಯನ್ನು ಸಾರ್ಪತ್ಕರಿಸಿಕೊಳ್ಳುತ್ತಾರೆ.
೪. ಪಡಿಯಮ್ಮನಿಗೆ ದೀಪ ಹಾಕುವುದು
ನವರಾತ್ರಿಯಲ್ಲಿ ಕೆಲವೊಂದು ಮನೆಗಳಲ್ಲಿ ದೀಪ ಹಾಕುವಂತೆ ಇಲ್ಲಿಯೂ ಪಡಿಯಮ್ಮ ದೇವಿಗೆ ದೀಪ ಹಾಕಲಾಗುತ್ತದೆ. ಈ ದೀಪವನ್ನು ಹಾಕುವ ಉದು ಮಠದ ಹಿಂದಿರುವ ಕಪ್ಪರ ಪಡಿಯಮ್ಮನ ದೇವಸ್ಥಾನದಲ್ಲಿ ಶಿವರಾತ್ರಿಯ ದಿನ ಮಠದಲ್ಲಿರುವ ಪಡಿಯಮ್ಮನಿಗೆ ದೀಪ ಹಾಕಲಾಗುತ್ತದೆ. ಅಂದು ಹಾಕಿದ ದೀಪ ಜಾತ್ರೆ ರಥೋತ್ಸವದ ದಿನದವರೆಗೂ ಇರುತ್ತದೆ. ಅಲ್ಲಿಯವರೆಗೆ ತಾಯಿಯ ಮುಂದೆ ಸದಾ ದೀಪ ಬೆಳಗುತ್ತಿರಬೇಕು.
ದೇವಿಗೆ ದೀಪ ಹಾಕಿದ ದಿನದಿಂದ ರಥೋತ್ವಸದ ದಿನಗಳವರೆಗೂ ದಿಗಂಬರೇಶ್ವರ ಮಠದ ಸ್ವಾಮಿಗಳು ಉಪವಾಸ ಮಾಡುತ್ತಾರೆ. ಆ ಸಮಯದಲ್ಲಿ ನಿತ್ಯವೂ ಒಂದೇ ಹೊತ್ತು ಪ್ರಸಾದ ಸ್ವೀಕರಿಸುತ್ತಾರೆ. ಹಾಗೆಯೇ ಭಕ್ತರೂ ಉಪವಾಸ ಮಾಡುತ್ತಾರೆ. ಕೆಲವೊಂದು ಭಕ್ತರು ತಾಯಿಯ ದೀಪ ಹಾಕಿದ ದಿನದಿಂದ ತಾಯಿಯ ರಥೋತ್ಸವದ ದಿನದವರೆಗೂ ಕಾಲಲ್ಲಿ ಚಪ್ಪಲಿಗಳನ್ನು ಹಾಕದೆ ಬರಿಗಾಲಲ್ಲಿ ಅಡ್ಡಾಡುತ್ತಾರೆ. ಹೊಲಗಳಿಗೆ ಹೋದರೂ ಸಹ ಬರಿಗಾಲಲ್ಲಿಯೇ ಹೋಗುತ್ತಾರೆ. ಅದು ತಾಯಿಗೆ ಮಾಡುವ ಪದ್ಧತಿ, ಹೀಗಾಗಿ ನಮ್ಮ ಕಾಲುಗಳಿಗೆ ಏನೂ ಆಗುವುದಿಲ್ಲವೆಂಬ ಅಭಿಮತ ಭಕ್ತರದು.
೫. ಪಡಿಯಮ್ಮನ ಜಾತ್ರೆ
ಕಪ್ಪರ ಪಡಿಯಮ್ಮನ ಜಾತ್ರೆ ಈ ಭಾಗದಲ್ಲಿ ನಡೆಯುವ ಬಹುದೊಡ್ಡ ಮತ್ತು ವೈಭವಯುತ ಜಾತ್ರೆ. ಇದು ಪಡಿಯಮ್ಮನ ಜಾತ್ರೆಯಾದರೂ ನಡೆಯುವುದು ದಿಗಂಬರೇಶ್ವರರ ಮಠದ ಆವರಣದಲ್ಲಿಯೇ. ಮಠದ ಸ್ವಾಮಿಗಳ ನೇತೃತ್ವದಲ್ಲಿಯೇ ಎಲ್ಲಾ ಜಾತ್ರಾ ಕಾರ್ಯಕ್ರಮಗಳು ನಡೆಯುತ್ತವೆ. ಜಾತ್ರೆಗೆ ಬಂದ ಎಲ್ಲ ಭಕ್ತರಿಗೂ ಪ್ರಸಾದ ವ್ಯವಸ್ಥೆ ಮಾಡುವುದು ದಿಗಂಬರೇಶ್ವರರ ಮಠವೇ. ದೇವಿಯ ಜಾತ್ರೆ ಭಕ್ತನ ಮಠದಲ್ಲಿ ನಡೆಯುವುದು ಇಲ್ಲಿಯ ವೈಶಿಷ್ಟವಾಗಿದೆ. ಮುಖ್ಯವಾಗಿ ಜಾತ್ರೆ ನಡೆಯುವುದು ಯುಗಾದಿ ಅಮವಾಸ್ಯೆಯಿಂದ ದವನದ ಹುಣ್ಣಿಮೆವರೆಗೂ ಪ್ರತಿದಿನವೂ ಒಂದೊಂದು ರೀತಿಯ ಕಾರ್ಯಕ್ರಮಗಳು ಜರುಗುತ್ತವೆ. ಇದಕ್ಕೂ ಪೂರ್ವದಲ್ಲಿಯೇ ಜಾತ್ರೆಯ ಪಟ್ಟಿ ಮಾಡುವ ಕಾರ್ಯ ಪ್ರಾರಂಭವಾಗಿರುತ್ತದೆ.
ಅ. ಪಡಿಯಮ್ಮನ ಜಾತ್ರೆ ಪಟ್ಟಿ ಎತ್ತುವುದು
ಇದು ಜಾತ್ರೆ ಪ್ರಾರಂಭವಾಗುವ ಮುನ್ನವೇ ನಡೆಯುವ ಕೆಲಸ. ಜಾತ್ರೆಯ ಖರ್ಚಿಗಾಗಿ ಭಕ್ತರಿಂದ ಹಣ ಸಂಗ್ರಹಿಸಿ ಪಟ್ಟಿ ಮಾಡಲಾಗುತ್ತದೆ. ಮಠವು ಶ್ರೀಮಂತವಾಗಿದ್ದು, ಜಾತ್ರೆಯನ್ನು ಮಾಡಲು ಮಠಕ್ಕೆ ಅಸಾಧ್ಯವಾದ ಕೆಲಸವೇನಲ್ಲ. ಆದರೆ ಇದು ಪರಂಪರೆಯಿಂದ ನಡೆದುಕೊಂಡು ಬಂದ ಪದ್ಧತಿಯಾಗಿದೆ. ಅದಕ್ಕಾಗಿ ಮಠವು ಪಡಿಯಮ್ಮನ ಜಾತ್ರೆಗಾಗಿ ಭಕ್ತರಿಂದ ಪಟ್ಟಿಯನ್ನು ಎತ್ತುತ್ತದೆ.
ಜಾತ್ರೆಗೆ ತಿಂಗಳು ಮುಂಚೆಯೇ ಅಂದರೆ ಶಿವರಾತ್ರಿಯಿಂದಲೇ ನೆರೆಯ ಗ್ರಾಮಗಳಿಗೆ ಪಟ್ಟಿಯನ್ನು ಮಾಡಲು ತೆರಳಲಾಗುತ್ತದೆ. ಪಟ್ಟಿಗೆ ಮಠದ ಸ್ವಾಮಿಗಳು, ಮಠದಲ್ಲಿರುವವರು, ಮಠದ ಭಕ್ತರೂ ಹೋಗುತ್ತಾರೆ. ಸ್ವಾಮಿಗಳು ಪಟ್ಟಿಮಾಡಲು ತೆರಳುವ ಮುಂಚೆಯೇ ಗ್ರಾಮಕ್ಕೆ ಒಬ್ಬ ವ್ಯಕ್ತಿ ಕುದುರೆಯನ್ನು ತೆಗೆದುಕೊಂಡು ಹೋಗಿರುತ್ತಾನೆ. ನಂತರ ಸ್ವಾಮಿಗಳು ಹೋಗುತ್ತಾರೆ. ಸ್ವಾಮಿಗಳು ಒಮ್ಮೆ ಗ್ರಾಮಕ್ಕೆ ತೆರಳು ಭೇಟಿ ಕೊಟ್ಟರಾಯಿತು. ಗ್ರಾಮದ ಜನ ಬಂದವರ ಕೈಯಲ್ಲಿ ಪಟ್ಟಿಯನ್ನು ಸಂಗ್ರಹಿಸಿ ಕಳುಹಿಸಿ ಕೊಡುತ್ತಾರೆ. ಆದರೆ ಪಟ್ಟಿಕಾರ್ಯ ಮುಗಿಯುವವರೆಗೂ ಮಠದ ಪಟ್ಟದ ಕುದುರೆ ಮಾತ್ರ ಗ್ರಾಮದಲ್ಲಿಯೇ ಇರಬೇಕು. ಒಂದು ವೇಳೆ ಸ್ವಾಮಿಗಳು ಅನಿವಾರ್ಯತೆಯಿಂದ ಗ್ರಾಮಕ್ಕೆ ತೆರಳದಿದ್ದರೂ ಪಟ್ಟದ ಕುದುರೆ ಹೋದರೆ ಸಾಕು ಜನ ಪಟ್ಟಿ ಮಾಡಿ ಕಳಿಸುತ್ತಾರೆ. ಭಕ್ತರು ಹಣ ಅಥವಾ ತಮ್ಮ ಹೊಲಗಳಲ್ಲಿ ಬೆಳೆದ ದವಸ ಧಾನ್ಯಗಳನ್ನು ತಮ್ಮ ಸಾಮರ್ಥ್ಯಕ್ಕೆ ಅನುಗುಣವಾಗಿ ದೇವಿಯ ಜಾತ್ರೆಗೆ ನೀಡುತ್ತಾರೆ. ಹಣವನ್ನು ಜಾತ್ರೆಯ ಇತರ ಖರ್ಚುಗಳಿಗೆ ಬಳಸಿದರೆ, ಧಾನ್ಯಗಳನ್ನು ಜಾತ್ರೆಗೆ ಬರುವ ಭಕ್ತರ ಪ್ರಸಾದಕ್ಕಾಗಿ ಬಳಸಲಾಗುತ್ತದೆ.
ನಾಗರಾಳದಲ್ಲಿ ಮಾತ್ರ ರಥೋತ್ಸವದ ಮುನ್ನಾದಿನ ಪಟ್ಟಿಯನ್ನು ಮಾಡಲಾಗುತ್ತದೆ. ಇಡೀ ಊರಿನ ಪಟ್ಟಿಯನ್ನು ಒಂದೇ ದಿನದಲ್ಲಿ ಮಾಡಲಾಗುತ್ತದೆ. ಮಠದ ಸ್ವಾಮಿಗಳು ಕೆಲವೊಂದು ಸೀಮಿತ ಮನೆಗಳಲ್ಲಿ ಹೋಗಿ ಕುಳಿತುಕೊಂಡು ಸ್ವಾಮಿಗಳು ಪಟ್ಟಿಗೆ ಬಂದಿದ್ದಾರೆಂದು ಭಕ್ತರಿಗೆ ಹೇಳಿಕಳಿಸುತ್ತಾರೆ. ಆಗ ಭಕ್ತರು ತಮ್ಮ ಸಾಮರ್ಥ್ಯಕ್ಕೆ ಅನುಗುಣವಾಗಿ ಹಣ ದವಸಧಾನ್ಯಗಳನ್ನು ತೆಗೆದುಕೊಂಡು ಬಂದು ಸ್ವಾಮಿಗಳಿಗೆ ಅರ್ಪಿಸುತ್ತಾರೆ. ಹೀಗೆ ದಿಗಂಬರೇಶ್ವರ ಮಠದ ಸ್ವಾಮಿಗಳ ಮೂಲಕ ಪಡಿಯಮ್ಮನ ಜಾತ್ರೆಯ ಪಟ್ಟಿಯನ್ನು ಎತ್ತಲಾಗುತ್ತದೆ.
ಕಪ್ಪರ ಪಡಿಯಮ್ಮ (೩)
ಆ. ಯುಗಾದಿ ಅಮವಾಸ್ಯೆ
ಯುಗಾದಿ ಅಮವಾಸ್ಯೆ ದಿನ ಬೆಟ್ಟದಲ್ಲಿರುವ ಕಪ್ಪರ ಪಡಿಯಮ್ಮನಿಗೆ ಜಾತ್ರೆ ನಡೆಯುತ್ತದೆ. ಇದು ಚಿಕ್ಕ ಪ್ರಮಾಣದಲ್ಲಿ ನಡೆಯುತ್ತದೆ. ಜಾತ್ರೆಯ ದಿನ ಮಠದ ಸ್ವಾಮಿಗಳು ಮತ್ತು ಊರ ಜನರು, ವಾದ್ಯವೈಭವಗಳೊಂದಿಗೆ ಬೆಟ್ಟಕ್ಕೆ ಹೋಗಿ ದೇವಿಗೆ ಅಭಿಷೇಕ ಮಾಡಿ ಸೀರೆ, ಖಣ ಉಡಿಸಿ, ಉಡಿತುಂಬಿ ಕಾಯಿ, ಕರ್ಪೂರ ನೈವೇದ್ಯ ಅರ್ಪಿಸಿ ಬರುತ್ತಾರೆ. ಇದು ಗ್ರಾಮದ ಜನ ಮತ್ತು ಮಠದಿಂದ ನಡೆಯುವ ಜಾತ್ರೆ.
ಇನ್ನು ಬೇಟೆಯ ಹರಕೆ ಹೊತ್ತವರು ಹರಕೆ ತೀರಿಸುವುದು ಬಹುತೇಕ ಇದೇ ದಿನ. ಅವತ್ತು ಪ್ರಾಣಿ ಬಲಿ ಹರಕೆ ಹೊತ್ತವರೆಲ್ಲರೂ ತಾಯಿಯ ಪಾದಗಟ್ಟಿಯ ಹತ್ತಿರ ಪ್ರಾಣಿಬಲಿ ಕೊಟ್ಟು ಪಕ್ಕದ ಹೊಲಗಳಲ್ಲಿ ಅಡುಗೆ ಮಾಡಿ ತಾಯಿಗೆ ನೈವೇದ್ಯ ಅರ್ಪಿಸುತ್ತಾರೆ. ಬಹುತೇಕ ಆ ದಿನ ಬಂಜಾರ ಮತ್ತು ವಾಲ್ಮೀಕಿ ಜನಾಂಗದವರೇ ಹೆಚ್ಚಾಗಿ ಅಲ್ಲಿ ನೆರೆದು ಬೇಟೆಯ ಜಾತ್ರೆ ಮಾಡುತ್ತಾರೆ. ಆ ಸಮುದಾಯದವರು ಉದ್ಯೋಗಕ್ಕಾಗಿ ಎಲ್ಲಿಯೇ ಹೋಗಿ ನೆಲಸಿದ್ದರೂ ಆ ದಿನ ತಪ್ಪದೆ ಜಾತ್ರೆಗೆ ಆಗಮಿಸುತ್ತಾರೆ.
ಇ. ಸಪ್ತಾಹ
ಇದು ಜಾತ್ರೆಯ ರಥೋತ್ಸವಕ್ಕೆ ೫ ದಿನಗಳ ಮುಂಚೆ ನಡೆಯುವ ಕಾರ್ಯಕ್ರಮ ಚೈತ್ರ ಶುದ್ಧ ಪಂಚಮಿಯಿಂದ ನವಮಿಯವರೆಗೆ ೫ ದಿನಗಳ ಕಾಲ ಸಪ್ತಾಹ ನಡೆಯುತ್ತದೆ. ಸಪ್ತಾಹದ ದಿನಗಳಲ್ಲಿ ಮಠದಲ್ಲಿ ಭಜನೆ ನಡೆಯುತ್ತದೆ. ೫ ದಿನಗಳ ಕಾಲ ಹಗಲು ರಾತ್ರಿಯೆನ್ನದೆ ಅವ್ಯಾಹತವಾಗಿ ಹಿಡಿದ ತಂಬೂರಿಯನ್ನು ಕೆಳಗಿಡದೆ ಭಜನಾ ಮೇಳದವರು ಭಜನೆಯನ್ನು ಮಾಡುತ್ತಾರೆ. ನಾಗರಾಳ, ಕೊಂತಿಕಲ್ಲ ಗ್ರಾಮದವರು ಮತ್ತು ನಾಗರಾಳ ತಾಂಡಾದವರು ಈ ಭಜನಾ ಕಾರ್ಯಕ್ರಮದಲ್ಲಿ ಭಾಗವಹಿಸುತ್ತಾರೆ.
ಈ ಪಡಿಯಮ್ಮನ ರಥೋತ್ಸವ
ಚೈತ್ರಶುದ್ಧ ದಶಮಿಯ ದಿನ ಪಡಿಯಮ್ಮನ ರಥೋತ್ಸವ ನಡೆಯುತ್ತದೆ. ಪಡಿಯಮ್ಮನದು ಎತ್ತರವಾದ ಕಟ್ಟಿಗೆಯ ರಥವಿದೆ. ಈ ರಥಕ್ಕೆ ಹಿಂದಿನ ದಿನವೇ ಒಳ್ಳೆಣ್ಣೆಯನ್ನು ಹಚ್ಚಿ ರಥ ಮಿರಗುವ ಹಾಗೆ ಸಿದ್ಧಮಾಡಿರುತ್ತಾರೆ. ರಥಕ್ಕೆ ಹಚ್ಚುವ ಒಳ್ಳೆಣ್ಣೆಯನ್ನು ಬಾಗಲಕೋಟೆಯ ಮಾರವಾಡಿ ಮನೆತನದವರು ನೀಡುತ್ತಾರೆ. ರಥವನ್ನು ಎಳೆಯುವ ಸ್ಥಳಕ್ಕೆ ರಥವನ್ನು ತಂದು ನಿಲ್ಲಿಸುವುದು ಮತ್ತು ರಥವನ್ನು ಎಳೆಯುವಾಗ ಅದು ಸುರಕ್ಷಿತವಾಗಿ ನಡೆಯುವಂತೆ ನೋಡಿಕೊಳ್ಳುವ ಕೆಲಸ ಬೀಳಗಿಯ ಭೋವಿಒ ಜನಾಂಗದವರು. ಆವತ್ತು ರಥಕ್ಕೆ ಮಾಡುವ ನೈವೇದ್ಯ, ಒಡೆಯ ಕಾಯಿಯನ್ನು ತೆಗೆದುಕೊಳ್ಳುವ ಹಕ್ಕಿರುವುದು ಸಹ ಅವರಿಗೆಯೇ.
ರಥೋತ್ಸವದ ದಿನ ಬಾಳೆಗಿಡ, ಮಾವಿನ ತಳಿರು, ಟೆಂಗಿನಗರಿ ಕಬ್ಬು, ಹೂಹಾರಗಳಿಂದ ರಥವನ್ನು ಅಲಂಕರಿಸಲಾಗುತ್ತದೆ. ರಥಕ್ಕೆ ಹಸಿರು ಸೀರೆಯನ್ನು ಉಡಿಸಲಾಗುತದೆ. ರಥದಲ್ಲಿ ದಿಗಂಬರೇಶ್ವರ ಉತ್ಸವ ಮೂರ್ತಿಯನ್ನು ಪ್ರತಿಷ್ಠಾಪಿಸಲಾಗುತತದೆ. ದಿಗಂಬರೇಶ್ವರರ ಮಠದ ಸ್ವಾಮಿಗಳು ಸಹ ರಥದಲ್ಲಿ ಕುಳಿತುಕೊಳ್ಳುತ್ತಾರೆ. ಮಠದಿಂದ ಮಠದ ಹತ್ತಿರವಿರುವ ಪಾದಗಟ್ಟಿಯವರೆಗೆ ರಥವನ್ನು ಎಳೆಯಲಾಗುತ್ತದೆ. ಭಕ್ತರು ರಥಕ್ಕೆ ಉತ್ತತ್ತಿ, ಬೆಂಡು, ಬೆತ್ತಾಸು ಎಸೆಯುತ್ತಾರೆ. ರಥೋತ್ಸವಕ್ಕೆ ಪೂರ್ವದಲ್ಲಿಯೇ ಹರಕೆ ಹೊತ್ತವರ ಮಕ್ಕಳನ್ನು ಪಡಿಯಮ್ಮನ ರಥದ ಮೇಲಿಂದ ಹಾರಿಸಲಾಗುತ್ತದೆ. ಹಾಗೆಯೇ ರಥಕ್ಕೆ ಸೀರೆ ಉಡಿಸುವ ಹರಕೆ ಹೊತ್ತವರು ರಥಕ್ಕೆ ಸೀರೆ ಉಡಿಸುತ್ತಾರೆ.
ಇಲ್ಲಿ ರಥವಿರುವುದು ಪಡಿಯಮ್ಮದೇವಿಯದಾದರೆ ರಥದಲ್ಲಿರುವ ಉತ್ಸವಮೂರ್ತಿ ದಿಗಂಬರೇಶ್ವರರದು. ಇಲ್ಲಿ ದಿಗಂಬರೇಶ್ವರರ ಮೂರ್ತಿಯಿದೆಯೆಂದು ಇದನ್ನು ದಿಗಂಬರೇಶ್ವರರ ರಥವೆಂದು ಹೇಳಲು ಬರುವುದಿಲ್ಲ. ಇಲ್ಲಿ ರಥಕ್ಕೆ ಉಡಿಸಿರುವ ಸೀರೆಯು ಮತ್ತು ದಿಗಂಬರೇಶ್ವರರ ಉತ್ಸವಮೂರ್ತಿ ಸಂಕೇತಿಸುವುದು ಪಡಿಯಮ್ಮ ಮತ್ತು ದಿಗಂಬರೇಶ್ವರರ ನಡುವೆ ಇರುವ ತಾಯಿ ಮಗನ ಸಂಬಂಧವನ್ನು ರಥವು ಸೀರೆ ಉಟ್ಟು ಪಡಿಯಮ್ಮನಾದರೆ ರಥದಲ್ಲಿ ಕುಳಿತಿರುವವರು ದಿಗಂಬರೇಶ್ವರರು. ದಿಗಂಬರೇಶ್ವರರು ಪಡಿಯಮ್ಮನ ಮಡಿಲಲ್ಲಿ ಕುಳಿತಿದ್ದಾರೆ. ಅವರಿಗೆ ತಾಯಿ ಮಡಿಲು ರಕ್ಷಣೆಯನ್ನು ನೀಡುತ್ತದೆಂಬುದನ್ನು ಹಿಂದೆ ದಿಗಂಬರೇಶ್ವರರನ್ನು ತಾಯಿ ಪಡಿಯಮ್ಮ ರಕ್ಷಣೆ ಮಾಡಿರುವುದನ್ನು ತಿಳಿಸುವ ರೀತಿಯಲ್ಲಿ ಈ ರಥ ರೂಪಗೊಂಡಿದೆ.
ಈ ರಥೋತ್ಸವದ ಇನ್ನೊಂದು ವೈಶಿಷ್ಟ್ಯವೆಂದರೆ ಬಾದಾಮಿಯ ಬನಶಂಕರಿಯ ಜಾತ್ರೆ ಯಾವ ವಾರ ನಡೆಯುತ್ತದೆಯೋ ಅದೇ ವಾರ ಪಡಿಯಮ್ಮನ ರಥೋತ್ಸವ ಜರುಗುತ್ತದೆ. ಅಂದರೆ ಬನದ ಹುಣ್ಣಿಮೆ ಯಾವ ವಾರ ಆಗುತ್ತದೆಯೋ ಅದೇ ದಿನ ಚೈತ್ರಶುದ್ಧ ದಶಮಿ ತಿಥಿ ಬರುತ್ತದೆ.
ಉ. ಹಾಲೋಕಳಿ
ಇದು ರಥೋತ್ಸವದ ಮರುದಿನ, ಅಂದರೆ ಚೈತ್ರಶುದ್ಧ ಏಕಾದಶಿಯಂದು ನಡೆಯುತ್ತದೆ.
ಉತ್ತರ ಕರ್ನಾಟಕದಲ್ಲಿ ಒಂದೊಂದು ಗ್ರಾಮದಲ್ಲಿ ಒಂದೊಂದು ರೀತಿಯ ಓಕುಳಿಗಳ ಸಂಪ್ರದಾಯವಿದೆ. ಮಹಿಳೆಯರಿಗೆ ಪುರುಷರು ನೀರು ಚೆಲ್ಲಿ ಮೋಜು ನೋಡುವ ಹನುಮಂತದೇವರ ಓಕುಳಿ, (ಇತ್ತೀಚೆಗೆ ಈ ಓಕುಳಿ ನಿಲ್ಲಿಸಲಾಗಿದೆ) ಮಹಿಳೆಯರೆ ಎರಡು ಗುಂಪುಗಳಲ್ಲಿ ನಿಂತು ಪರಸ್ಪರ ಸಗಣಿ ಎರಚಿಕೊಳ್ಳುವ ಚೆಂಗಳಿಕೆವ್ವನ ಓಕುಳಿ ಮುಂತಾದವು. ಆದರೆ ಇವೆಲ್ಲ ಓಕುಳಿಗಿಂತ ಭಿನ್ನವಾಗಿ ನಿಲ್ಲುವುದೇ ನಾಗರಾಳದ ಪಡಿಯಮ್ಮನ ಜಾತ್ರೆಯಲ್ಲಿ ನಡೆಯುವ ಹಾಲೋಕುಳಿ.
ರಥೋತ್ಸವಕ್ಕೆ ೨ ದಿನ ಪೂರ್ವದಲ್ಲಿಯೇ ಹಾಲೋಕಳಿಯ ಸಿದ್ಧತೆ ನಡೆಯುತ್ತದೆ. ಮಠದ ಪಕ್ಕದಲ್ಲಿ ಹರಿಯುವ ಹಳ್ಳದಲ್ಲಿ ಗುಂಡಿಯನ್ನು ತೋಡಲಾಗುತ್ತದೆ. ಆ ಗುಂಡಿಯಲ್ಲಿ ೪೦ ಅಡಿ ಎತ್ತರ, ಮೂರು ಕಾಲು ಅಡಿ ಸುತ್ತಳತೆಯ ಕಂಬವನ್ನು ೮ ದಿಕ್ಕುಗಳಿಂದ ಹಗ್ಗವನ್ನು ಬಿಗಿದು ನಿಲ್ಲಿಸಲಾಗುತ್ತದೆ. ಇದಕ್ಕೆ ಮೇಲೆ ಅಟ್ಟಣಿಗೆಯನ್ನು ಕಟ್ಟಲಾಗುತ್ತದೆ. ಹೀಗೆ ನಿಲ್ಲಿಸಿದ ಕಂಬಕ್ಕೆ ಹಾಲೋಕಳಿಯ ದಿನ ಗೋಧಿಹಿಟ್ಟು ಮತ್ತು ಹುಣಸೆ ಬೀಜದ ಜಿಗುಟನ್ನು ಸವರಲಾಗುತ್ತದೆ. ಜಿಗುಟನ್ನು ಸವರಿದ ನಂತರ ಒಬ್ಬ ವ್ಯಕ್ತಿ ಹಗ್ಗದ ಮೂಲಕ ಅಟ್ಟಣಿಗೆಯನ್ನು ತಲುಪುತ್ತಾನೆ. ಅಟ್ಟಣಿಗೆ ತಲುಪಿದ ವ್ಯಕ್ತಿಗೆ ಹಗ್ಗದ ಮೂಲಕ ಹಾಲು, ಮೊಸರು, ಬೆಣ್ಣೆ, ತುಪ್ಪ ಮುಂತಾದವುಗಳನ್ನು ಬಿಂದಿಗೆಯಲ್ಲಿ ತುಂಬಿ, ಆ ಬಿಂದಿಗೆಗಳನ್ನು ಅಟ್ಟದ ಮೇಲೆ ಕಳಿಸುತ್ತಾರೆ. ಜೊತೆಗೆ ಅಟ್ಟಣಿಗೆ ಅಲಂಕಾರಕ್ಕೆ ಬೇಕಾದ ಹೂ, ತಳಿರುಗಳನ್ನು ಹಗ್ಗದ ಮೂಲಕ ಕಳಿಸುತ್ತಾರೆ. ಅವೆಲ್ಲ ಅಟ್ಟಣಿಗೆ ಮುಟ್ಟಿ ಅಟ್ಟಣಿಗೆ ಅಲಂಕಾರಗೊಂಡ ನಂತರ ದಿಗಂಬರೇಶ್ವರ ಮಠದ ಸ್ವಾಮಿಗಳು ಕಂಬಕ್ಕೆ ಪೂಜೆ ಸಲ್ಲಿಸುವ ಮೂಲಕ ಹಾಲೋಕಳಿಗೆ ವಿದ್ಯುಕ್ತವಾಗಿ ಚಾಲನೆ ನೀಡುತ್ತಾರೆ.
ಸ್ವಾಮಿಗಳು ಚಾಲನೆ ಕೊಟ್ಟ ನಂತರ ಯುವಕರು ನೀರಿಗೆ ಧುಮುಕಿ ಕಂಬವನ್ನು ಏರಲು ಪ್ರಾರಂಭಿಸುತ್ತಾರೆ. ಅದೇ ವೇಳೆಗೆ ಅಟ್ಟಣಿಗೆಯಲ್ಲಿ ಕುಳಿತ ವ್ಯಕ್ತಿ ಅಲ್ಲಿಂದ ಹಾಲು, ಮೊಸರು, ಬೆಣ್ಣೆ, ತುಪ್ಪಗಳನ್ನು ಧಾರಾಕಾರವಾಗಿ ಸುರಿಯಲು ಪ್ರಾರಂಭಿಸುತ್ತಾನೆ. ಮೊದಲೇ ಚಿಗುಟು ಸವರಿದ ಕಂಬ, ಜೊತೆಗೆ ಧಾರಕಾರವಾಗಿ ಸುರಿಯುತ್ತಿರುವ ಹಾಲು ತುಪ್ಪಗಳಿಂದ ಕಂಬ ಏರಲು ಹೊರಟ ಯುವಕರು ಕಂಬ ಜಾರಿ ಕಂಬದ ಮೇಲಿಂದ ಕೆಳಗಿರುವ ಹಳ್ಳಕ್ಕೆ ಬೀಳುತ್ತಾರೆ. ಮತ್ತೇ ಬಿಡದೆ ತಮ್ಮ ಪ್ರಯತ್ನವನ್ನು ಮುಂದುವರೆಸುತ್ತಾರೆ. ಇನ್ನೇನು ಅ‌ಟ್ಟಣಿಗೆಯನ್ನು ಮುಟ್ಟಿದ ಎನ್ನುತ್ತಿರುವಾಗಲೇ ಮತ್ತೇ ಕಂಬದ ಮೇಲಿಂದ ಜಾರಿ ಹಳ್ಳಕ್ಕೆ ಬೀಳುತ್ತಾರೆ. ಹಾಗೇ ಬೀಳುವ ವ್ಯಕ್ತಿ ತಾನು ಬೀಳುವುದರೊಂದಿಗೆ ತನ್ನ ಕೆಳಗಿದ್ದವರನ್ನು ತನ್ನ ಜೊತೆಯೇ ಹಳ್ಳಕ್ಕೆ ಬೀಳಿಸುತ್ತಾನೆ. ಈ ದೃಶ್ಯ ನೋಡುಗರನ್ನು ನಗಿಸಿ ಅವರ ಹೊಟ್ಟ ಹುಣ್ಣಾಗಿಸುತ್ತದೆ. ಮೇಲೇರುವ ಕೆಳಗೆ ಬೀಳಲುವ ಈ ಆಟ ಎಷ್ಟೋ ಹೊತ್ತಿನವರೆಗೆ ನಡೆಯುತ್ತದೆ.
ಕೊನೆಗೆ ಧೀರ ಗಟ್ಟಿಗನಾದವನು ತೋಳ್ಬಲ ಪ್ರದರ್ಶಿಸಿ ಕಂಬ ಏರುತ್ತಾನೆ. ಕಂಬ ಏರಿದ ಆ ವೀರನಿಗೆ ಮಠದಿಂದ ಬೆಳ್ಳಿ ಕಡಗ, ರೇಷ್ಮೆ ರುಮಾಲು, ಧೋತರಗಳ ಉಡುಗೊರೆಯನ್ನು ನೀಡಲಾಗುತ್ತದೆ. ಈ ಹಾಲೋಕುಳಿ ಯುವಕರ ಶಕ್ತಿಪ್ರದರ್ಶನಕ್ಕೆ ವೇದಿಕೆಯಾಗುವವರ ಜೊತೆಗೆ ನೋಡುಗರಿಗೆ ಮನರಂಜನೆಯನ್ನು ಒದಗಿಸುತ್ತದೆ. ಈ ಹಾಲೋಕಳಿಯಲ್ಲಿ ಭಾಗವಹಿಸುವುದಕ್ಕಾಗಿ ಯುವಕರು ಒಂದು ವಾರದಿಂದಲೇ ತಯಾರಿ ನಡೆಸಿರುತ್ತಾರೆ. ಕಂಬಗಳಿರುವಲ್ಲಿ ಯುವಕರು ಗುಂಪು ಸೇರಿ ಕಂಬವನ್ನು ಏರಲು ಪ್ರಯತ್ನಿಸುತ್ತಿರುತ್ತಾರೆ. ಜೊತೆಗೆ ಮುಂಚೆ ನಾಗರಾಳಕ್ಕೆ ಭೇಟಿ ಕೊಟ್ಟರೆ ಈ ದೃಶ್ಯ ನಮಗೆ ನೋಡಲು ಸಿಗುತ್ತದೆ.
ಊ. ಜಂಗಿಕುಸ್ತಿ
ಹಾಲೋಕಳಿಯ ಮರುದಿನ ನಾಗರಾಳದಲ್ಲಿ ಜಂಗಿಕುಸ್ತಿ ಏರ್ಪಡುತ್ತದೆ. ಈ ನಾಡಿನ ಸುಪ್ರಸಿದ್ಧ ಕುಸ್ತಿ ಪೈಲ್ವಾನರು ಈ ಸ್ಪರ್ಧೆಯಲ್ಲಿ ಭಾಗವಹಿಸುತ್ತಾರೆ. ಗೆದ್ದ ಫೈಲ್ವಾನನಿಗೆ ಮಠದ ವತಿಯಿಂದ ಉಡುಗೊರೆಗಳು ಸಲ್ಲುತ್ತವೆ.
ಋ. ಜಾನುವಾರುಗಳ ಜಾತ್ರೆ
ಜಂಗಿಕುಸ್ತಿಯ ಮರುದಿನವೇ ಜಾನುವಾರುಗಳ ಜಾತ್ರೆ ನಡೆಯುತ್ತದೆ. ಉತ್ತರ ಕರ್ನಾಟಕದ ದೊಡ್ಡ ಜಾನುವಾರುಗಳ ಜಾತ್ರೆಯಲ್ಲಿ ಇದು ಒಂದಾಗಿದೆ. ವಿವಿಧ ಜಾತಿಯ ಸುಮಾರು ೨೦ ರಿಂದ ೨೫ ಸಾವಿರದಷ್ಟು ಜಾನುವಾರುಗಳು ಈ ಜಾತ್ರೆಯಲ್ಲಿ ಸೇರುತ್ತವೆ. ನಾಗರಾಳದ ಜಾನುವಾರು ಜಾತ್ರೆಗೆ ಸುಮಾರು ಅರ್ಧ ಶತಮಾನದ ಇತಿಹಾಸವಿದೆ. ಈ ಜಾತ್ರೆಯನ್ನು ಪ್ರಾರಂಭಿಸಿದವರು ಮುಂಚಿನ ಶೇಷಪ್ಪಯ್ಯ ಸ್ವಾಮಿಗಳು. ರೈತರು ಜಾನುವಾರುಗಳನ್ನು ಕೊಳ್ಳಲು, ಮಾರಲು ಅನುಕೂಲವಾಗಲೆಂದು ಈ ಜಾತ್ರೆಯನ್ನು ಪ್ರಾರಂಭಿಸಿದರು. ಆಗ ಅನುಕೂಲವಿದಲ್ಲದ ಕಾಲದಲ್ಲಿ ಜಾನುವಾರುಗಳನ್ನು ತಂದವರಿಗೆ ಯಾವುದೇ ತೊಂದರೆ ಆಗಬಾರದೆಂದು ಒಣಮೇವು ಖರೀದಿ ಮಾಡಿ, ಬಾವಿ ತೋಡಿಸಿ ನೀರಿನ ವ್ಯವಸ್ಥೆ ಮಾಡಿ ಜಾತ್ರೆ ಪ್ರಾರಂಭಿಸಿದರು. ಇಂದು ಈ ಜಾತ್ರೆ ಅತ್ಯಂತಗ ಸುವ್ಯವಸ್ಥಿತವಾಗಿ ನಡೆದುಕೊಂಡು ಹೋಗುತ್ತಿದೆ. ಇದರಿಂದ ಜಾನುವಾರುಗಳನ್ನು ಮಾರುವ, ಕೊಳ್ಳುವ ಈ ಭಾಗದ ರೈತರಿಗೆ ಅತ್ಯಂತ ಅನುಕೂಲವಾಗಿದೆ.
ಈ ಜಾನುವಾರುಗಳ ಜಾತ್ರೆಯಲ್ಲಿ ರಾಸುಗಳ ಪ್ರದರ್ಶನವನ್ನು ಏರ್ಪಡಿಸಲಾಗುತ್ತದೆ. ಪಶುವೈದ್ಯಕೀಯ ಉಸ್ತುವಾರಿಯಲ್ಲಿ ಉತ್ತಮ ರಾಸುಗಳ ಪೋಷಕರಿಗೆ ಮಠದಿಂದ ಬಹುಮಾನ ಕೊಡಲಾಗುತ್ತದೆ.
ಎ. ಕಳಸ ಇಳಿಯುವುದು
ರಥೋತ್ಸವದ ೫ನೇ ದಿನಕ್ಕೆ ಕಳಸವನ್ನು ಇಳಿಯಲಾಗುತ್ತದೆ. ಇದು ಜಾತ್ರೆಯ ಅಂತಿಮ ದಿನವಾಗಿದ್ದು, ಕಳಸ ಇಳಿಯುವುದರೊಂದಿಗೆ ೧೫ ದಿನಗಳಿಂದ ನಡೆದುಕೊಂಡು ಬಂದ ಪಡಿಯಮ್ಮನ ಜಾತ್ರೆಗೆ ತೆರೆ ಬೀಳುತ್ತದೆ. ಕಳಸ ಇಳಿಯುವುದು ಬಹುತೇಕವಾಗಿ ದವನದ ಹುಣ್ಣಿಮೆಯ ದಿನವೇ ಬರುತ್ತದೆ. ರಥದ ಮೇಲಿರುವ ಕಳಸವನ್ನು ಇಳಿಯುವ ಮೂಲಕ ಜಾತ್ರೆ ಮುಕ್ತಾಯವಾಗುತ್ತದೆ. ರಥೋತ್ಸವದಿಂದ ೫ ದಿನಗಳ ಕಾಲ ಜನರಿಂದ ಗಿಜಿಗುಡುತ್ತಿದ್ದ ನಾಗರಾಳ ಗ್ರಾಮ ಆವತ್ತಿನಿಂದ ಭಣ ಗುಡಲು ಪ್ರಾರಂಭಿಸುತ್ತದೆ.
ಏ. ಜನಪದ ಕಲೆಗಳ ಪ್ರದರ್ಶನ
ಪಡಿಯಮ್ಮನ ಜಾತ್ರೆ ಜನಪದ ಕಲೆಗಳ ಪ್ರದರ್ಶನಕ್ಕೆ ಅತ್ಯುತ್ತಮ ವೇದಿಕೆಯಾಗಿದೆ. ರಥೋತ್ಸವದಿಂದ ಕಳಸದವರೆಗಿನ ೫ ದಿನಗಳು ನಿತ್ಯವು ವಿವಿಧ ರೀತಿಯ ಜನಪದ ಮನರಂಜನಾ ಕಾರ್ಯಕ್ರಮಗಳು ಜರುಗುತ್ತವೆ. ಭಜನೆ, ಲೇಝಿಮ್‌, ಪಾರಿಜಾತ, ಬಯಲಾಟ, ಗೀಗಿಪದ, ಹಲಗಿ ಮದಲಾಸಿ, ಕರಡಿ ಮಜಲು ಮುಂತಾದ ಜನಪದ ಕಲೆಗಳ ಪ್ರದರ್ಶನ ಇಲ್ಲಿ ನಡೆಯುತ್ತದೆ. ಜನಪದ ಕಲಾತಂಡಗಳು ರಾತ್ರಿಯಿಡಿ ತಮ್ಮ ಪ್ರದರ್ಶನ ನೀಡುತ್ತವೆ. ಇಲ್ಲಿಯ ಜಾತ್ರೆಯಲ್ಲಿ ಪಾರಿಜಾತ, ಬಯಲಾಟಗಳಂತು ಖಡ್ಡಾಯವಾಗಿ ನಡೆಯಲೇಬೇಕು. ಹೀಗಾಗಿ ನಾಗರಾಳದ ಕಪ್ಪರ ಪಡಿಯಮ್ಮನ ಜಾತ್ರೆ ಜನಪದ ಕಲಾತಂಡಗಳಿಗೆ ತಮ್ಮ ಕಲೆಯನ್ನು ಪ್ರದರ್ಶಿಸಲು, ಬೆಳೆಸಿಕೊಳ್ಳಲು, ಪ್ರೋತ್ಸಾಹ ನೀಡುವುದರೊಂದಿಗೆ, ಮರೆತು ಹೋಗುತ್ತಿರುವ ಈ ಕಲೆಗಳನ್ನು ನೋಡಲು ಜನತೆಗೆ ಅವಕಾಶ ಮಾಡಿಕೊಡುತ್ತದೆ. ೫ ದಿನಗಳ ಕಾಲ ಜನತೆ ಸಮೂಹ ಮಾಧ್ಯಮಗಳಿಂದ ಹೊರಬಂದು ಪಾರಂಪರಿಕ ಕಲಾಲೋಕದ ದರ್ಶನ ಮಾಡುತ್ತಾರೆ.
ಐ. ಕ್ರೀಡಾ ಕಾರ್ಯಕ್ರಮಗಳು
ಪಡಿಯಮ್ಮನ ಜಾತ್ರೆ ದೇಹ ಸಾಮರ್ಥ್ಯವನ್ನು ಹೆಚ್ಚಿಸುವ ಕ್ರೀಡೆಗಳಿಗೂ ಅವಕಾಶ ಮಾಡಿಕೊಡುತ್ತದೆ. ಜಾತ್ರೆಯಲ್ಲಿ ಒಂದು ದಿನ ಕುಸ್ತಿ ಕಾರ್ಯಕ್ರಮವಂತು ಖಡ್ಡಾಯ. ಜೊತೆಗೆ ಓಟದ ಸ್ಪರ್ಧೆ, ಸೈಕಲ್‌ ರೇಸ್‌, ಸಂಗ್ರಾಣಿಕಲ್ಲು ಎತ್ತುವುದು, ಗುಂಡುಕಲ್ಲು ಎತ್ತುವುದು ಮುಂತಾದ ಗ್ರಾಮೀಣ ಕ್ರೀಡೆಗಳು ಜಾತ್ರೆಯ ೫ ದಿನಗಳು ನಡೆಯುತ್ತವೆ. ಇತ್ತೀಚೆಗೆ ಕ್ರಿಕೆಟ್‌, ವ್ಹಾಲಿಬಾಲ್‌, ಕಬ್ಬಡ್ಡಿ ಮುಂತಾದ ಆಧುನಿಕ ಆಟಗಳು ಅವಕಾಶವನ್ನು ಗಿಟ್ಟಿಸಿಕೊಂಡಿವೆ.
ಕಪ್ಪರ ಪಡಿಯಮ್ಮನ ಜಾತ್ರೆ ಕೇವಲ ಒಂದು ಸಂಪ್ರದಾಯ ಮಾತ್ರವಾಗಿಲ್ಲ. ಜಾತ್ರೆ ಗ್ರಾಮ ಜನರನ್ನು ಒಗ್ಗಟ್ಟುಗೊಳಿಸುವ ಕೆಲಸವನ್ನು ಮಾಡುತ್ತದೆ. ಯುವಕರಲ್ಲಿ ಕ್ರೀಡೆಯ ಬಗ್ಗೆ ಆಸಕ್ತಿ ಬೆಳೆಸಿದರೆ, ಹೊಲಗಳಲ್ಲಿ ದುಡಿಯುವ ಗ್ರಾಮೀಣ ಜನರಿಗೆ ಮನರಂಜನೆ ನೀಡಿ ಅವರ ದಣಿವನ್ನು ನಿವಾರಿಸುತ್ತದೆ. ಎಷ್ಟೋ ದಿನಗಳಿಂದ ದೂರವಿದ್ದ ಬಂಧುಗಳನ್ನು ಸೇರಿಸಿ ಅವರ ನೋವು ನಲಿವುಗಳನ್ನು ಹಂಚಿಕೊಳ್ಳಲು ಅವಕಾಶ ಮಾಡಿಕೊಡುತ್ತದೆ. ಒಟ್ಟಾರೆಯಾಗಿ ಪಡಿಯಮ್ಮನ ಜಾತ್ರೆ ಕೇವಲ ಜಾತ್ರೆಯಾಗಿರದೆ ನಮ್ಮ ಗ್ರಾಮೀಣ ಸಂಸ್ಕೃತಿಯ ಮೂರ್ತರೂಪವಾಗಿದೆ.
III. ಪಡಿಯಮ್ಮನಿಗೆ ಸಂಬಂಧಿಸಿದಂತೆ ಗ್ರಾಮಸ್ಥರು ಆಚರಿಸುವ ಸಂಪ್ರದಾಯಗಳು
ಭಕ್ತರು ನಂಬಿರುವುದು ದೇವರನ್ನು ತಮಗಾದ ಒಳಿತು ಕೆಡುಕುಗಳಿಗೆಲ್ಲಾ ದೇವರೆ ಕಾರಣಿಕರ್ತ ಎಂಬುದು ಅವರ ಅಚಲವಾದ ನಂಬಿಕೆ. ನಾವು ದೇವರಿಗೆ ಸರಿಯಾಗಿ ನಡೆದುಕೊಂಡರೆ ದೇವರು ಯಾವಾಗಲೂ ನಮ್ಮನ್ನು ಕಾಯುತ್ತಾರೆ, ರಕ್ಷಿಸುತ್ತಾರೆ. ನಾವು ತಪ್ಪಾಗಿ ನಡೆದುಕೊಂಡರೆ ನಮಗೆ ಶಿಕ್ಷೆ ಕೊಡದೆ ಬಿಡುವುದಿಲ್ಲ ಎಂದು ನಂಬಿರುವ ಭಕ್ತರು ಅದಕ್ಕಾಗಿ ದೇವರಿಗೆ ಸಂಬಂಧಿಸಿದಂತೆ ನಿರ್ದಿಷ್ಟವಾದ ಕೆಲವು ಸಂಪ್ರದಾಐಗಳನ್ನು ರೂಢಿಸಿಕೊಂಡಿರುತ್ತಾರೆ. ಅವನ್ನು ತಪ್ಪದೆ ಆಚರಿಸುತ್ತಾರೆ. ಹಾಗೆಯೇ ತಮಗೆನಾದರೂ ಕೆಟ್ಟದ್ದಾದರೆ ಅದಕ್ಕೆ ತಮ್ಮ ತಪ್ಪು ನಡುವಳಿಕೆ ಕಾರಣವೆಂದು ತಿಳಿದು ಅದರಿಂದ ಪಾರಾಗಲು ಮೊರೆ ಹೋಗುವುದು ಆ ದೇವರಿಗೆ. ಆ ಕೆಡುಕುಗಳಿಂದ ತಮ್ಮನ್ನು ರಕ್ಷಿಸಿದರೆ ನಿನಗೆ ಈ ರೀತಿಯಾಗಿ ಮಾಡುತ್ತೇವೆಂದು ದೇವರಿಗೆ ಹರಕೆ ಹೋಗುತ್ತಾರೆ. ಹಾಗೆಯೇ ತಮಗೇನಾದರೂ ಒಳ್ಳೆಯದಾಗಬೇಕಾದರೂ ಹರಕೆ ಹೋರುವುದು ಆ ದೇವರಿಗೇನೆ. ಪ್ರತಿಯೊಬ್ಬ ದೇವರಿಗೆ ಸಂಬಂಧಿಸಿದಂತೆ ಈ ಹರಕೆ ಸಂಪ್ರದಾಯಗಳನ್ನು ಕಾಣಬಹುದು. ಆದರೆ ಇವು ದೇವರಿಂದ ದೇವರಿಗೆ ಭಿನ್ನವಾಗಿರುತ್ತದೆ. ಹಾಗೆಯೇ ಪಡಿಯಮ್ಮನಿಗೆ ಸಂಬಂಧಿಸಿದಂತೆ ಕೆಲವೊಂದು ವಿಶಿಷ್ಟವಾದ ಸಂಪ್ರದಾಯ, ಹರಕೆಗಳು ಇವೆ.
೧. ಪಡಿಯಮ್ಮನ ಸೀಮೆಯಲ್ಲಿರುವ ಮನೆಗಳ ಜನರು ಆಚರಿಸುವ ಸಂಪ್ರದಾಯಗಳು
ಪಡಿಯಮ್ಮ ನೆಲೆಸಿರುವ ನಾಗರಾಳ ಮತ್ತು ಅವಳ ಸೀಮೆಯಲ್ಲಿ ಬರುವ ಸಿದ್ದಾಪುರ, ಸೊನ್ನ, ಢವಳೇಶ್ವರ ಗ್ರಾಮಗಳ ಜನತೆ ಪಡಿಯಮ್ಮನಿಗೆ ಸಂಬಂಧಿಸಿದಂತೆ ಇರುವ ಸಂಪ್ರದಾಯಗಳನ್ನು ಚಾಚೂ ತಪ್ಪದೆ ನಿತ್ಯವೂ ಪಾಲಿಸುತ್ತಾರೆ. ಹಾಗೆ ಮಾಡುವುದರಿಂದ ದೇವಿ ನಮ್ಮನ್ನು ಸದಾ ಕಾಯುತ್ತಾಳೆಂಬ ನಂಬಿಕೆ ಅವರದು. ಪಡಿಯಮ್ಮನ ಸೀಮೆಯಲ್ಲಿ ಬರುವ ಮನೆಗಳಲ್ಲಿ ಯಾವುದೇ ಶುಭಕಾರ್ಯಗಳಲ್ಲಿ ನಡೆದರೂ ಆಗ ಅವರು ಮೊದಲು ನಮಿಸುವುದು, ಪೂಜೆ ಸಲ್ಲಿಸುವುದು ಪಡಿಯಮ್ಮಳಿಗೆ. ಶುಭಕಾರ್ಯಗಳಲ್ಲಿ ಇದೆ. ರೀತಿ ನಡೆದುಕೊಳ್ಳಬೇಕೆಂಬ ಸಂಪ್ರದಾಯಗಳನ್ನು ಹಾಕಿಕೊಂಡಿದ್ದಾರೆ. ಹಾಗೆಯೇ ಪಾಲಿಸುತ್ತಾರೆ.
ಅ. ಮದುವೆ ಕಾರ್ಯ
ಪಡಿಯಮ್ಮನ ಸೀಮೆಯ ಸರಹದ್ದಿನಲ್ಲಿ ಬರುವ ಮನೆಗಳಲ್ಲಿ ಏನಾದರೂ ಮದುವೆಗಳು ನಡೆದರೆ ಆ ಮನೆಯ ಮದುಮಗ ಮದುವೆಗೆ ಮುಂಚೆ ತಪ್ಪದೆ ಪಡಿಯಮ್ಮನಿಗೆ ದೀರ್ಘದಂಡ ನಮಸ್ಕಾರ(ದೀಡನಮಸ್ಕಾರ) ಹಾಕಬೇಕು. ಬೇಕಾದರೆ ಜೊತೆಗೆ ಅವರ ತಂದೆತಾಯಿಗಳು ಹಾಕಬಹುದು. ದೀರ್ಘದಂಡ ನಮಸ್ಕಾರ ಹಾಕಿದ ನಂತರ ಪಡಿಯಮ್ಮನಿಗೆ ಸೀರೆ ಖಣ ದಂಡೆ ಉಂಡಿತುಂಬುವ ಸಾಮಾನುಗಳನ್ನು ಅರ್ಪಿಸಿ ನೈವೇದ್ಯವನ್ನು ಸಲ್ಲಿಸಬೇಕು. ಹಾಗೆಯೇ ದಿಗಂಬರೇಶ್ವರ ಸ್ವಾಮಿಗಳ ಮಠಕ್ಕೂ ಕಾಯಿ ನೈವೇದ್ಯವನ್ನು ಅರ್ಪಿಸಬೇಕು ಹಾಕುವವರು ದಿಗಂಬರೇಶ್ವರನಿಗೂ ದೀರ್ಘದಂಡನಮಸ್ಕಾರ ಹಾಕುತ್ತಾರೆ. ಹೀಗೆ ಪಡಿಯಮ್ಮನನ್ನು ದಿಗಂಬರೇಶ್ವರ ಸ್ವಾಮಿಗಳನ್ನೂ ಸಂತೃಪ್ತಿಗೊಳಿಸಿದ ನಂತರವೇ ಮನೆಯಲ್ಲಿ ಮುಂದಿನ ಮಂಗಳಕಾರ್ಯಗಳನ್ನು ಮಾಡುವದು ಅಲ್ಲಿಯವರೆಗೆ ಮನೆಯಲ್ಲಿ ಯಾವುದೇ ಕಾರಣಗಳನ್ನು ಮಾಡುವಂತಿಲ್ಲ. ಊರಿನ ಜನ ಎಷ್ಟೇ ಕಲಿತರೂ ವಿದ್ಯಾವಂತರಾಗಿದ್ದರೂ ದೇವಿಗೆ ದೀರ್ಘದಂಡ ನಮಸ್ಕಾರ ಹಾಕುವ ಈ ಸಂಪ್ರದಾಯವನ್ನು ಬಿಟ್ಟಿಲ್ಲ.
ಮದುವೆಯಾಗಿ ಸೊಸೆಯನ್ನು ಮನೆ ತುಂಬಿಸಿಕೊಳ್ಳುವಾಗ ಸೊಸೆಯನ್ನು ಪಡಿಯಮ್ಮ ದಿಗಂಬರೇಶ್ವರ ಮಠಕ್ಕೆ ಕರೆದುಕೊಂಡು ಹೋಗಿ ಅವರಿಗೆ ಕಾಯಿ, ಕರ್ಪೂರ ಅರ್ಪಿಸಿದ ನಂತರವೇ ಸೊಸೆಯಿಂದ ಗೃಹಪ್ರವೇಶ ಕಾರ್ಯಕ್ರಮ ನಡೆಯುವುದು. ಹಾಗೆಯೇ ಮನೆಮಗಳನ್ನು ಸೀರೆ ಉಡಿಸಿ ಮಡಿಲು ತುಂಬಿ ಪತಿಮನೆಗೆ ಕಳಿಸುವಾಗ ತಾಯಿಗೆ ಕಾಯಿ ಕರ್ಪೂರ ಅರ್ಪಿಸಿದ ನಂತರವೇ ಅವಳನ್ನು ಕಳುಹಿಸಿ ಕೊಡುವುದು.
ಆ. ಸೀಮಂತ ಕಾರ್ಯ
ಮನೆಯಲ್ಲಿ ಹೆಣ್ಣುಮಗಳು ಗರ್ಭಿಣಿಯಾದಗ ಅವಳಿಗೆ ಉಡಿತುಂಬುವ ಮೂಲಕ ಸೀಮಂತ(ಕುಬಸ) ಕಾರ್ಯವನ್ನು ಮಾಡಲಾಗುತ್ತದೆ. ಪಡಿಯಮ್ಮನ ಭಕ್ತರು ಗರ್ಭಿಣಿ ಹೆಣ್ಣುಮಗಳಿಗೆ ಸೀಮಂತಕಾರ್ಯ ಮಾಡುವ ಪೂರ್ವದಲ್ಲಿ ಪಡಿಯಮ್ಮನಿಗೆ ಸೀರೆ, ಖಣ, ಬಳಿ ಊಡಿತುಂಬುವ ಸಾಮಾನುಗಳನ್ನು ತೆಗೆದುಕೊಂಡು ಹೋಗಿ ಉಡಿತುಂಬಿ ಬರುತ್ತಾರೆ. ತಾಯಿಗೆ ಉಡಿತುಂಬಿದ ನಂತರವೇ ಗರ್ಭಿಣಿ ಹೆಣ್ಣುಮಗಳಿಗೆ ಉಡಿತುಂಬಿ ಸೀಮಂತ ಕಾರ್ಯ ಮಾಡುವುದು. ಯಾವುದೇ ಕಾರಣಕ್ಕೂ ದೇವಿಗೆ ಉಡಿತುಂಬದೆ ಗರ್ಭಿಣಿ ಹೆಣ್ಣುಮಕ್ಕಳಿಗೆ ಉಡಿತುಂಬುವಂತಿಲ್ಲ. ಹಾಗೆಯೇ ದಿಗಂಬರೇಶ್ವರ ಸ್ವಾಮಿಗಳಿಗೂ ತಪ್ಪದೆ ತಾಯಿ, ಕರ್ಪೂರ, ನೈವೇದ್ಯ ಸಲ್ಲಿಸಬೇಕು.
ಇ. ಮಕ್ಕಳ ಜನನ
ಮನೆಯಲ್ಲಿ ಮಗು ಜನಿಸಿದ ತಕ್ಷಣ ತಾಯಿ ಕರ್ಪೂರವನ್ನು ಪಡಿಯಮ್ಮನಿಗೆ ಅರ್ಪಿಸುತ್ತಾರೆ. ಹಾಗೆಯೇ ದಿಗಂಬರೇಶ್ವರ ಸ್ವಾಮಿಗಳಿಗೂ ಸಲ್ಲಿಸಬೇಕು. ಇನ್ನೂ ಹೆರಿಗೆಯಾದ ಒಂದು ತಿಂಗಳಿನಲ್ಲಿ ಶೆಟ್ಟಿಗೆವ್ವಗೆ ಮಾಡಿದ ನಂತರ ಹೆರಿಗೆಯಾದ ಹೆಣ್ಣುಮಗಳನ್ನು ದೇವರಿಗೆ ಕರೆದುಕೊಂಡು ಹೋಗುವ ಪದ್ಧತಿ ಇದೆ. ಇಲ್ಲಿಯ ಜನ ಹಾಗೆ ಹೆರಿಗೆಯಾದ ಹೆಣ್ಣುಮಗಳನ್ನು ಮಗುವನ್ನು ಕರೆದುಕೊಂಡು ಹೋಗುವದು ಪಡಿಯಮ್ಮ ಮತ್ತು ದಿಗಂಬರೇಶ್ವರ ಸನ್ನಿಧಿಗೆ ಅಲ್ಲಿ ಹೋಗಿ ಎಣ್ಣೆಕಾಯಿ, ಕರ್ಪೂರ ಅರ್ಪಿಸಿ ಬರುತ್ತಾರೆ. ಇನ್ನು ತವರಲ್ಲಿ ಹೆರಿಗೆ ಮುಗಿಸಿಕೊಂಡು ಸೊಸೆ ತೊಟ್ಟಿಲು ಬಟ್ಟಲಿನೊಂದಿಗೆ ಬಂದಾಗ ದೇವಿಗೆ ಕಾಯಿ, ಕರ್ಪೂರ, ಅರ್ಪಿಸಿ ನಂತರವೇ ತೊಟ್ಟಿಲು ಸಮೇತ ಮಗುವನ್ನು ಒಳಗೆ ಕರೆದುಕೊಳ್ಳುವುದು.
ಈ. ಮಗುವಿನ ನಾಮಕರಣ
ಮಗು ಹುಟ್ಟಿದ ೧೨, ೧೩ನೇ ದಿನಗಳಲ್ಲಿ ಮಗುವಿನ ನಾಮಕರಣ ಕಾರ್ಯಕ್ರಮ ನಡೆಯುತ್ತದೆ. ಮಗುವಿನ ನಾಮಕರಣ ಮಾಡುವವಳು ಮಗುವಿನ ಸೋದರತ್ತೆ..ಅವಳು ಮಗುವಿಗೆ ನಾಮಕರಣ ಮಾಡುವಾಗ ದೇವರ ಹೆಸರು, ಜನ್ಮಹೆಸರು, ಕರೆಯುವ ಹೆಸರು ಎಂದು ಮುಂತಾಗಿ ಐದು (೫) ಹೆಸರುಗಳನ್ನು ಇಡುತ್ತಾಳೇ. ಪಡಿಯಮ್ಮನ ಸೀಮೆಯ ಮನೆಗಳಲ್ಲಿ ಹಾಗೆ ಹೆಸರಿಡುವಾಗ ಅತ್ತೆ ಕರೆಯುವ ಮೊಟ್ಟಮೊದಲನೆಯ ಹೆಸರು ಹೆಣ್ಣುಮಗುವಾಗಿದ್ದರೆ. ಪಡಿಯಮ್ಮ ಗಂಡುಮಗುವಾಗಿದ್ದರೆ ಪಡಿಯಪ್ಪಾ ಎಂದೇ ಆಗಿರುತ್ತದೆ. ಗ್ರಾಮಗಳ ಪ್ರತಿಯೊಂದು ಮನೆಯಲ್ಲಿಯೂ ಪಡಿಯವ್ವಾ, ಪಡಿಯಪ್ಪಗಳು ಇದ್ದೇ ಇರುತ್ತಾರೆ. ಗ್ರಾಮದಲ್ಲಿ ಎಲ್ಲಾದರೂ ಸ್ವಲ್ಪ ಜನ ಗುಂಪುಗೂಡಿ ನಿಂತಾಗ ಪಡಿಯವ್ವಾ ಅಥವಾ ಪಡಿಯಪ್ಪಾ ಎಂದು ಕೂಗಿದರೆ ಸಾಕು ಕನಿಷ್ಠ ಹತ್ತಾರೂ ಜನರಾದರೂ ನಮ್ಮತ್ತ ತಿರುಗಿ ನೋಡದೆ ಇರುವುದಿಲ್ಲ. ಹೀಗೆ ಗ್ರಾಮ ಪಡಿಯವ್ವಾ ಪಡಿಯಪ್ಪಗಳಿಂದ ತುಂಬಿದೆ. ಇನ್ನೂ ನಾಮಕರಣದ ದಿನ ತಪ್ಪದೆ ಪಡಿಯಮ್ಮ ದಿಗಂಬರೇಶ್ವರಿಗೆ ಕಾಯಿ, ಕರ್ಪೂರ ನೈವೇದ್ಯಗಳು ಸಲ್ಲುತ್ತವೆ.
ಉ. ಮಕ್ಕಳ ಜವಳ
ಮಗು ಹುಟ್ಟಿದ ೫,೬,೧೧ನೇ ತಿಂಗಳಲ್ಲಿ ಮಗುವಿನ ಜವಳವನ್ನು ತೆಗೆಯುತ್ತಾರೆ. ಈ ಸೀಮೆಯಲ್ಲಿರುವ ಬಹುತೇಕ ಜನರು ತಮ್ಮ ಮಕ್ಕಳ ಜವಳವನ್ನು ತೆಗೆಯುವುದು ಪಡಿಯಮ್ಮನ ಮುಂದೆಯೇ ಅವತ್ತಿನ ದಿನ ಮಗುವಿನ ತಂದೆ ತಾಯಿಗಳು ದೇವಿಗೆ ದೀರ್ಘದಂಡ ನಮಸ್ಕಾರ ಹಾಕಿ ತಾಯಿಗೆ ಸೀರೆ, ಖಣ, ದಂಡೆ, ಉಡಿತುಂಬುವ ಸಾಮಾನು,ಕಾಯಿ, ಕರ್ಪೂರ ಅರ್ಪಿಸಿ ಪಡಿಯಮ್ಮನ ಮುಂದೆ ಜವಳ ತೆಗೆಯುವ ಕಾರ್ಯ ನೆರವೇರಿಸುತ್ತಾರೆ. ಒಂದು ವೇಳೆ ಮನೆದೇವರಿಗೆ ಮಕ್ಕಳ ಜವಳವನ್ನು ತೆಗೆಸಿಕೊಂಡು ಬಂರೆ ತಕ್ಷಣ ತಾಯಿಯ ಹತ್ತಿರ ಮಗುವನ್ನು ಕರೆದುಕೊಂಡು ಹೋಗಿ ತಾಯಿಗೆ ಕಾಯಿ, ಕರ್ಪೂರ, ನೈವೇದ್ಯ ಅರ್ಪಿಸಿ ತಾಯಿಯ ಮುಂದೆ ಮಗುವನ್ನು ಮಲಗಿಸಿ ಆರ್ಶೀವಾದ ಪಡೆದುಕೊಂಡು ಬರುತ್ತಾರೆ. ನಂತರ ದಿಗಂಬರೇಶ್ವರ ಮಠಕ್ಕೂ ಹೋಗಿ ಸ್ವಾಮಿಗಳ ಗದ್ದುಗೆ, ಈಗಿರುವ ಸ್ವಾಮಿಗಳಿಗೆ ನಮಸ್ಕರಿಸಿ ಆರ್ಶಿವಾದ ಪಡೆದುಕೊಂಡು ಬರುತ್ತಾರೆ. ಇನ್ನೂ ಮಗು ಹುಟ್ಟಿದ ನಂತರ ಬರುವ ಜಾತ್ರೆಯಲ್ಲಿ ಮಗುವನ್ನು ಪಡಿಯಮ್ಮನ ರಥದ ಮೇಲಿಂದ ಹಾಲಿಸಲಾಗುತ್ತದೆ. ಹಾಗೆ ಮಾಡಿದರೆ ದೇವಿಯ ಆರ್ಶೀವಾದ ರಕ್ಷಣೆ ಮಗುವಿಗೆ ಸದಾಕಾಲ ಇರುತ್ತದೆಂಬ ನಂಬಿಕೆ ಭಕ್ತರದು.
ಊ. ಮಕ್ಕಳ ಆರೋಗ್ಯಕ್ಕಾಗಿ
ಚಿಕ್ಕ ಮಕ್ಕಳಿಗೆ ಏನಾದರೂ ಗೊಬ್ಬರ, ತಟ್ಟು, ಗಣಜಿಲೆಗಳು ಎದ್ದರೆ ಆಗ ಭಕ್ತರು ಮಕ್ಕಳ ಆರೋಗ್ಯಕ್ಕಾಗಿ ಮೊರೆ ಹೋಗುವುದು ಪಡಿಯಮ್ಮಳಿಗೆ ಮಗುವಿಗೆ ಐದು(೫) ದಿನ ಒಳ್ಳೆಣ್ಣೆ(ಗಾನದೆಣ್ಣೆ) ಹಚ್ಚಿ ಸ್ನಾನ ಮಾಡುತ್ತಾರೆ. ಏನಾದರೂ ಕರಿದು ಕಮರು ಪದಾರ್ಥಗಳನ್ನು ಮಗುವಿಗೆ ತಿನ್ನಿಸುತ್ತಾರೆ. ೫ನೇ ದಿನ ಮೊಸರನ್ನದ ನೈವೇದ್ಯವನ್ನು ತೆಗೆದುಕೊಂಡು ಮಗುವಿನೊಂದಿಗೆ ದೇವಸ್ಥಾನಕ್ಕೆ ಹೋಗಿ ಅರ್ಪಿಸಿ ಬರುತ್ತಾರೆ. ಮತ್ತೆ ಮಂಗಳವಾರವು, ಶುಕ್ರವಾರವೂ ಬೇಳೆಗೆ ಹಾಕಿ ಕರಿಗಡಬು, ಮಾಡಿ ತುಂಬಿದ ನೈವೇದ್ಯದೊಂದಿಗೆ ಎಣ್ಣೆಕಾಯಿಯನ್ನು ದೇವಿಗೆ ಅರ್ಪಿಸಿ ಬರುತ್ತಾರೆ. ತಾಯಿಗೆ ಹೀಗೆ ಮಾಡುವುದರಿಂದ ಮಕ್ಕಳಿಗೆ ಬಂದ ರೋಗಗಳು ಗುಣವಾಗುತ್ತವೆಂಬ ನಂಬಿಕೆ ಭಕ್ತರದ್ದು.
ಋ. ಹಬ್ಬಹರಿದಿನಗಳಲ್ಲಿ
ಅಮವಾಸ್ಯೆ, ಹುಣ್ಣಿಮೆ, ಹಬ್ಬಹರಿದಿನಗಳಿದ್ದಾಗ ಭಕ್ತರ ಮನೆಯಿಂದ ತಪ್ಪದೆ ಪಡಿಯಮ್ಮನಿಗೆ ಕಾಯಿ, ಕರ್ಪೂರ, ನೈವೇದ್ಯ, ಸಲ್ಲಲೇಬೇಕು. ಹಬ್ಬದ ಅಡುಗೆಯನ್ನು ಮಾಡಿದ ಹೆಣ್ಣುಮಕ್ಕಳು ಅಡುಗೆಯಾದ ತಕ್ಷಣ ಅಡುಗೆ ಮಾಡಿದ ಪಾತ್ರೆಗಳ ಹೆಗಲುದೊಳೆದು(ನೀರಿನಿಂದ ಪಾತ್ರೆಯ ಸುತ್ತಲೂ ಕೈಯಾಡಿಸಿ) ಪಾತ್ರೆಗಳಿಗೆ ವಿಭೂತಿ, ಕುಂಕುಮ ಹಚ್ಚಿ ಪೂಜೆ ಮಾಡುತ್ತಾರೆ. ನಂತರ ಕಾರ್ಯವೇ ದೇವರುಗಳಿಗೆ ನೈವೇದ್ಯ ಮಾಡುವುದು. ಹಾಗೆ ಮಾಡುವ ನೈವೇದ್ಯಗಳಲ್ಲಿ ಮೊದಲು ಮಾಡುವ ನೈವೇದ್ಯವೇ ಪಡಿಯಮ್ಮನದು. ನಂತರ ದಿಗಂಬರೇಶ್ವರನಿಗೂ, ಹೊಲಗಳಿಗೂ, ಸುತ್ತಮುತ್ತಲಿನ ದೇವರುಗಳಿಗೂ ಮಾಡಲಾಗುತ್ತದೆ. ಹೀಗೆ ಹಬ್ಬಹರಿದಿನಗಳಲ್ಲಿ ಎಲ್ಲ ಭಕ್ತರ ಮನೆಯಿಂದಲೂ ದೇವಿಗೆ ನೈವೇದ್ಯ, ಕಾಯಿ ಅರ್ಪಿತವಾಗುತ್ತವೆ.
ಎ. ಹೊಸದಾಗಿ ಉದ್ಯೋಗ ಆರಂಭಿಸಿದರೆ, ವಾಹನ ತಂದರೆ
ಈ ಭಾಗದ ಜನರು ಏನಾದರೂ ವ್ಯಾಪಾರ ಉದ್ಯೋಗ ಆರಂಭಿಸಿದರೆ ಮೊದಲು, ಪಡಿಯಮ್ಮನಿಗೆ ಪೂಜೆ ಮಾಡಿಸಿ, ಉಡಿ ತುಂಬಿ ನಂತರವೇ ತಮ್ಮ ಉದ್ಯೋಗ ಆರಂಭಿಸುವುದು. ವಾಹನಗಳನ್ನು ಖರೀದಿಸಿದಾಗ ಮೊದಲು ಅವನ್ನು ಪಡಿಯಮ್ಮನ ಸನ್ನಿಧಿಗೆ ಒಯ್ದು ತಾಯಿಗೆ ಪೂಜೆ ಮಾಡಿ ಕಾಯಿಕರ್ಪೂರ ಸಲ್ಲಿಸಿ ನಂತರ ತಾವು ತಂದ ವಾಹನಕ್ಕೆ ಅಲ್ಲಿಯೇ ಪೂಜೆ ಮಾಡಿಸಿಕೊಂಡು ಬರುತ್ತಾರೆ. ನಂತರ ದಿಗಂಬರೇಶ್ವರನಿಗೆ ಪೂಜೆ ಮಾಡಿಸಿ ಮಠದ ಮುಂದೆಯು ವಾಹನದ ಪೂಜೆ ಮಾಡಿಸುತ್ತಾರೆ. ನಂತರವೇ ವಾಹನ ತಂದವರ ಮನೆ ಸೇರುವುದು. ಭಾರಿ ವಾಹನಗಳನ್ನು ತಂದರೆ ದೇವಿಗೆ ಮುತ್ತೈದೆಯರಿಗೆ ದಿಗಂಬರೇಶ್ವರನಿಗೆ ಅಭಿಷೇಕವನ್ನು ಮಾಡಿಸುವುದು ಖಡ್ಡಾಯ ಎನ್ನುವಂತೆ ಭಕ್ತರು ಪಾಲಿಸುತ್ತಾರೆ.
ಮನೆಯಲ್ಲಿ ಆಡು ಗಂಡುಮರಿ ಹಾಕಿದಾಗ
ಇಲ್ಲಿ ಮನೆಗಳಲ್ಲಿ ಸಾಕಿದ ಆಡುಗಳು ಮೊದಲನೇ ಸಾರಿ ಗಂಡುಮರಿ(ಹೋತಮರಿ) ಹಾಕಿದಾಗ ಆ ಮರಿ ಸಲ್ಲುವುದು ಪಡಿಯಮ್ಮನಿಗೆ ಆ ಮರಿಯನ್ನು ಪಡಿಯಮ್ಮನ ಬೇಟೆಗಾಗಿ ಮೀಸಲಿಡಲಾಗುತ್ತದೆ. ಅದನ್ನು ಮಾರುವಂತಿಲ್ಲ ಅದನ್ನು ಪಡಿಯಮ್ಮನಿಗೆ ಬಿಟ್ಟದ್ದು ಎಂದು ಹೇಳಲಾಗುತ್ತದೆ. ಅದು ದೊಡ್ಡದಾದ ನಂತರ ಅದನ್ನು ಪಡಿಯಮ್ಮನಿಗೆ ಬೇಟೆ ಮಾಡಿ ನೈವೇದ್ಯ ಮಾಡಲಾಗುತ್ತದೆ.
ಏ. ಸಾಕು ಪ್ರಾಣಿಗಳು ಕರು ಹಾಕಿದಾಗ
ಮನೆಯಲ್ಲಿರುವ ಆಕಳು, ಎಮ್ಮೆ, ಮುಂತಾದ ಸಾಕುಪ್ರಾಣಿಗಳು ಕರುಹಾಕಿದಾಗ ಆ ಪ್ರಾಣಿಯ ಗಿಣ್ಣುಹಾಲನ್ನು ತಪ್ಪದೆ ಪಡಿಯಮ್ಮನಿಗೆ ಕಳುಹಿಸಿ ನೈವೇದ್ಯ ಮಾಡುತ್ತಾರೆ. ಕರು ಹಾಕಿದ ನಂತರ ಆ ಹಾಲಿನಿಂದ ಮೊದಲನೇ ಸಲ ತುಪ್ಪ ತಯಾರಿಸಿದಾಗ ಅದನ್ನು ಮನೆ ದೇವರಿಗೆ ಇಷ್ಟದೇವರಿಗೆ ಮೀಸಲಿಡುವ ಪದ್ಧತಿ ಗ್ರಾಮೀಣರಲ್ಲಿದೆ ಆ ತುಪ್ಪದಿಂದ ದೇವರಿಗೆ ದೀಪ ಬೆಳಗಿಸುತ್ತಾರೆ. ಅದನ್ನು ಮೀಸಲು ತುಪ್ಪ ಎಂದೆ ಕರೆಯುತ್ತಾರೆ. ಹಾಗೆಯೇ ಇಲ್ಲಿ ಮೀಸಲಿಟ್ಟ ತುಪ್ಪ ಸಲ್ಲುವುದು ಪಡಿಯಮ್ಮ ಮತ್ತು ದಿಗಂಬರೇಶ್ವರರ ದೀಪಕ್ಕೆ.
ಐ. ಸಾಕುಪ್ರಾಣಿಗಳಿಗೆ ರೋಗರುಜಿನಗಳು ಬಂದಾಗ
ಇಲ್ಲಿಯ ಜನರು ತಾವು ಸಾಕಿದ ಸಾಕುಪ್ರಾಣಿಗಳಿಗೆ ಏನಾದರೂ ರೋಗ – ರುಜಿನುಗಳು ಬಂದರೆ ಅವರು ಮೊರೆ ಹೋಗುವುದು ಪಡಿಯಮ್ಮಳಿಗೆ ಹೆಚ್ಚಾಗಿ ಅವರು ಪಶು ಆಸ್ಪತ್ರೆಗಳಿಗೆ ಭೇಟಿ ಕೊಡುವುದಿಲ್ಲ. ಅಲ್ಲಿಗೆ ಹೋದರೂ ಅವರು ಮೊದಲು ದೇವಿಯ ಸನ್ನಿಧಿಗೆ ಹೋಗಿ ತಾಯಿಯ ಹತ್ತಿರ ತಮ್ಮ ಪ್ರಾಣಿಗಳಿಗೆ ಒಳ್ಳೆಯದು ಮಾಡೆಂದು ಬೇಡಿಕೊಂಡು ಬರುತ್ತಾರೆ. ಬರುವಾಗ ತಾಯಿಯ ಪ್ರಸಾದ (ಅಂಗಾರ)ವನ್ನು ತೆಗೆದುಕೊಂಡು ಬರುತ್ತಾರೆ. ಜೊತೆಗೆ ದಿಗಂಬರೇಶ್ವರರ ಮಠಕ್ಕೂ ಭೇಟಿಕೊಟ್ಟು ಅಲ್ಲಿಂದಲೂ ತೀರ್ಥ ಪ್ರಸಾದವನ್ನು ತರುತ್ತಾರೆ. ತಂದ ಪ್ರಸಾದವನ್ನು ಮೈಗೆಲ್ಲ ಸವರುತ್ತಾರೆ. ಜೊತೆಗೆ ಅದರ ಬಾಯಿಯಲ್ಲಿ ತೀರ್ಥ ಪ್ರಸಾದವನ್ನು ಹಾಕುತ್ತಾರೆ. ಹಾಗೆ ಮಾಡುವುದರಿಂದ ಖಂಡಿತವಾಗಿಯೂ ಪ್ರಾಣಿಗಳ ಖಾಯಿಲೆ ಗುಣವಾಗುತ್ತದೆಂಬ ನಂಬಿಕೆ ಅದರದು. ಖಾಯಿಲೆ ಗುಣವಾದ ನಂತರ ತಾಯಿಗೆ ನೈವೇದ್ಯ ಕಾಯಿ ಅರ್ಪಿಸುತ್ತಾರೆ.
೨. ಪಡಿಯಮ್ಮನ ಸೀಮೆಗಳಲ್ಲಿರುವ ಹೊಲಗಳ ಜನರು ಆಚರಿಸುವ ಸಂಪ್ರದಾಯಗಳು
ಪಡಿಯಮ್ಮನ ಸೀಮೆಯ ಸರಹದ್ದಿನಲ್ಲಿ ಬರುವ ಹೊಲಗಳ ಜನರು ತಾವು ಹೊಲಕ್ಕೆ ಸಂಬಂಧಿಸಿದಂತೆ ಉತ್ತುವ, ಬಿತ್ತುವ ಕಾರ್ಯಗಳನ್ನು ಮಾಡುವಾಗ ಪಡಿಯಮ್ಮನಿಗೆ ಸಂಬಂಧಿಸಿದ ಹಾಗೆ ಕೆಲವೊಂದು ಸಂಪ್ರದಾಯಗಳನ್ನು ಆಚರಿಸುತ್ತಾರೆ.
ಅ. ವಾರ ಹಿಡಿಯುವುದು
ಇದು ಮಳೆಗಾಲ ಆರಂಭವಾಗುವ ಮುನ್ನ ರೈತರು ಆಚರಿಸುವ ಸಂಪ್ರದಾಯ. ಮಳೆಗಾಲ ಆರಂಭವಾಗುವ ಮುನ್ನ ಅಂದರೆ ರೋಹಿಣಿ ಮಳೆ ಪ್ರಾರಂಭವಾಗುವ ಮುನ್ನ ವಾರಗಳು ಮುಗಿಯುವ ಹಾಗೆ ಹಿರಿಯರು ಸೇರಿ ವಾರ ಹಿಡಿಯುವ ದಿನವನ್ನು ಗೊತ್ತುಪಡಿಸುತ್ತಾರೆ. ವಾರ ಹಿಡಿಯುವ ಹಿಂದಿನ ದಿನ ನಾಳೆಯಿಂದ ವಾರ ಹಿಡಿಯಲಾಗುತ್ತದೆ, ಎಲ್ಲರೂ ವಾರದ ನಿಯಮವನ್ನು ಪಾಲಿಸಬೇಕೆಂದು ಡಂಗುರವನ್ನು ಸಾರಲಾಗುತ್ತದೆ. ವಾರದ ದಿನ ಮನೆಯಲ್ಲಿ ಬೀಸುವುದು, ಕುಟ್ಟುವುದು, ರೊಟ್ಟಿ ಮಾಡುವುದು, ಕರಿಯುವುದು ಮುಂತಾದ ಕಾರ್ಯಗಳನ್ನು ಮಾಡುವಂತಿಲ್ಲ. ಹಾಗೆಯೇ ಯಾವುದೇ ಯಂತ್ರಗಳನ್ನು ಪ್ರಾರಂಭಿಸುವಂತಿಲ್ಲ ಹೀಗೆ ೩ ಮಂಗಳವಾರ ೨ ಶುಕ್ರವಾರ ಈ ರೀತಿ ಮಾಡಲಾಗುತ್ತದೆ. ೩ನೇ ಮಂಗಳವಾರವನ್ನೂ ಕಡೇವಾರ ಎಂದು ಕರೆಯಲಾಗುತ್ತದೆ. ಅವತ್ತು ಊರ ಜನರಿಂದ ಗ್ರಾಮದೇವತೆಗಳಿಗೆ ಅಭಿಷೇಕ ಸೀರೆ, ಖಣ, ದಂಡೆ, ಅರ್ಪಿಸಿ, ಉಡಿ ತುಂಬುವ ಕಾರ್ಯವನ್ನು ನೆರವೇರಿಸಲಾಗುತ್ತದೆ. ಆ ದಿನ ಗ್ರಾಮದ ಎಲ್ಲ ಮನೆಗಳಲ್ಲಿ ಬೇಳೆ ಹಾಕಿ ಕುದಿಸಿದ ಹೂರಣಗಡಬು (ಕುಚಗಡುಬು) ತಯಾರಿಸಿ ಎಲ್ಲಾ ಗ್ರಾಮದೇವತೆಗಳಿಗೆ ನೈವೇದ್ಯ ಅರ್ಪಿಸಲಾಗುತ್ತದೆ. ಇತರ ಗ್ರಾಮಗಳಲ್ಲಿ ಹೀಗೆ ಗ್ರಮದೇವತೆಗಳಿಗೆ ವಾರ ಮಾಡಿ ಉಡಿ ತುಂಬಿದರೆ ರೈತರ ಉತ್ತುವ ಬಿತ್ತುವ ಕಾರ್ಯಕ್ಕೆ ಅನುಮತಿ ದೊರೆತಂತೆಯೇ.
ಆದರೆ ನಾಗರಾಳ ಗ್ರಾಮದಲ್ಲಿ ಇಲ್ಲಿಗೆ ವಾರ ಮಾಡುವ ಸಂಪ್ರದಾಯ ಮುಗಿಯುವುದಿಲ್ಲ. ಅವರು ಕಡೆ ವಾರ ಮುಗಿದ ನಂತರ ಬರುವ ಮಂಗಳವಾರವನ್ನು ಪಡಿಯಮ್ಮನ ವಾರವೆಂದು ಆಚರಿಸುತ್ತಾರೆ. ಹಿಂದಿನ ದಿನವೇ ಊರಿಗೆಲ್ಲ ಡಂಗುರ ಹೊಡೆಯುತ್ತಾರೆ. ಆವತ್ತು ಯಾರು ಕೆಲಸಕಾರ್ಯಗಳಿಗೆ ಹೋಗುವುದಿಲ್ಲ. ಆ ವಾರದ ದಿನ ಚಿಕ್ಕಮಕ್ಕಳಾದಿಯಾಗಿ ಊರಿನ ಗಂಡುಮಕ್ಕಳೆಲ್ಲ ಕೊಡಗಳನ್ನು ಹಿಡಿದುಕೊಂಡು ಕೃಷ್ಣಾ ನದಿಗೆ ತೆಗೆದುಕೊಂಡು ಹೋಗುತ್ತಾರೆ. ಅಲ್ಲಿ ಸ್ನಾನಮಾಡಿ ಮಡಿ ನೀರು ತುಂಬಿಕೊಂಡು ಗುಡ್ಡದ ಪಡಿಯಮ್ಮನ ದೇವಸ್ಥಾನಕ್ಕೆ ಬರುತ್ತಾರೆ. ಅಲ್ಲಿ ದೇವಿಗೆ ಮತ್ತು ದೇವಿಯ ಮುಂದೆ ಇರುವ ಚಿಕ್ಕ ಪಾದಗಟ್ಟಿಗೆ ತಾವು ಒಯ್ದಿರುವ ನೀರಿನಿಂದ ಅಭಿಷೇಕ ನೆರವೇರಿಸುತ್ತಾರೆ. ನಂತರ ಕೆಳಗಡೆಯ ಪಾದಗಟ್ಟೆಯ ಹತ್ತಿರ ಬಂದು ನುಚ್ಚು (ಜೋಳದ ರವೆಯಿಂದ ತಯಾರಿಸಿದ ಪದಾರ್ಥ) ಮತ್ತು ಸಾರನ್ನು ಮಾಡಿ ಎಲ್ಲರೂ ಅಲ್ಲಿಯೇ ಊಟ ಮಾಡುತ್ತಾರೆ. ಹೀಗೆ ಮಾಡಿ ಅವರು ಸಾಯಂಕಾಲ ಮನೆಗೆ ತೆರಳುತ್ತಾರೆ. ಅವರು ಸಾಯಂಕಾಲ ಮನೆಗೆ ಬರುವುದರೊಳಗಾಗಿ ಸ್ವಲ್ಪವಾದರೂ ಮಳೆ ಆಗಿಯೇ ತೀರುತ್ತದೆ. ಹೀಗೆ ತಾಯಿ ಮುಂದಿನ ಬಿತ್ತುವ ಕಾರ್ಯಕ್ಕೆ ಮಳೇಯ ಮೂಲಕ ಅನುಮತಿ ನೀಡುತ್ತಾಳೆಂಬುದು ಭಕ್ತರ ನಂಬಿಕೆ. ಅದು ತಪ್ಪುವುದಿಲ್ಲವೆಂಬುದು ಅವರ ಭಾವನೆ. ಪಡಿಯಮ್ಮನ ವಾರ ಮುಗಿದ ನಂತರ ನಾಗರಾಳದ ರೈತರು ಬಿತ್ತುವ ಕಾರ್ಯಕ್ಕೆ ಮುಂದಾಗುತ್ತಾರೆ.
ಈ ವರ್ಷ ಸರಿಯಾಗಿ ಮಳೆ ಬರಲಿ, ಬೆಳೆಗಳು ಸರಿಯಾಗಿ ಬೆಳೆಯಲಿ ಎಂಬ ಕಾರಣಕ್ಕಾಗಿ ಈ ಸಂಪ್ರದಾಯ ಪಾಲಿಸುತ್ತಾರೆ. ವಾರ ಮುಗಿಯುವುದರೊಳಗಡೆ ಮಳೆಗಾಲ ಪ್ರಾರಂಭವಾಗಿ ಮಳೆಯಾಗಿ ಜನ ಬಿತ್ತಲು ಪ್ರಾರಂಭಿಸುತ್ತಾರೆ. ಒಂದು ವೇಳೆ ಎಲ್ಲ ಮಳೆಗಳು ಕೈಕೊಟ್ಟರೆ ಆಗ ತಾಯಿಗೆ ಕೋಪವೆಂದು ವಾರ ಸರಿಯಾಗಿ ಆಗಿಲ್ಲವೆಂದು ಮತ್ತೆ ವಾರ ಹಿಡಿಯುವ ಪದ್ಧತಿಯಿದೆ.
ಕಪ್ಪರ ಪಡಿಯಮ್ಮ (೪)
ಆ. ಬೀಜಗಳನ್ನು ಬಿತ್ತುವಾಗ
ರೈತರು ಹೊಲದಲ್ಲಿ ಬೀಜಗಳನ್ನು ಬಿತ್ತಲು ಹೋಗುವಾಗ, ಹೋಗುವ ಮುನ್ನ, ಬಿತ್ತುವ ಕೂರಿಗೆಗೆ ಸೀರೆ ಉಡಿಸಿ, ಉಡಿ ತುಂಬಿ, ನೈವೇದ್ಯ ಮಾಡಿ ಪೂಜೆ ಮಾಡುವ ಸಂಪ್ರದಾಯವಿದೆ. ಪಡಿಯಮ್ಮನ ಸೀಮೆಯ ರೈತರು ಕೂರಿಗೆಗೆ ಪೂಜೆ ಮಾಡುವ ಪೂರ್ವದಲ್ಲಿಯೇ ಪಡಿಯಮ್ಮನ ಬೆಟ್ಟಕ್ಕೆ ಹೋಗಿ ತಾಯಿಗೆ ಉಡಿ ತುಂಬುತ್ತಾರೆ. ಉಡಿ ತುಂಬಿ ಬಂದ ನಂತರವೇ ಕೂರಿಗೆಗೆ ಪೂಜೆ ಮಾಡಿ ಉಡಿ ತುಂಬಿ ನಂತರ ಬಿತ್ತುವ ಕಾಯಕ್ಕೆ ಮುಂದಾಗುತ್ತಾರೆ. ತಾಯಿಗೆ ಉಡಿ ತುಂಬಿದರೆ ಅವಳು ನಮ್ಮ ಮನೆಯು ದವಸ ಧಾನ್ಯಗಳಿಂದ ತುಂಬುವ ಹಾಗೆ ಮಾಡುತ್ತಾಳೆ ಎಂಭ ನಂಬಿಕೆ ಇವರದು.
ಇ. ಸೀಗೆ ಹುಣ್ಣಿಮೆ ಎಳ್ಳಮವಾಸ್ಯೆ ಚರಗ
ಸೀಗೆ ಹುಣ್ಣಿಮೆ ಎಳ್ಳ ಅಮವಾಸ್ಯೆಯ ಹೊತ್ತಿಗೆ ರೈತರು ಬಿತ್ತಿದ ಬೀಜಗಳು ಮೊಳಕೆ ಒಡೆದು ಬೆಳೆದು ತೆನೆ ತುಂಬಿಕೊಂಡು ನಿಂತಿರುತ್ತವೆ. ತೆನೆ ತುಂಬಿ’ ನಿಂತ ಬೆಳೆಗಳಿಂದ ಭೂತಾಯಿ ತುಂಬು ಗರ್ಭಿಣಿಯಂತೆ ಶೋಭಿಸುತ್ತಾಳೆ. ಈ ಸಂದರ್ಭದಲ್ಲಿ ಚರಗೆ ಚಲ್ಲುವ ಮೂಲಕ ರೈತರು ಭೂತಾಯಿಗೆ ಪೂಜೆ ಸಲ್ಲಿಸುತ್ತಾರೆ. ವಿವಿಧ ಬಗೆಯ ಪಕ್ವಾನಗಳನ್ನು ಮಾಡಿಕೊಂಡು ಹೊಲಕ್ಕೆ ಹೋಗಿ ಬನ್ನಿ ಗಿಡದ ಕೆಳಗೆ ಪೂಜೆ ಮಾಡಿ ಹೊಲಕ್ಕೆಲ್ಲ ಚರಗ ಚಲ್ಲುತ್ತಾರೆ. ಸುತ್ತಮುತ್ತಲ ಕಪ್ಪರ ಪಡಿಯಮ್ಮನ ಸೀಮೆಯ ಜನ ಹಾಗೆ ಚೆರಗು ಚೆಲ್ಲುವ ಪೂರ್ವದಲ್ಲಿ ಚರಗಕ್ಕೆ ಮಾಡಿದ ಎಲ್ಲ ಬಗೆಯ ಪಕ್ವಾನಗಳನ್ನು ನೈವೇದ್ಯ ಮಾಡಿಕೊಂಡು ಬಂದು ಮೊದಲು ತಾಯಿಗೆ ಅರ್ಪಿಸುತ್ತಾರೆ. ತಾಯಿಗೆ ನೈವೇದ್ಯ ಅರ್ಪಿಸಿ ಕಾಯಿ ಒಡೆದ ನಂತರವೇ ತಾವು ತಮ್ಮ ತಮ್ಮ ಹೊಲಗಳಿಗೆ ಚರಗ ಚಲ್ಲಲು ಹೊರಡುತ್ತಾರೆ.
ಈ. ಬೆಳೆ ಕಟಾವು ಮಾಡುವಾಗ
ರೈತರು ತಾವು ಬೆಳೆದ ಬೆಳೆಯನ್ನು ಕಟಾವು ಮಾಡುವ ಪೂರ್ವದಲ್ಲಿ ತಾಯಿಗೆ ಪೂಜೆ ಸಲ್ಲಿಸಬೇಕು. ತಾವು ಬೆಳೆಯನ್ನು ಕಟಾವು ಮಾಡುವ ಪೂರ್ವದಲ್ಲಿಯೇ ಒಂದು ಮಂಗಳವಾರವನ್ನು ಗೊತ್ತುಪಡಿಸಿರುತ್ತಾರೆ. ಅವತ್ತು ಮುತ್ತೈದೆಯರನ್ನು ಕರೆದುಕೊಂಡು ತಾಯಿಯ ಸನ್ನಿಧಿಗೆ ಹೋಗಿ ತಾಯಿಗೆ ಉಡಿ ತುಂಬಿ ಆರತಿ ಮಾಡಿ ನೈವೇದ್ಯ ಕಾಯಿ ಅರ್ಪಿಸುತ್ತಾರೆ. ನಂತರ ತಾವು ಕರೆದುಕೊಂಡು ಹೋದ ಮುತ್ತೈದೆಯರಿಗೂ ಉಡಿ ತುಂಬಿ ಆರತಿ ಮಾಡಿ ತಮ್ಮ ಹೊಲಕ್ಕೆ ಕರೆದುಕೊಂಡು ಬರುತ್ತಾರೆ.
ಪ್ರತಿಯೊಬ್ಬರು ತಮ್ಮ ಹೊಲದಲ್ಲಿಯೂ ಸಹ ಪಡಿಯಮ್ಮನನ್ನು ಸ್ಥಾಪಿಸಿರುತ್ತಾರೆ. ಹಾಗೆ ಅವರು ಹೊಲಕ್ಕೆ ಬಂದು ಹೊಲದಲ್ಲಿರುವ ಪಡಿಯಮ್ಮನಿಗೂ ಮತ್ತು ತಾವು ಕರೆದುಕೊಂಡು ಬಂದ ಮುತ್ತಯದೆಯರಿಗೂ ಉಡಿ ತುಂಬಿ ಮುತ್ತೈದೆಯರಿಗೆ ಪ್ರಸಾದ(ಊಟ) ಮಾಡಿಸುತ್ತಾರೆ. ತಾಯಿಗೆ ಹೀಗೆ ಉಡಿ ತುಂಬುವ ಕಾರ್ಯ ಮುಗಿದ ನಂತರವೇ ರೈತರು ತಾವು ಬೆಳೆದ ಬೆಳೆಗಳನ್ನು ಕಟಾವು ಮಾಡುವುದು.
ಉ. ರಾಶಿ ಮಾಡುವಾಗ
ರೈತರು ಹೊಲಗಳಲ್ಲಿ ರಾಶಿ ಮಾಡುವಾಗ ರಾಶಿಯಾದ ತಕ್ಷಣ ತಮ್ಮ ಮನೆ ದೇವರಿಗೆ, ಊರ ದೇವರಿಗೆ, ಮನೆ ಗುರುವಿಗೆ ಎಂದು ರಾಶಿಯ ಮೊದಲಿನ ಭಾಗವನ್ನು ಮೀಸಲಿಡುವ ಸಂಪ್ರದಾಯವಿದೆ. ಹಾಗೆ ಇಲ್ಲಿಯ ರೈತರು ರಾಶಿ ಮಾಡುವಾಗ ರಾಶಿಯ ಮೊದಲ ಭಾಗವನ್ನೇ ತೆಗೆಯುವುದು ಪಡಿಯಮ್ಮನಿಗೆ ರೈತರು ಹೆಚ್ಚು ಬೆಳೆಯಲಿ, ಕಡಿಮೆ ಬೆಳೆಯಲಿ, ತಾವು ಬೆಳೆದ ಒಂದು ಬೆಳೆಯ ಪಾಲು ತಾಯಿಗೆ ಸಲ್ಲಿಸಲೇಬೇಕು. ಹೀಗೆ ಮೀಸಲು ತೆಗೆದ ಧಾನ್ಯವನ್ನು ದಿಗಂಬರೇಶ್ವರ ಮಠಕ್ಕೆ ತಂದು ಕೊಡಲಾಗುತ್ತಯದೆ. ಈ ಧಾನ್ಯಗಳು ಮಠದ ದಾಸೋಹಕ್ಕೆ ಬಳಕೆಯಾಗುತ್ತವೆ.
ಊ. ವಾಣಿಜ್ಯ ಬೆಳೆಗಳು ಬಂದಾಗ
ಇತ್ತೀಚೆಗೆ ಕೃಷ್ಟ್ಣಾ ಮೇಲ್ದಂಡೆ ಯೋಜನೆಯಿಂದ ಪಡಿಯಮ್ಮನ ಸೀಮೆಯ ಸುತ್ತಮುತ್ತಲಿನ ಸೀಮೆಯ ಹೊಲಗಳು ಹೆಚ್ಚಾಗಿ ನೀರಾವರಿ ಸೌಲಭ್ಯ ಪಡೆದುಕೊಂಡಿವೆ. ಹೀಗಾಗಿ ಈ ಭಾಗದ ರೈತರೆಲ್ಲರು ಹೆಚ್ಚಾಗಿ ಕಬ್ಬು, ದ್ರಾಕ್ಷಿ, ಬಾಳೆಹಣ್ಣು ಮುಂತಾದ ವಾಣಿಜ್ಯ ಬೆಳೆಗಳನ್ನು ಬೆಳೆಯುತ್ತಾರೆ. ಈ ಬೆಳೆಗಳು ಬೆಳದಾಗಲೂ ಸಹ ರೈತರು ಮೊದಲ ಅರ್ಪಿಸುವುದು ಪಡಿಯಮ್ಮನಿಗೆ. ಬಾಳೆಯ ಮೊದಲು ಗೊನೆ ಸಲ್ಲಿಸುವುದು. ಕಡಿದ ಮೊದಲ ಕಬ್ಬು ಸಲ್ಲುವುದು ಪಡಿಯಮ್ಮ ಮತ್ತು ದಿಗಂಬರೇಶ್ವರ ಸ್ವಾಮಿಗಳಿಗೆ ನಂತರವೇ ಮನೆಯವರ ಬಳಕೆ ಮತ್ತು ವ್ಯಾಪಾರ ಮಾಡುವುದು.
ಋ. ಭಾವಿ ತೋಡಿಸಿದಾಗ
ಪಡಿಯಮ್ಮನ ಸೀಮೆಯ ರೈತರು ನೀರಿಗಾಗಿ ತಮ್ಮ ಹೊಲದಲ್ಲಿ ಭಾವಿ ತೋಡಿಸುವಾಗ ಭಾವಿಯಲ್ಲಿ ನೀರು ಬಂದ ತಕ್ಷಣ ಮೊದಲ ನೀರನ್ನೇ ಎತ್ತಿಕೊಂಡು ಆ ದಿನ ತಾಯಿಯ ಅಭಿಷೇಕಕ್ಕೆ ಕಳಿಸುತ್ತಾರೆ. ನೀರು ಭೂಮಿ ತಾಯಿಯನ್ನು ಸೇರುವ ಮುನ್ನ ಅದು ಪಡಿಯಮ್ಮ ತಾಯಿಗೆ ಸಲ್ಲಬೇಕು. ಇತ್ತೀಚೆಗೆ ಭಾವಿ ತೋಡುವ ಪದ್ಧತಿ ಹೋಗಿವೆ. ಆಧುನಿಕ ತಂತ್ರಜ್ಞಾನದಿಂದ ಕೊಳವೆ ಬಾವಿ ಕೊರೆಸುತ್ತಿದ್ದಾರೆ. ಆದರೂ ಈ ಪದ್ಧತಿ ನಿಂತಿಲ್ಲ. ವಿದ್ಯುತ್‌ ಗುಂಡಿ ಒತ್ತಿ ಕೊಳವೆಯಿಂದ ನೀರು ಬಂದ ತಕ್ಷಣ ನೀರು ಭೂಮಿಯನ್ನು ಮುಟ್ಟುವ ಪೂರ್ವದಲ್ಲಿಯೇ ಹಿಡಿದು ತಾಯಿಗೆ ಅರ್ಪಿಸಿರುತ್ತಾರೆ.
ಪಡಿಯಮ್ಮನಿಗೆ ಸಂಬಂಧಿಸಿದಂತೆ ಬೀಜ ಬಿತ್ತುವಾಗ, ಮನೆಯಲ್ಲಿ ಪ್ರಾಣಿಗಳು ಕರು ಹಾಕಿದಾಗ, ಬೆಳೆಗಳು ಬಂದಾಗ, ಭಾವಿ ತೋಡಿಸುವಾಗ ಆಚರಿಸುವ ಸಂಪ್ರದಾಯಗಳು, ಶ್ರಮಸಂಸ್ಕೃತಿ ಪರಂಪರೆಯಿಂದ ಆಚರಿಸಿಕೊಂಡು ಬಂದ ಪದ್ಧತಿಗಳಾಗಿವೆ. ವಾಹನ ತಂದಾಗ ಪೂಜೆ ಮಾಡುವುದು. ವ್ಯಾಪಾರ ಆರಂಭಿಸಿದರೆ ಪೂಜೆ ಮಾಡುವುದು ಇತ್ತೀಚಿನ ನಾಗರೀಕತೆ ಬೆಳೆದಂತೆ ಹುಟ್ಟಿಕೊಂಡ ಸಂಪ್ರದಾಯಗಳಾಗಿವೆ. ಜನಪದ ಸಂಸ್ಕೃತನಗರ ಸಂಸ್ಕೃತಿ ಎರಡು ಹಂತಗಳಲ್ಲಿಯೂ ಪಡಿಯಮ್ಮನ ಆರಾಧನೆ ನಡೆಯುತ್ತದೆ. ೨ ಸಂಸ್ಕೃತಿಗಳಿಗೂ ಪಡಿಯಮ್ಮ ಪೂಜನೀಯವಾಗಿದ್ದಾಳೆ.
1. ಪಡಿಯಮ್ಮನಿಗೆ ಸಂಬಂಧಿಸಿದಂತೆ ಭಕ್ತರು ಹೊರುವ ಹರಕೆಗಳು
ತಮಗೆ ಒಳ್ಳೆಯದಾಗಲೆಂದು ಭಕ್ತರು ಬಯಸಿ ಹರಕೆ ಹೊತ್ತುಕೊಳ್ಳುವುದು ಎಲ್ಲ ಕಡೆ ಕಂಡುಬರುವ ಪದ್ಧತಿ. ಹಾಗೆ ಕಪ್ಪರ ಪಡಿಯಮ್ಮನಿಗೂ ಹರಕೆ ಹೊರುತ್ತಾರೆ. ನೌಕರಿ, ಮಕ್ಕಳು, ಮದುವೆ, ಹೊಲಬೆಳೆ, ಕೋರ್ಟ್ ಕಛೇರಿ ಹೀಗೆ ಯಾವುದೇ ವಿಷಯಕ್ಕೆ ಸಂಬಂಧಿಸಿದಂತೆ ತಮಗೆ ತೊಂದರೆಗಳು ಬಂದಾಗ ಭಕ್ತರು ತಾಯಿಗೆ ಹರಕೆ ಹೊರುವ ಮೂಲಕ ತಮ್ಮ ತೊಂದರೆಗಳನ್ನು ನಿವಾರಿಸಿಕೊಳ್ಳುತ್ತಾರೆ. ಕೆಲವೊಂದು ಹರಕೆಗಳು ಎಲ್ಲ ಕಡೆಗಳಲ್ಲಿ ಕಂಡುಬರುವ ಹರಕೆಗಳಾದರೆ ಕೆಲವೊಂದು ಇಲ್ಲಿ ಮಾತ್ರ ಕಂಡುಬರುವ ವಿಶಿಷ್ಟ ಹರಕೆಗಳಾಗಿವೆ.
ಅ. ಮುತ್ತೈದೆಯರಿಗೆ ಮಾಡುವುದು
ಇದು ಪಡಿಯಮ್ಮನಿಗೆ ಬಹುತೇಕ ಜನರು ಹೊರುವ ಹರಿಕೆಯಾಗಿದೆ. ತಮಗೆ ಏನಾದರೂ ಒಳಿತಾಗಬೇಕಾದರೆ ಅವರು ತಾಯಿ ಸನ್ನಿಧಿಗೆ ಹೋಗಿ ತಾಯಿ ತಮಗೆ ಈ ಕೆಲಸವನ್ನು ಮಾಡಿಕೊಡು ನಾವು ನಿನಗೆ ಮುತ್ತೈದೆಯರಿಗೆ ಮಾಡುತ್ತೇವೆಂದು ಹರಕೆ ಹೊರುತ್ತಾರೆ. ತಾವು ಕೇಳಿದ ವರವನ್ನು ತಾಯಿ ಈಡೇರಿಸಿದರೆ ತಾಯಿಗೆ ಹರಕೆ ತೀರಿಸುತ್ತಾರೆ.
ಮುತ್ತೈದೆಯರಿಗೆ ಮಾಡುವವರು ತಾಯಿಗೆ ಹಸಿರು ಸೀರೆ, ಹಸಿರು ಖಣ, ಹಸಿರು ಬಳೆ, ಹೂವಿನ ದಂಡೆಗಳು, ಕುಡಿಯಾದ ಎಲೆ, ಮಕ್ಕಳಿರುವ ಅರಿಶಿನ ಬೇರು, ಅಡಿಕೆ, ಬಾಳೆಹಣ್ಣು, ನಿಂಬೆಹಣ್ಣು, ನೆನಗಡಲೆ, ಅಕ್ಕಿ, ಕೊಬ್ಬರಿ, ಕಾರೀಕು ಮುಂತಾದ ಉಡಿ ತುಂಬುವ ಸಾಮಾನುಗಳನ್ನು ತೆಗೆದುಕೊಂಡು ಐದು ಜನ ಮುತ್ತೈದೆಯರನ್ನು ಬೇಕಾದ ಬಂದುಬಳಗವನ್ನು ಕರೆದುಕೊಂಡು ತಾಯಿಯ ಸನ್ನಿಧಿಗೆ ಹೋಗುತ್ತಾರೆ. ಅರ್ಚಕರಿಗೆ ಮೊದಲೆ ತಾವು ತಾಯಿಯ ಸನ್ನಿಧಿಗೆ ಬರುವುದಾಗಿ ತಿಳಿಸಿರುತ್ತಾರೆ. ತಾವು ಅಲ್ಲಿಗೆ ಹೋಗಿ ತಾಯಿಗೆ ಅಭಿಷೇಕ ಮಾಡಿಸಿ ಹಸಿರು ಸೀರೆ, ಹಸಿರು ಖಣ ಉಡಿಸಿ ಹಸಿರು ಬಳೆ ತೊಡಿಸಿ ದಂಡೆಯನ್ನು ಕಟ್ಟುತ್ತಾರೆ. ನಂತರ ಉಡಿ ತುಂಬಿ ಆರತಿ ಮಾಡಿ ನೈವೇದ್ಯ ಅರ್ಪಿಸುತ್ತಾರೆ. ನಂತರ ತಾವು ಕರೆದುಕೊಂದು ಬಂದ ಮುತ್ತೈದೆಯರಿಗೆ ಅರಿಶಿನ ಕುಂಕುಮ ಹಚ್ಚಿ ದಂಡೆ ಕಟ್ಟಿ, ಉಡಿ ತುಂಬಿ ಆರತಿ ಮಾಡುತ್ತಾರೆ. ಅಲ್ಲಿಗೆ ಎಲ್ಲ ಊಟದ ಪದಾರ್ಥಗಳನ್ನು ಒಯ್ದಿದ್ದರೆ ಮುತ್ತೈದೆಯರಿಗೆ ಅಲ್ಲಿ ಊಟ ಮಾಡಿಸಿ ನಂತರ ತಾವು ಊಟ ಮಾಡಿ ಬರುತ್ತಾರೆ. ಇಲ್ಲದಿದ್ದರೆ ಅವರನ್ನು ಮನೆಗೆ ಕರೆದುಕೊಂಡು ಬಂದು ಊಟ ಮಾಡಿಸಿ ದಕ್ಷಿಣೆ ಕೊಟ್ಟು ಕಳುಹಿಸುತ್ತಾರೆ. ಅದೇ ಊರಿನವರಾದರೆ ಹೆಚ್ಚಾಗಿ ಮನೆಗೆ ಕರೆದುಕೊಂಡು ಬರುತ್ತಾರೆ. ಪರ ಊರಿನವರಾದರೆ ಊಟದ ಪದಾರ್ಥಗಳನ್ನು ಕಟ್ಟೆಕೊಂಡು ಬಂದು ತಾಯಿಯ ಎದುರಿನಲ್ಲಿಯೇ ಊಟ ಮಾಡುತ್ತಾರೆ. ಇಷ್ಟು ಮಾಡಿದರೆ ಅವರು ತಾಯಿಗೆ ಮಾಡಿಕೊಂಡ ಹರಕೆ ತೀರಿದಂತೆ. ಈ ಹರಕೆಯನ್ನು ಹೆಚ್ಚಾಗಿ ತೀರಿಸುವುದು ಮಂಗಳವಾರದಂದೆ.
ಆ. ‘ದೀಡ ನಮಸ್ಕಾರ’ (ದೀರ್ಘ ದಂಡ ನಮಸ್ಕಾರ)
ತಮಗೆ ತಾಯಿಂದ ಒಳ್ಳೆಯ ಕಾರ್ಯವಾಗಬೇಕಾದಾಗ ಅವರು ತಾಯಿಗೆ ದೀರ್ಘ ದಂಡ ನಮಸ್ಕಾರ ಹಾಕುವುದಾಗಿ ಹರೆ ಹೊರುತ್ತಾರೆ. ಬೇಡಿಕೆ ಈಡೇರಿದ ನಂತರ ತೀರಿಸುತ್ತಾರೆ.
ಹರಕೆ ಹೊತ್ತವರು ಹಳೆಯ ಬಟ್ಟೆಯನ್ನು ಧರಿಸಿ ನೀರು ಹಾಕಿಕೊಂಡು ಬಟ್ಟೆಯನ್ನು ಒದ್ದೆಗೊಳಿಸಿಕೊಂಡು ಧೀರ್ಘ ದಂಡ ನಮಸ್ಕಾರವನ್ನು ಹಾಕುತ್ತಾರೆ. ಧೀರ್ಘ ದಂಡ ನಮಸ್ಕಾರವನ್ನು ಒದ್ದೆ ಬಟ್ಟೆಯಲ್ಲಿಯೆ ಹಾಕಬೇಕು. ನಂತರ ಒಂದು ಎಲೆ ಸುತ್ತಿದ ದಂಟನ್ನು ಹಿಡಿದುಕೊಳ್ಳುತ್ತಾರೆ. ತಾಯಿಯ ಪಾದಗಟ್ಟೆಗೆ ನಮಸ್ಕಾರ ಮಾಡಿ ತಾಯಿಯ ಸನ್ನಿಧಿಯವರೆಗೆ ಪೂರ್ಣ ಬೆನ್ನು ಮೇಲಾಗಿ ಮಲಗಿ ನಮಸ್ಕಾರ ಹಾಕುತ್ತಾ ಹೋಗುತ್ತಾರೆ. ತಾವು ಬೆನ್ನು ಮೇಲ್ಮಾಡಿ ಮಲಗಿ ಕೈಯನ್ನು ಉದ್ದಕ್ಕೆ ಚಾಚಿ ತಾವು ಹಿಡಿದ ದಂಟಿನಿಂದ ಮುಂದೆ ಉದ್ದಕೆ ಗೆರೆ ಎಳೆಯುತ್ತಾರೆ. ಎಲ್ಲಿ ಗೆರೆ ಮೂಡಿರುತ್ತದೆಯೋ ಅಲ್ಲಿಂದ ಮತ್ತೇ ನಮಸ್ಕಾರ ಹಾಕಬೇಕು. ದಂಟ(ದಂಟ)ವನ್ನು ಹಿಡಿದು ದೀರ್ಘವಾಗಿ ನಮಸ್ಕಾರ ಹಾಕುವುದರಿಂದ ಇದನ್ನು ದೀರ್ಘ ದಂಡ ನಮಸ್ಕಾರ ಎನ್ನುವರು. ಗ್ರಾಮೀಣರ ಬಾಯಲ್ಲಿ ಇದು ದೀಡ ನಮಸ್ಕಾಋವಾಗಿದೆ. ತಮ್ಮದು ಪೂರ್ಣ ತಾವು ಹಿಡಿದ ದಂಟಿನದು ಅರ್ಥ ನಮಸ್ಕಾರ ಇರುವುದರಿಂದ ಇದು ದೀಡ(ಒಂದುವರೆ) ನಮಸ್ಕಾರವಾಗುವುದರಿಂದ ಈ ಪದವು ಒಪ್ಪುತ್ತದೆ.
ತಾಯಿಯ ಸನ್ನಿಧಿಯನ್ನು ಮುಟ್ಟಿದ ನಂತರ ಬೀಗರಾಗುವವರು ಅವರ ಹಳೆ ಬಟ್ಟೆಯನ್ನು ಬದಲಾಯಿಸಿ ಹೊಸ ಬಟ್ಟೆ ತೊಡಿಸಿ ಆರತಿ ಮಾಡುತ್ತಾರೆ. ಇದನ್ನು ಮೈಲಿಗೆ ಕಳೆಯುವುದು ಎನ್ನುತ್ತಾರೆ.
ಇ. ಪ್ರಾಣಿಬಲಿ (ಬ್ಯಾಟಿ)
ತಾಯಿಗೆ ಪ್ರಾಣಿಬಲಿ (ಬ್ಯಾಟಿ ಕೊಡುವ) ಮಾಡುವ ಹರಕೆಯನ್ನು ಜನ ಹೊತ್ತುಕೊಳ್ಳುತ್ತಾರೆ. ಈ ಹರಕೆ ಮಾಂಸಹಾರಿಗಳಲ್ಲಿ ಹೆಚ್ಚಾಗಿ ಕಂಡುಬಂದರು, ಸಸ್ಯಹಾರಿಗಳು ಇದನ್ನು ಹೊರುತ್ತಾರೆ. ಈ ಹರಕೆ ಹೊತ್ತವರು ತಾಯಿಯ ಹರಕೆಯನ್ನು ತೀರಿಸಲು ಒಂದು ಹೋತವನ್ನು ಖರೀದಿಸಿ ಅದನ್ನು ತಾಯಿಯ ಸನ್ನಿಧಿಗೆ ಒಯ್ದು ಅವಳ ಪಾದಗಟ್ಟೆಯ ಹತ್ತಿರ ಅದರ ಕೊರಳಿಗೆ ಚೂರಿಯಿಂದ ಮೊದಲನೆ ಏಟು ಹಾಕುತ್ತಾರೆ. ನಂತರ ಪಕ್ಕದಲ್ಲಿರುವ ಬಯಲು ಸ್ಥಳಕ್ಕೆ ಒಯ್ದು ಅದನ್ನು ಅಡುಗೆ ಮಾಡಿ ನೈವೇದ್ಯ ಮಾಡಿ ತಾಯಿಗೆ ಅರ್ಪಿಸುತ್ತಾರೆ. ನಂತರ ತಾವು ಕರೆತಂದ ಬಂಧು ಬಳಗದ ಜೊತೆ ಪ್ರಸಾದ ಸ್ವೀಕರಿಸುತ್ತಾರೆ. ಇನ್ನು ಸಸ್ಯಹಾರಿಗಳಾದವರು ತಮಗೆ ಆಪತ್ತುಗಳು ಬಂದಾಗ ಅದನ್ನು ನಿವಾರಿಸಲು ಕೋರಿ ಪಡಿಯಮ್ಮನಿಗೆ ಈ ಹರಕೆ ಹೊರುತ್ತಾರೆ. ಅವರ ಬೇಡಿಕೆಗಳು ಈಡೇರಿದ ನಂತರ ತಾವು ಅಡಿಗೆ ಮಾಡುವುದಿಲ್ಲವಾದ್ದರಿಂದ ತಮಗೆ ಆಪ್ತರಾದ ಮಾಂಸಾಹಾರಿಗಳಿಗೆ ಪಡಿಯಮ್ಮನಿಗೆ ಬೇಟೆ ಹರಕೆ ಮಾಡಲು ತಿಳಿಸಿ, ಅದಕ್ಕೆ ಬೇಕಾದ ಎಲ್ಲ ವಸ್ತುಗಳನ್ನು ಖರೀದಿಸಿ ಅವರಿಗೆ ನೀಡುತ್ತಾರೆ. ಅವರು ಇವರ ಪರವಾಗಿ ಹರಕೆ ತೀರಿಸಿ ಊಟ ಮಾಡುತ್ತಾರೆ.
ತಾಯಿಗೆ ಪ್ರಾಣಿಬಲಿ ಕೊಡುವುದು ಮುಂಚೆ ಇರಲಿಲ್ಲ. ಅದು ಇತ್ತೀಚೆಗೆ ಪ್ರಾಣಿಬಲಿ ಹರಕೆ ಹೊರುವವರಿಂದ ಪ್ರಾರಂಭವಾಗಿದೆ. ಪಡಿಯಮ್ಮನಿಗೆ ಬೇಟೆ ಮಾಡಿದರು. ಬೇಟೆ ಕಾರ್ಯ ಅವಳ ಗುಡಿ ಹತ್ತಿರ ನಡೆಯುವುದಿಲ್ಲ. ಅದು ನಡೆಯುವುದು ದೇವಿ ಪಾದಗಟ್ಟೆಯ ಹತ್ತಿರ. ಇನ್ನು ದೇವಿಗೆ ಮಾಡಿದ ನೈವೇದ್ಯವನ್ನು ಸ್ವಾಮಿಗಳು ತೆಗೆದುಕೊಳ್ಳುವುದಿಲ್ಲ. ಇತ್ತೀಚೆಗೆ ದೇವಿಯ ಮಾಂಸಾಹಾರದ ನೈವೇದ್ಯವನ್ನು ತೆಗೆದುಕೊಳ್ಳಲು ಯುಗಾದಿ ಅಮವಾಸ್ಯೆಯ ದಿನ ದೇವಿಯ ಗುಡಿಯಲ್ಲಿ ಒಬ್ಬರು ಕುಳಿತುಕೊಳ್ಳುತ್ತಾರೆ. ಅವರೆ ಮಾಂಸಹಾರದ ನೈವೇದ್ಯ ತೆಗೆದುಕೊಳ್ಳುತ್ತಾರೆ. ಆದರೆ ಅವರು ಮಠದ ಸ್ವಾಮಿಗಳು ಅಲ್ಲ ಹಾಗೂ ಸ್ವಾಮಿಗಳಿಂದ ಪೂಜೆಗಾಗಿ ನೇಮಿಸಿದ ಅರ್ಚಕರು ಅಲ್ಲ. ಹಾಗಾಗಿ ಪಡೆಯಮ್ಮ ಸಸ್ಯಹಾರಿ ದೇವತೆ ಎಂದು ಹೇಳುತ್ತಾರೆ. ಸರಕಾರದಿಂದ ಪ್ರಾಣಿಬಲಿ ಕೊಡಬಾರದೆಂಬ ಕಾಯ್ದೆ ಇದ್ದರೂ, ದಿಗಂಬರೇಶ್ವರ ಮಠದ ಸ್ವಾಮಿಗಳು ಇದನ್ನು ಬೇಡವೆಂದು ಹೇಳುತ್ತಿದ್ದರು. ಹರಕೆ ಹೊತ್ತವರು ಇದನ್ನು ಆಚರಿಸಿಯೇ ತೀರುತ್ತಾರೆ.
ಈ. ಪಡಿಯಮ್ಮನಿಗೆ ಒಡವೆ ಅರ್ಪಿಸುವ ಹರಕೆ
ತಮ್ಮ ಕಷ್ಟಗಳ ನಿವಾರಣೆಗಾಗಿ ಪಡಿಯಮ್ಮನಿಗೆ ಒಡವೆ ಅರ್ಪಿಸುವ ಹರಕೆಯನ್ನು ಭಕ್ತರು ಹೊರುತ್ತಾರೆ. ತಮ್ಮ ಬೇಡಿಕೆಗಳು ಈಡೇರಿದ ನಂತರ ತಾಯಿಗೆ ಪೂಜೆ ಮಾಡಿಸಿ ಒಡವೆಗಳನ್ನು ಅರ್ಪಿಸುತ್ತಾರೆ. ತಾಯಿಗೆ ಹರಕೆ ಹೊರುವ ಒಡವೆಗಳಲ್ಲಿ ಬಂಗಾರದ ಮಂಗಳ ಸೂತ್ರ, ಬಂಗಾರದ ನತ್ತು(ಮೂಗುತಿ), ಬೆಳ್ಳಿಯ ಕಣ್ಣುಬಟ್ಟು, ಬೆಳ್ಳಿಯ ಕೋರೆಮೀಸೆ, ಬೆಳ್ಳಿಯ ಹಸ್ತ, ಬೆಳ್ಳಿಯ ಕೈಕಡಗ ಮುಂತಾದವು ಸೇರುತ್ತದೆ. ತಾಯಿಯ ಮೇಲೆ ಒಂದು ಜೊತೆ ಒಡವೆ ಹಾಕಿ ಹೆಚ್ಚಿಗೆ ಸೇರಿದ ಒಡವೆಗಳನ್ನು ಮಠದ ಸುರ್ಪದ್ಧಿಗೆ ತೆಗೆದುಕೊಳ್ಳಲಾಗುತ್ತದೆ.
ಉ. ದೇವಿಯ ಸನ್ನಿಧಾನಕ್ಕೆ ಕಾಲ್ನಡಿಗೆಯಲ್ಲಿ ಬರುವ ಹರಕೆ
ಕಾಲ್ನಡಿಗೆ ಪಡಿಯಮ್ಮನ ಸನ್ನಿಧಾನಕ್ಕೆ ಬರುವ ಹರಕೆಯನ್ನು ಭಕ್ತರು ಹೊರುತ್ತಾರೆ. ತಮ್ಮ ಬೇಡಿಕೆ ಈಡೇರಿದ ನಂತರ ತಮ್ಮ ತಮ್ಮ ಗ್ರಾಮಗಳಿಂದ ದೇವಿಯ ದೇವಸ್ಥಾನದವರೆಗೂ ಕಾಲ್ನಡಿಗೆಯಲ್ಲಿ ಹೋಗಿ ಅಲ್ಲಿ ತಾಯಿಗೆ ನೈವೇದ್ಯ ಕಾಯಿ ಅರ್ಪಿಸಿ ಈ ಹರಕೆ ತೀರಿಸುತ್ತಾರೆ. ಇನ್ನು ನಾಗರಾಳದ ಗ್ರಾಮಸ್ಥರು ಮಂಗಳವಾರ, ಶುಕ್ರವಾರ, ಅಮವಾಸ್ಯೆ, ಶ್ರಾವಣ ಮಾಸದಲ್ಲಿ ತಪ್ಪದೆ ಕಾಲ್ನಡಿಗೆಯಲ್ಲಿಯೇ ದೇವಿಯ ಸನ್ನಿಧಾನಕ್ಕೆ ತೆರಳುತ್ತಾರೆ. ಇವತ್ತು ಬಸ್ಸು, ಕಾರು, ಸೈಕಲ್ಲು ಮುಂತಾದ ಆಧುನಿಕ ಸೌಲಭ್ಯಗಳಿದ್ದರೂ ಭಕ್ತರು ಅವೆಲ್ಲವನ್ನು ಬಿಟ್ಟು ಕಾಲ್ನಡಿಗೆಯಲ್ಲಿ ತೆರಳುವುದಕ್ಕೆ ತಾಯಿಯ ಮೇಲಿಟ್ಟಿರುವ ನಂಬಿಕೆಯೇ ಕಾರಣ.
ಊ. ತೇರಿನ ಮೇಲಿಂದ ಮಕ್ಕಳನ್ನು ಎಸೆಯುವ ಹರಕೆ
ಇದು ನಾಗರಾಳದ ಕಪ್ಪರ ಪಡಿಯಪ್ಪನ ಜಾತ್ರೆಯಲ್ಲಿ ಕಂಡುಬರುವುದು. ಇದು ಇಲ್ಲಿ ಮಾತ್ರ ಕಂಡುಬರುವ ಕೌತುಕಮಯವಾದ ವಿಶಿಷ್ಠವಾದ ಹರಕೆ. ಈ ಹರಕೆಯನ್ನು ಹೊರುವವರು ಮಕ್ಕಳಿಲ್ಲದವರು, ಮದುವೆ ಆಗಿ ಬಹಳ ವರ್ಷಗಳವರೆಗೂ ಮಕ್ಕಳಾಗದಿದ್ದರೆ, ಈ ಭಾಗದ ಜನ ಮೊರೆ ಹೋಗುವುದು ಪಡಿಯಮ್ಮ ತಾಯಿಯನ್ನೇ. ಅದಕ್ಕಾಗಿ ಆಸ್ಪತ್ರೆಯ ಕದ ತಟ್ಟಿದರೂ ಸಹ ಅದಕ್ಕೂ ಪೂರ್ವದಲ್ಲಿ ತಾಯಿಯಲ್ಲಿ ಬೇಡಿಕೊಳ್ಳುವುದು ಸಾಮಾನ್ಯ. ಇಂತವರು ತಾಯಿಯ ಹತ್ತಿರ ಬಂದು ‘ನಮಗೆ ಮಕ್ಕಳ ಭಾಗ್ಯವನ್ನು ಕೊಡು ತಾಯಿ ನಮಗೆ ಹುಟ್ಟಿದ ಮಗುವನ್ನು ಬರುವ ನಿನ್ನ ಜಾತ್ರೆಯಲ್ಲಿ ತೇರಿನ ಮೇಲಿಂದ ಹಾರಿಸುತ್ತೇವೆ’ ಎಂದು ಹರಕೆ ಹೊರುತ್ತಾರೆ. ಹೀಗೆ ಹರಕೆ ಹೊತ್ತವರಿಗೆ ತಾಯಿಯ ಆಶೀರ್ವಾದದಿಂದ ಮಕ್ಕಳಾದಾಗ ಅವರು ಮಗು ಹುಟ್ಟಿದ ವರ್ಷ ಬರುವ ಜಾತ್ರೆಗೆ ಮಗುವನ್ನು ಕರೆತರುತ್ತಾರೆ. ತೇರಿನ ದಿವಸ ತೇರಿಗೆ ಸೀರೆ ಉಡಿಸಿ ಅಲಂಕಾರ ಮಾಡಿದ ನಂತರ ತೇರಿನಲ್ಲಿ ದಿಗಂಬರೇಶ್ವರ ಉತ್ಸವ ಮೂರ್ತಿಯನ್ನು ಪ್ರತಿಷ್ಠಾಪಿಸಲಾಗುತ್ತದೆ.
ತೇರಿನಲ್ಲಿ ದಿಗಂಬರೇಶ್ವರ ಮಠದ ಸ್ವಾಮಿಗಳು ಕುಳಿತಿರುತ್ತಾರೆ. ತೇರಿಗೆ ಏಣಿಯನ್ನು (ನುಚ್ಚಣಿಕೆ) ಹಚ್ಚಿ ಅದರ ಮೇಲೆ ನಾಲ್ಕೈದು ಜನ ಸಾಲಾಗಿ ನಿಲ್ಲುತ್ತಾರೆ. ಕೆಳಗೆ ನಾಲ್ಕು ಜನ ಕರಿ ಕಂಬಳಿಯನ್ನು ಹಿಡಿದುಕೊಂಡು ನಿಂತಿರುತ್ತಾರೆ. ಮಕ್ಕಳ ಹರಕೆ ಹೊತ್ತವರು ಏಣಿಯ ಮೇಲೆ ನಿಂತಿರುವವರ ಕೈಯಲ್ಲಿ ತಮ್ಮ ಮಗುವನ್ನು ಕೊಡುತ್ತಾಋಎ. ಅವರು ಮುಂದೆ ಒಬ್ಬರ ಕೈಗೆ ಒಬ್ಬರು ಕೊಡುತ್ತಾ ಅದನ್ನು ಸ್ವಾಮಿಗಳ ಕೈಗೆ ತಲುಪಿಸುತ್ತಾರೆ. ಸ್ವಾಮಿಗಳು ಆ ಮಗುವನ್ನು ತಾಯಿಯ ಮೂರ್ತಿಗೆ ನಮಸ್ಕರಿಸಿ ಅದನ್ನು ತೇರಿನ ಮೇಲಿಂದ ಹಾರಿಸುತ್ತಾಎ. ಕೆಳಗೆ ಕಂಬಳಿ ಹಿಡಿದುಕೊಂಡು ನಿಂತವರು ಮಗುವನ್ನು ಕಂಬಳಿಯಲ್ಲಿ ಹಿಡಿದುಕೊಂಡು ಮಗುವನ್ನು ತಂದೆ ತಾಯಿಗಳಿಗೆ ಒಪ್ಪಿಸುತ್ತಾರೆ. ಇಲ್ಲಿ ತೇರಿನಿಂದ ಹಾರಿಸಿದ ಮಗುವಿಗೆ ಏನು ಆಗದಿದ್ದರು. ಈ ನೋಟ ಜಾತ್ರೆಗೆ ಸೇರಿದ ಜನರ ಮೈ ಜುಮ್ಮೆನಿಸುತ್ತದೆ.
ಸರ್ಕಾರ ಇತ್ತೀಚೆಗೆ ಇಂತಹ ಭಯಾನಕ ಕಾರ್ಯಕ್ರಮಗಳನ್ನು ನಡೆಸಬಾರದೆಂದು ನಿರ್ಭಂಧ ವಿಧಿಸಿದೆ. ಆದರೂ ಮಕ್ಕಳಿಗಾಗಿ ಹರಕೆ ಹೊತ್ತವರು ಈ ಹರಕೆಯನ್ನು ಚಾಚು ತಪ್ಪದೆ ತೀರಿಸುತ್ತಾರೆ. ಜೊತೆಗೆ ಈ ಸೀಮೆಯ ಜನ ಹರಕೆ ಹೊರದಿದ್ದರೂ ಮಗು ಹುಟ್ಟಿದ ನಂತರ ಬರುವ ವರ್ಷ ಜಾತ್ರೆಯಲ್ಲಿ ತಪ್ಪದೆ ತೇರಿನ ಮೇಲಿಂದ ಮಗುವನ್ನು ಹಾರಿಸುತ್ತಾರೆ. ಇದಕ್ಕೆ ಯಾವುದೇ ಜಾತಿ ಮತಗಳ ಭೇದವಿಲ್ಲ. ಹೀಗಾಗಿ ಪ್ರತಿವರ್ಷ ಪಡಿಯಮ್ಮನ ಜಾತ್ರೆಯಲ್ಲಿ ತೇರಿನಿಂದ ಮಕ್ಕಳನ್ನು ಹಾರಿಸುವ ಪದ್ಧತಿ ನಡೆದೆ ನಡೆಯುತ್ತದೆ.
ಋ. ಮಕ್ಕಳಿಗೆ ದೇವಿಯ ಹೆಸರಿಡುವ ಹರಕೆ
ಇದು ಸಹ ಮಕ್ಕಳಿಲ್ಲದವರು ಹೊರುವ ಹರಕೆಯೇ ಆಗಿದೆ. ಮಕ್ಕಳಿಲ್ಲದವರು ‘ತಾಯಿ ಮಕ್ಕಳನ್ನು ಕೊಟ್ಟರೆ ನಮಗೆ ಹುಟ್ಟುವ ಮಗುವಿಗೆ ನಿನ್ನ ಹೆಸರನ್ನೀಡುತ್ತೇವೆ’ ಎಂದು ಹರಕೆ ಹೊರುತ್ತಾರೆ. ಜೊತೆಗೆ ಗರ್ಭೀಣಿ ಮಹಿಳೆಗೆ ಹೆರಿಗೆ ಸಂದರ್ಭದಲ್ಲಿ ಏನಾದರೂ ತೊಂದರೆಗಳಾದರೆ ಅವರ ಹೆರಿಗೆ ಸುಸೂತ್ರವಾಗಿ ಆಗಿ ತಾಯಿ ಮಗುವಿಗೆ ಯಾವುದೆ ತೊಂದರೆ ಇರದೆ ಆರೋಗ್ಯದಿಂದರೆ ಹುಟ್ಟುವ ಮಗುವಿಗೆ ನಿನ್ನ ಹೆಸರಿಡುತ್ತೇವೆಂದು ಹರಕೆ ಹೊರುತ್ತಾರೆ. ಹೀಗೆ ಹರಕೆಯಿಂದ ಹುಟ್ಟಿದ ಮಗು ಹೆಣ್ಣಿರಲಿ ಗಂಡಿರಲಿ ಅದಕ್ಕೆ ಯಾವುದೇ ಬೇಧವಿರದೆ ‘ಪಡಿಯವ್’, ‘ಪಡಿಯಪ್ಪ’ ಎಂದು ತಪ್ಪದೆ ತಾಯಿಯ ಹೆಸರನ್ನೇ ಇಡುತ್ತಾರೆ.
ಎ. ದೇವಿಯ ಸನ್ನಿಧಿಯಲ್ಲಿ ತೊಟ್ಟಿಲು ಕಟ್ಟುವ ಹರಕೆ
ಇದು ಸಹ ಮಕ್ಕಳಿಲ್ಲದವರು ಹೊರುವ ಮತ್ತೊಂದು ಹರಕೆಯಾಗಿದೆ. ಮಕ್ಕಳಿಲ್ಲದವರು ಪಡಿಯಮ್ಮನ ಸನ್ನಿಧಿಗೆ ಹೋಗಿ ‘ನನ್ನ ಮನೆಯಲ್ಲಿ ತೊಟ್ಟಿಲು ಕಟ್ಟು ಹಾಗೆ ಮಾಡು, ನಾನು ನಿನ್ನ ಸನ್ನಿಧಿಗೆ ಬಂದು ತೊಟ್ಟಿಲು ಕಟ್ಟುತ್ತೇನೆ’ ಎಂದು ಹರಕೆ ಹೊರುತ್ತಾರೆ. ಮಕ್ಕಳಾಗಿ ಮನೆಯಲ್ಲಿ ತೊಟ್ಟಿಲು ಕಟ್ಟೆದಾಗ ಬೇಡಿಕೊಂಡವರು ಮರದ ಚಿಕ್ಕ ತೊಟ್ಟಿಲನ್ನು ಮಾಡಿಸುತ್ತಾರೆ. ಜೊತೆಗೆ ಅದಕ್ಕೆ ಹೊಂದುವಂತೆ ಚಿಕ್ಕ ಚಿಕ್ಕ ೪ ಕುಂಚಿಗೆ (ಮಕ್ಕಳ ತಲೆಗೆ ಹಾಕುವ ಕುಲಾಯಿ) ಹೊಲಿಸಿ ಅದನ್ನು ದೇವಿಯ ಸನ್ನಿಧಿಗೆ ತೆಗೆದುಕೊಂಡು ಹೋಗಿ ದೇವಿಯ ಮುಂದೆ ಇಟ್ಟು ನಮಸ್ಕರಿಸಿ ಅಲ್ಲಿರುವ ಮರಕ್ಕೆ ಕಟ್ಟುತ್ತಾರೆ. ಇತ್ತೀಚೆಗೆ ದೇವಿಯ ಮುಂದೆ ಕಟ್ಟಲು ಅನುಕೂಲವಾಗುವಂತೆ ಆಚೀಚೆ ಎರಡು ಕಂಬ ನಡೆಸಿ ನಡುವೆ ಒಂದು ಕಂಬ ಹಾಕಿ ತೊಟ್ಟಿಲು ಕಟ್ಟುವ ವ್ಯವಸ್ಥೆ ಮಾಡಿದ್ದಾರೆ.
ಏ. ತಾಯಿಯ ರಥಕ್ಕೆ ಸೀರೆ ಉಡಿಸುವ ಹರಕೆ
ಪಡಿಯಮ್ಮನ ಜಾತ್ರೆಯಲ್ಲಿ ಎಳೆಯುವ ಅವಳ ರಥಕ್ಕೆ ಸೀರೆಯನ್ನು ಉಡಿಸುವ ಹರಕೆಯನ್ನು ಸಹ ಭಕ್ತರು ಹೊರುತ್ತಾರೆ. ಜಾತ್ರೆಯ ರಥೋತ್ಸವದ ದಿನ ಈ ಹರಕೆಯನ್ನು ತೀರಿಸುತ್ತಾರೆ. ರಥಕ್ಕೆ ಉಡಿಸುವ ಸೀರೆಯು ಸಹ ಪಡಿಯಮ್ಮನಿಗೆ ಉಡಿಸುವಂತೆ ಹಸಿರು ಸೀರೆಯಾಗಿರುತ್ತದೆ.
ತಾಯಿ ಎಂಬ ಪದವೇ ಕ್ರಿಯಾಶೀಲತೆ ಮತ್ತು ರಕ್ಷಣೆಯ ಪ್ರತಿರೂಪ. ಪಡಿಯಮ್ಮಳು ಸಹ ಒಬ್ಬ ಕ್ರಿಯಾಶೀಲ, ರಕ್ಷಣಾತ್ಮಕ ಶಕ್ತಿಯಾಗಿದ್ದಾಳೆ. ಪಡಿಯಮ್ಮನ ಬಗ್ಗೆ ನಂಬಿಕೆ ಇಟ್ಟು ಜನತೆ ಆಚರಿಸುವ ಸಂಪ್ರದಾಯಗಳು ಒಂದು ಕ್ರಿಯಾತ್ಮಕ ಸಂಸ್ಕೃತಿಯನ್ನು ರೂಪಿಸಿವೆ. ಉಪಭೋಗವನ್ನು ನಿರಾಕರಿಸುವ ಸಾಮುದಾಯಿಕತೆಯನ್ನು ಪ್ರೀತಿಸುವ ಪಡಿಯಮ್ಮನ ಹೆಸರಿನಲ್ಲಿ ರೂಪಗೊಂಡ ಸಂಸ್ಕೃತಿ ಎಂದೂ ನಾಶವನ್ನು ಹೊಂದದೆ ಸದಾ ಪರಿವರ್ತನಾಶೀಲವಾಗಿದೆ. ಜಾತಿ, ಮತ ವರ್ಗವಮನ್ನು ಮೀರಿ ಸಹೋರರಂತೆ ಬಾಳುವ ಜನಪದರ ಮನಸ್ಸನ್ನು ಬೆಸೆಯುವ ಕೊಂಡಿ ಪಡಿಯಮ್ಮಳಾಗಿದ್ದಾಳೆ. ಪಡಿಯಮ್ಮನ ಬಗ್ಗೆ ಇಟ್ಟುಕೊಂಡು ಒದಗಿಸುವುದರೊಂದಿಗೆ ಅವರು ನೀತಿ ಮಾರ್ಗದಲ್ಲಿ ನಡೆಸುತ್ತದೆ. ಹೀಗೆ ಪಡಿಯಮ್ಮ ಜನತೆಯನ್ನು ಕ್ರಿಯಾಶೀಲರನ್ನಾಗಿ ಮಾಡುವುದರೊಂದಿಗೆ ಅವರ‍ ರಕ್ಷಣೆಯನ್ನು ಮಾಡುತ್ತಿದ್ದಾಳೆ.

